
ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᕕᕝᕗᐊᕆ 21, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, 

ᐋᓕᒃᓵᓐᑐ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᐊᖓᔪᖅᑳᖅ ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:29ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): 

ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅᑐ ᐹᓪ ᖁᐊᓴ. 

 

>>ᑐᑦᓯᐊᖅᑐᑦ 

 

ᐅᖃᖅᑎ: ᐅᓐᓄᓴᒃᑯᑦ, ᒪᓕᒐᓕᐅᖅᑏᑦ, 

ᐳᓛᕆᐊᖅᓯᒪᔪᓪᓗ, ᒥᓂᔅᑕᐃᑦ, ᓯᕗᓕᖅᑎ ᐊᒻᒪᓗ 

ᓄᓇᕗᒻᒥ ᑏᕖᒃᑯᑦ ᑕᐅᑐᒃᑐᑦ, ᑐᓐᖓᓱᑦᑎᐊᕆᑦᑎ.  

 

ᐱᒋᐊᕐᓂᐊᓵᖅᑲᐅᓂᑦᑎᓐᓂᒃ, ᐅᖃᓕᒫᕐᓂᐊᕋᒪ 

ᓄᓇᕗᑦ ᑲᒥᓴᓇᒦᓐᖔᖅᑐᖅ ᑎᑎᖅᑲᖅ, 

ᐃᒪᐃᓕᖓᔪᖅ: 

 

ᐱᓪᓗᐊᑕᓄᑦ ᑐᓴᒐᒃᓴᖅ 

 

(ᑐᓵᔨᑎᒍᑦ) ᐅᖃᖅᑏ, ᐅᖃᐅᑎᔪᒪᕙᒃᑲ 

ᐊᑐᓕᒐᒃᓴᓕᐅᖁᔨᒐᒪ ᒪᓕᒐᓕᐅᕐᕕᖕᒧᑦ ᓄᓇᕗᒻᒥ 

ᐅᑯᐊ ᒪᓕᒐᒃᓴᐃᑦ ᐱᖓᔪᐊᓐᓂ ᑲᑎᒪᓂᖃᖅᑎᓪᓗᒋᑦ  

ᑎᓴᒪᒋᔭᖓᓐᓂ  

ᒪᓕᒐᓕᐅᖅᑎᐅᔪᓂ: 

 

 ᒪᓕᒐᒃᓴᖅ 32, ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 5, 2015-2016; 

 

 ᒪᓕᒐᒃᓴᖅ 33, ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

3, 2016-2017; 

 

 ᒪᓕᒐᒃᓴᖅ 34, ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2017-2018; ᐊᒻᒪᓗ 

 

 ᒪᓕᒐᒃᓴᖅ 35, ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 1, 2017-2018. 

 

ᐅᕙᖓᐅᔪᖓ, ᓂᐊᓕ ᑯᓱᒐᖅ  

ᑲᒥᓴᓇ ᓄᓇᕘᒧᑦ. 

 

(ᑐᓵᔨᑎᒎᕈᓐᓃᖅᑐᖅ) ᐅᑎᕐᓗᑕ 

ᑲᑎᒪᔾᔪᑎᒃᓴᑦᑎᓐᓄᑦ. 2. ᒥᓂᔅᑕᐃᑦ ᐅᖃᐅᓯᖏᑦ. 

(ᑐᓵᔨᑎᒍᑦ) ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ 

ᐲᑕᓴᓐ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 228 - 4(3): 

ᖃᐅᔨᒃᑲᐃᓂᖅ ᑮᓇᐅᔭᖅᑑᑎᔅᓴᒥᒃ 

ᐅᖃᐅᓯᔅᓴᒥᒃ (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑐᓐᖓᓱᒋᑦᑎ ᓄᓇᕗᒻᒥᐅᓪᓗ. 

ᐅᑭᐅᒃᑯᑦ ᑲᑎᒪᓂᖃᖅᑎᓪᓗᑕ. 

 

ᐅᖃᖅᑏ, ᖁᕕᐊᓱᑦᑐᖓ ᓇᓗᓇᐃᖅᓯᔭᕆᐊᔅᓴᖅ 

ᒪᓕᒐᓕᐅᖅᑎᐅᖃᑎᓐᓄᑦ ᐱᖓᔪᐊᓐᓂ, ᕕᕝᕗᐊᕆ 

22, 2017-ᒥ ᓴᖅᑭᑦᑎᓛᕋᒪ 2017-18-ᒥ 

ᐊᑐᕈᒫᖅᑑᑦ ᑮᓇᐅᔭᐃᑦ ᑭᒡᒐᖅᑐᕐᓗᒋᑦ ᓄᓇᕗᑦ 

ᒐᕙᒪᒃᑯᖓᑦ. ᑮᓇᐅᔭᖅᑐᕈᑎᔅᓴᓂ ᑖᒃᑯᓂᖓ 

ᓇᓗᓇᐃᖅᓯᓂᐊᖅᑐᖓ ᒐᕙᒪᒃᑯᑦ ᑮᓇᐅᔭᑎᒍᑦ 

ᓯᕗᓪᓕᐅᑎᔪᒪᔭᖏᓐᓂᒃ ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂ 2017-18 ᐊᑐᕐᓂᐊᖅᑐᑦ. ᖁᔭᓐᓇᒦᒃ, 

ᐅᖃᖅᑏ. 

 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3120 

 

 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

(ᑐᓵᔨᑎᒍᑦ) ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᑕᑉᑐᓇ. 

 

ᐊᖓᔪᖅᑳᑉ ᐅᖃᐅᓯᖓ 229 - 4(3): 

ᑲᑎᒪᖃᑎᖃᕐᓂᖅ ᐳᕋᐃᒻ ᒥᓂᔅᑕ ᑐᕉᑕᐅᒥᒃ 

ᐊᒻᒪ ᒥᐊᓕ ᓴᐃᒪᓐᒥᒃ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᐅᓐᓄᓴᒃᑯᑦ, 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒥᐅᓪᓗ.  

 

(ᑐᓵᔨᑎᒍᑦ) ᐅᖃᖅᑏ, ᓇᖏᖅᓯᕗᖓ ᐅᓪᓗᒥ 

ᑐᓐᖓᓱᖁᓪᓗᒋᑦ ᒪᓕᒐᓕᐅᖅᑎᐅᖃᑎᒃᑲ 

ᑎᓴᒪᒋᔭᖓᓐᓄᑦ ᑲᑎᒪᓂᖏᓐᓄᑦ ᑎᓴᒪᖓᓐᓂᒃ 

ᒪᓕᒐᓕᐅᖅᑎᐅᔪᓄᑦ. 

 

ᐅᖃᖅᑏ, ᐱᕕᖃᕐᓂᓐᓂ ᑐᓴᖅᑎᑦᑐᒪᓪᓗᓯ 

ᒪᓕᒐᓕᐅᖅᑏᑦ ᑲᑎᒪᖃᑎᖃᓚᐅᕐᓂᓐᓂᒃ ᑕᒫᓂ 

ᐃᖃᓗᖕᓂ ᑲᓇᑕᐅᑉ ᐊᖓᔪᖅᑳᖓᓂᒃ ᑐᕉᑑᒥᒃ 

ᐊᒻᒪᓗ ᒥᐊᓕ ᓴᐃᒪᓐ, ᒥᓂᔅᑕᐅᑉ 

ᓄᓇᖅᑲᖅᑳᖅᑐᓕᕆᓂᕐᒧᑦ ᐅᑭᐅᖅᑕᖅᑐᒥᓗ 

ᐃᓛᒃᑰᖅᑐᒥᒃ ᑭᒡᒐᖅᑐᐃᔨ ᐅᑭᐅᖅᑐᓕᕆᓂᕐᒧᑦ. 

 

ᐅᖃᖅᑏ, ᕕᕝᕗᐊᕆ 9-ᖑᑎᓪᓗᒍ 

ᑲᑎᖃᑎᒋᔪᓐᓇᓚᐅᖅᐸᕋ ᑲᓇᑕᐅᑉ ᐊᖓᔪᖅᑳᖓ 

ᑕᕝᕙᓂ ᒪᓕᒐᓕᐅᕐᕕᑦᑎᓐᓂ ᐊᒻᒪ ᑐᓐᖓᓱᒃᑎᒃᖢᒍ 

ᓯᕗᓪᓕᖅᐹᑦᑎᐊᖓᓂᒃ ᐳᓚᕋᓐᓂᖓᓂᒃ ᓄᓇᕘᒧᑦ. 

ᐅᖃᖃᑎᒌᖕᓂᖃᑦᑎᐊᓚᐅᖅᐳᒍᒃ ᐊᒻᒪᓗ 

ᐅᖃᐅᑎᒃᑲᓐᓂᖅᖢᒍ ᐱᑕᖃᒃᑲᓐᓂᕆᐊᖃᕐᓂᖓᓂᒃ 

ᐱᓕᕆᔾᔪᑎᒃᓴᓂᒃ ᐱᖁᑎᕐᔪᐊᒃᓴᓄᑦ ᓄᓇᕘᑦᑎᓐᓂ. 

 

ᐅᖃᖃᑎᒌᒃᑎᓪᓗᑕ ᑐᕌᖓᓂᖃᓚᐅᖅᐳᖅ 

ᐅᖃᖃᑎᒋᔭᐅᓐᖏᓗᐊᖃᑦᑕᕐᓂᑦᑎᓐᓂᒃ ᓄᓇᕘᒥ 

ᐊᑐᓕᖅᑎᑕᐅᓂᖓᓂᒃ ᐅᖅᓱᐊᓗᒃᓴᖅᓯᐅᕐᓂᕐᒧᑦ 

ᐳᓚᒃᓴᓯᐅᕐᓂᕐᒧᓪᓗ ᓄᖅᑲᖔᑎᑕᐅᓚᐅᕐᓂᖏᓐᓂᒃ, 

ᐱᓗᐊᖅᑐᒥᒃ ᐊᒃᑐᐃᒐᔭᕐᓂᖓᓂᒃ ᓄᓇᕗᑦ 

ᐱᔪᓐᓇᐅᑎᑖᕋᓱᖕᓂᕐᒧᑦ 

ᐊᖏᖃᑎᒌᒍᑕᐅᓇᓱᒃᐸᓪᓕᐊᔪᓄᑦ. 

ᐊᒃᓱᕉᑎᒋᓚᐅᖅᐸᕋ ᓄᓇᕗᑦ ᒐᕙᒪᒃᑯᖓᑕ 

ᐃᓚᐅᔭᕆᐊᖃᕐᓂᖓᓂᒃ ᐊᒻᒪ ᐅᖃᖃᑎᒌᒍᑕᐅᓗᑎᒃ  

ᓯᕗᓂᒃᓴᒥ ᐸᕐᓇᐅᑎᓕᐅᕐᓂᐅᔪᓂᒃ 

ᓄᓇᕗᒻᒧᐊᖓᔪᓂᒃ, ᐱᓗᐊᖅᑐᒥ ᒐᕙᒪᑐᖃᒃᑯᑦ 

ᐅᑭᐅᖅᑕᖅᑐᒥ ᐊᑐᐊᒐᓕᐅᖃᑦᑕᕐᓂᖏᓐᓂᒃ. 

 

ᐅᖃᖅᑏ, ᖃᐅᑐᐊᕐᒪᑦ ᕕᕝᕗᐊᕆ 10-ᒥ, 

ᑲᑎᖃᑎᒋᔪᓐᓇᖅᓯᓚᐅᖅᐸᕋ ᒥᔅ ᓴᐃᒪᓐ 

ᐅᖃᖃᑎᒋᓪᓗᒍᓗ ᑕᒪᒃᑯᓄᖓ ᓄᑖᓄᑦ 

ᐅᑭᐅᖅᑕᖅᑐᒥ ᑲᑐᔾᔨᖃᑎᒌᒃᖢᑕ ᐆᒃᑐᕋᐅᑎᒧᑦ 

ᐃᔾᔪᐊᖅᑕᐅᔪᓐᓇᖅᑐᒧᑦ ᐅᖃᖃᑎᒌᒃᑎᓪᓗᒋᒃ 

ᑕᐃᔅᓱᒪᓂ ᑐᑭᓕᐊᖃᑎᒌᓐᓂᖃᖅᑐᒥᒃ 

ᑮᓇᐅᔭᓕᐅᕋᓱᐊᕐᓂᕐᒧᑦ ᐃᓅᓯᓕᕆᓂᕐᒧᓪᓗ 

ᓴᖅᑭᔮᖅᑑᔪᓂᒃ ᐅᑭᐅᖅᑕᖅᑐᒥ. 

ᓇᓗᓇᐃᖅᓯᓚᐅᕐᒥᔪᖓ ᑖᒃᑯᐊ ᒪᓕᒋᐊᓕᓐᓂᒃ 

ᐋᖅᑭᒃᓱᖅᓯᒪᓂᐅᒐᔭᖅᑐᑦ ᓴᓇᔭᐅᖁᓪᓗᒋᑦ ᐆᒪᔪᐃᑦ 

ᓴᐳᔾᔭᐅᖁᓪᓗᒋᑦ ᐊᒻᒪᓗ ᐱᐅᖅᓱᐊᖅᑕᐅᖁᓪᓗᒋᑦ.  

 

ᐅᖃᖅᑏ, ᑖᒃᑯᐊ ᑲᑎᒪᖃᑎᒋᑎᓪᓗᑎᒍ 

ᐅᖃᒃᑲᓐᓂᓚᐅᖅᑐᖓ ᒐᕙᒪᒃᑯᑦ ᐊᖏᖅᓯᒪᑦᑎᐊᕐᒪᑕ 

ᖃᑐᓂᖑᑎᒌᑦᑎᐊᓂᖅ ᓴᖅᑭᑦᑎᓇᓱᓐᓂᐊᕐᓗᒍ 

ᓄᓇᓖᑦ ᓲᖑᑎᒋᐊᖅᑕᑕᐅᓂᖏᑎᒍᑦ 

ᖃᓄᐃᓕᖓᒋᒃᑲᓐᓂᕈᓐᓇᖅᑎᑕᐅᓂᖏᑎᒍᓪᓗ, 

ᐊᒻᒪᓗ ᓄᓇᕗᒻᒥᐅᑦ ᑕᒪᒃᑯᓄᖓ ᐱᕕᒃᓴᐅᔪᓂᑦ 

ᑎᒍᓯᔪᓐᓇᑦᑎᐊᓕᖁᓪᓗᒋᑦ. 

 

ᐊᔭᐅᖅᑐᐃᖏᓐᓇᕐᓂᐊᖅᐳᖓ ᑭᒡᒐᖅᑐᕐᓗᒋᑦ 

ᓄᓇᕗᒻᒥᐅᑦ ᑖᒃᑯᐊ ᓂᐱᕗᑦ 

ᑐᓴᖅᑕᐅᑦᑎᐊᖁᓪᓗᒋᑦ, ᑐᑭᓯᔭᐅᑦᑎᐊᖁᓪᓗᒋᑦ ᐊᒻᒪ 

ᐊᖏᖅᑕᐅᔪᒥᓇᑦᑎᐊᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑐ ᖁᓪᓕᒃᑯᓐᓄᑦ, ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᑉ ᐅᖃᐅᓯᖓ 230 - 4(3): ᖁᓪᓕᒃ 

ᐆᒻᒪᖅᑯᑎᓕᕆᔨᒃᑯᑦ ᐊᖅᑯᑎᓂ 

ᖃᐅᒻᒪᖅᑯᑎᓕᕆᓂᖓᓂᒃ ᐊᖏᓪᓕᒋᐊᕆᓂᖅ 

(ᒪᐃᒃ) 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥ ᓇᓗᓇᐃᖅᓯᓂᐊᖅᑐᖓ ᑖᒃᑯᓄᖓ 

ᑲᔪᓯᕙᓪᓕᐊᔪᓂᑦ ᖃᐅᒻᒪᖅᑯᑎᓂᒃ 

ᐊᑐᖅᑕᐅᖃᑦᑕᖅᑐᓂᒃ ᖃᐅᒪᓕᕆᔨᒃᑯᓐᓄᑦ .  

 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3121 

 

 

 

ᐅᓪᓗᒥ ᖁᕕᐊᓱᑦᑐᖓ ᓇᖏᖅᓯᔪᓐᓇᕋᒪ ᑕᕝᕙᓂ 

ᐃᓪᓗᒥᑦ ᓇᓗᓇᐃᖅᓯᓗᖓ ᑖᒃᑯᐊ 

ᐃᓚᔭᐅᕙᓪᓕᐊᑐᐃᓐᓇᕐᓂᐊᕐᖓᑕ ᖁᓪᓕᒃᑯᑦ 

ᖃᐅᒪᔾᔪᑎᓕᕆᔨᒃᑯᑦ ᐊᑐᕈᒪᓂᕆᔭᖏᑦ ᖃᐅᒪᔾᔪᑎᓂᒃ 

ᑕᒫᓂ ᐊᑐᕆᐊᒥᑦ ᖃᐅᒪᑐᓐᖏᓂᖅᓴᓂᒃ ᑕᕝᕙᓂ 

ᓄᓇᕗᑦ ᐃᓗᐊᓂ.  
 

ᐊᕐᕌᓂᐅᓚᐅᖅᑐᖅ ᑕᒫᓂ ᐃᖃᓗᓐᓂ ᖃᐅᒪᓕᕆᔨᒃᑯᑦ 

ᐊᓯᔾᔨᖅᓱᐃᓚᐅᕐᖓᑕ ᐊᑐᕆᐊᓂᑦ ᖃᐅᒪᔾᔪᑎᑐᖃᐃᑦ 

ᓄᑖᖑᓂᖅᓴᓂᒃ ᐋᖅᑭᔅᓱᐃᓪᓗᑎᒃ. ᑖᓐᓇ ᑕᕝᕙᓂ 

ᓄᓇᓕᐸᐅᔭᒥᑦ ᖃᐅᔨᔭᐅᓚᐅᕐᖓᑦ ᑕᒪᓐᓇ 

ᐱᔾᔪᑎᖃᖅᑐᓂ ᐊᑲᐅᓈᖅᑐᒃᑯᑦ ᐊᒻᒪᓗ 

ᖃᐅᒪᑐᓐᖏᓂᖅᓴᐅᓪᓗᑎᒃ. ᐊᒻᒪᓗ ᑖᓐᓇ 

ᐆᑦᑐᕋᐅᑕᐅᓚᐅᖅᑐᖅ ᖃᐅᔨᒋᐊᖅᑕᐅᓚᐅᖅᑐᖅ 

ᐃᓱᒪᑖᕈᑕᐅᕗᖅ ᑕᒪᓐᓇ ᐋᖅᑭᒃᓱᐃᕙᓪᓕᐊᓂᖅ 

ᐊᑐᕐᓂᕐᒧᑦ ᖃᐅᒪᔾᔪᑎᓂᒃ ᑕᒫᓂ ᓄᓇᕗᑦ ᐃᓗᐊᓂ 

ᓄᓇᓕᓐᓂᑦ.  
 

ᖃᐅᒪᓕᕆᔨᒃᑯᑦ ᑲᔪᓯᕙᓪᓕᐊᑐᐃᓐᓇᖅᓯᒪᔪᑦ 

ᐋᖅᑭᔅᓱᐃᕙᓪᓕᐊᓪᓗᑎᒃ ᖃᐅᒪᔾᔪᑎᓂᒃ ᓄᑖᓂᒃ 

ᐊᑐᕆᐊᓃᑦᑐᓂᒃ ᑕᕝᕙᓂ ᐃᖃᓗᓐᓂᑦ 

ᑲᔪᓯᕙᓪᓕᐊᓂᐊᖅᑐᖅ ᑖᓐᓇ. ᐊᒻᒪᓗᑦᑕᐅᖅ 

ᐊᓯᖏᓐᓄᑦ ᓄᓇᓕᓐᓄᑦ ᑲᔪᓯᕙᓪᓕᐊᓂᐊᕐᒥᔪᑦ 

ᐋᖅᑭᒃᓱᐃᓂᖅ ᖃᐅᒪᔾᔪᑎᓂᒃ ᓄᑖᓂᒃ ᐊᑐᕆᐊᒦᑦᑐᓂᒃ 

ᑖᒃᑯᓄᖓ ᓄᓇᓖᓐᓄᒃ ᒪᕐᕉᓐᓄᒃ ᐃᖃᓗᑦᑑᑦᑎᐊᕐᒧᓪᓗ 

ᐊᒻᒪᓗ ᑲᖏᖅᖠᓂᕐᒧᑦ ᑕᒫᓂ ᐊᐅᔭᐅᓂᐊᖅᑐᒥᑦ.  
 

ᑖᒃᑯᐊ ᖃᐅᒪᔾᔪᑏᑦ ᓄᓇᓕᓐᓂᑦ ᐊᑐᕆᐊᖏᓐᓄᑦ 

ᓄᑖᖑᔪᑦ ᑕᐃᒪ ᐊᑲᐅᓈᓪᓚᕆᑦᑐᒃᑯᑦ 

ᐱᕚᓪᓕᕈᑕᐅᓇᓱᑦᑐᑦ ᐊᑑᑎᖃᕐᖓᑕ ᑖᒃᑯᐊ 

ᐱᔾᔪᑎᒋᓪᓗᒋᑦ ᖃᐅᒪᑐᓐᖏᓂᖅᓴᐅᓂᖏᑦ ᐊᒻᒪᓗ 

ᐊᑐᑯᑖᒍᓐᓇᕐᓂᖅᓴᐅᓪᓗᑎᒃ 30 ᐳᓴᓐᑎᓪᓗᐊᒥᑦ. ᑖᓐᓇ 

ᐱᔾᔪᑎᒋᓪᓗᒍ ᑕᐃᒪ ᑭᖑᓪᓕᕐᒥᑦ ᓴᖅᑮᓐᖏᓐᓂᖅᓴᐅᕗᑦ 

ᖃᐅᒪᔾᔪᑎᑦᑎᓐᓄᑦ ᐊᐅᓚᓂᖏᓐᓂᑦ. ᑖᒃᑯᐊ ᓄᑖᖑᔪᑦ 

ᖃᐅᒪᔾᔪᑏᑦ ᐊᑐᕆᐊᓄᑦ ᑕᐃᒪ ᐅᓄᖅᑐᓂᒃ 

ᐊᑲᐅᓈᖅᑐᓂᒃ ᑮᓇᐅᔭᖅᑐᖏᓐᓂᖅᓴᓂᓪᓗ ᐊᒻᒪᓗ 

ᓴᓇᔭᐅᖃᑦᑕᕐᓂᖏᒋᐊᖃᓐᖏᓐᓂᖏᓐᓂᑦ. ᑖᒃᑯᐊ 

ᐱᔾᔪᑎᒋᓪᓗᒋᑦ ᑕᐃᒃᑯᓇᓐᖓᑐᖃᖅ ᖃᐅᒪᔾᔪᑎᓂᒃ 

ᐊᑐᕐᓗᓂ ᑕᓪᓕᒪᐃᕋᓪᓗᐊᖅᑐᓂᒃ 

ᐊᑐᕈᓐᓇᖅᓯᓂᖅᓴᐅᓯᒪᒻᒪᑕ ᑕᐃᒃᑯᓇᓐᖓᑐᖃᖅ 

ᖃᐅᒪᔾᔪᑎᑐᖃᕐᓂᒃ ᐊᑐᕆᐊᕐᒧᑦ.  

ᐊᒻᒪᑦᑕᐅᖅ ᑕᒪᓐᓇ ᐱᔾᔪᑎᒋᓪᓗᒍ 

ᐃᓚᓯᒋᐊᒃᑲᓐᓂᕈᒪᕗᖓ ᑕᒪᓐᓇ ᐊᕙᑎᓕᕆᓂᕐᒧᑦ 

ᑮᓇᐅᔭᖅᑐᖏᓐᓂᖅᓴᐅᓂᕐᒧᓪᓗ ᑖᒃᑯᐊ ᐱᔾᔪᑎᒋᓪᓗᒋᑦ 

ᓄᑖᖑᔪᑦ ᖃᐅᒪᔾᔪᑏᑦ ᐊᑐᕆᐊᕐᒧᑦ. ᑕᒪᓐᓇ 

ᐱᔾᔪᑎᒋᓪᓗᒍ ᑕᐃᒪ ᐊᑦᑕᓇᓐᖏᓂᖅᓴᒥᓪᓗ ᐊᒻᒪᓗ 

ᖃᐅᒪᓂᖅᓴᒥᑦ ᐊᑐᕆᐊᑦ 

ᖃᐅᒪᑎᑕᐅᖃᑦᑕᕐᓂᐊᖅᑐᑦ.  
 

(ᑐᓵᔨᑎᒍᑦ) ᐅᖃᖅᑏ, ᖁᔭᓐᓇᒦᕈᒪᔭᒃᑲ 

ᓄᓇᒥᐅᑕᓕᕆᔨᒃᑯᑦ ᑲᓇᑕᒥ ᐱᓕᕆᕕᖏᑦ 

ᐃᑲᔪᖅᓱᐃᖃᑦᑕᓚᐅᕐᒪᑕ ᖁᓪᓕᒃᑯᓐᓂᑦ ᐆᒻᒪᖅᑯᑎᖏᑦ 

ᑖᒃᑯᐊ ᐊᑐᓗᐊᖁᓇᒋᑦ ᐅᖅᓱᐊᓗᓐᓂᑦ. ᓲᕐᓗ 

ᑕᐃᒃᑯᓂᖓ ᐅᖅᓱᖅᑐᓐᖏᓐᓂᖅᓴᓂᒃ ᐃᑯᒻᒪᖅᑯᑎᓂᑦ 

ᐱᓕᕆᐊᖃᕐᓂᐊᖅᑎᓪᓗᒋᑦ ᖁᓪᓕᒃᑯᑦ 

ᐃᖅᑲᓇᐃᔭᖃᑎᖃᖅᑯᑦ ᒐᕙᒪᑐᖃᒃᑯᑦ ᐱᓕᕆᕕᖓᓐᓂᑦ 

ᐸᕐᓇᐃᑎᓪᓗᒋᑦ ᑕᒪᓐᓇ ᐊᖏᓪᓕᒋᐊᖅᑕᐅᖁᓪᓗᒍ 

ᓄᓇᓕᓐᓂᑦ ᐃᓕᐅᖅᑲᖅᑕᐅᖁᓪᓗᒍ 2017 ᐊᕐᕌᒍᐊᑕ 

ᐃᓱᐊᓂᑦ.  
 

(ᑐᓵᔨᑎᒎᕈᓐᓃᖅᑐᖅ) ᖃᐅᒪᓕᕆᔨᒃᑯᑦ 

ᐊᖏᖅᓯᒪᑦᑎᐊᓪᓚᕆᑉᐳᑦ ᐊᒻᒪᓗ ᕿᓂᕐᓂᐊᖅᐳᒍᑦ 

ᐊᑲᐅᓈᕐᓂᖅᓴᒥᑦ ᖃᐅᔨᒪᔾᔪᑎᓂᒃ, 

ᖃᐅᒪᑐᓐᖏᓂᖅᓴᓂᒃ, ᖃᐅᒪᔾᔪᑎᓂᓪᓗ 

ᐊᑐᓐᖏᓂᖅᓴᓂᒃ ᐊᐅᓚᓂᖏᑦᑕ ᐃᓗᓕᒫᖓᓂ 

ᑲᒪᓂᐊᕋᑦᑕ ᐊᒻᒪᓗ ᐅᖅᓱᐊᓗᒻᒥᒃ 

ᐊᑐᓐᖏᓂᖅᓴᐅᓂᕐᒥᒃ. ᐊᒻᒪᑦᑕᐅᖅ, ᑕᒪᔅᒧᒥᖓ 

ᐳᔪᕐᓗᒻᒥᒃ ᓴᖅᑮᖏᓐᓂᖅᐸᐅᓂᐊᖅᑐᑎᒃ ᑖᒃᑯᐊ. 

ᑕᐃᒪᐃᒻᒪᑦ, ᑕᒪᓐᓇ ᐊᕙᑎᕗᑦ 

ᐃᑉᐱᒋᑦᓯᐊᓂᕈᒪᓪᓗᑎᒍ ᐊᑐᖅᑕᐅᓂᕆᓂᐊᖅᑕᖓ. 

ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᓴᕕᑲᑖᖅ. 
 

ᐊᖓᔪᖅᑳᑉ ᐅᖃᐅᓯᖓ 231 - 4(3): 

ᖃᓕᕋᓕᖅᑕᐅᒍᓐᓇᖅᑐᑦ ᐃᓚᔭᐅᓂᖏᑦ 

ᐃᒪᕕᒻᒥ ᓈᓴᐅᑖ 0 (ᓴᕕᑲᑖᖅ) 
 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᕕᐊᓱᑉᐳᖓ ᐅᖃᕆᐊᒥᒃ ᓄᓇᕗᑦ 

ᐅᓄᖅᓯᒋᐊᕐᕕᐅᓚᐅᕐᒪᑦ ᖃᓕᕋᓕᕋᒃᓴᓂᒃ, 575 

ᑕᓐᓯᓂᒃ ᐅᖁᒪᐃᓐᓂᖃᖅᑐᓂᒃ ᑲᓇᓐᓇᖓᑕ 

ᑕᕆᐅᖓᓂ, 0A-ᖑᓂᕋᖅᑕᒥ ᐊᒻᒪᓗ 575 ᑕᓐᓯᓂᓪᓗ 

ᐅᖁᒪᐃᓐᓂᖃᖅᑐᓂᒃ 0B-ᒥ, ᑲᑎᑦᑐᒋᑦ ᐅᖁᒪᐃᓐᓃᑦ 

ᐅᓄᖅᓯᒋᐊᕐᓂᐅᔪᑦ 1,150 ᑕᓐᓯᓂᒃ. 
 

ᒐᕙᒪᒋᔭᑦᑕ ᐊᑯᓂ ᑐᓐᖓᕕᖃᐃᓐᓇᖅᓯᒪᕗᑦ 

ᐃᓘᓐᓇᑎᒃ 100 ᐳᓴᓐᑎᖏᑦ ᐅᓄᖅᓯᒋᐊᕈᑕᐅᔪᐃᑦ 

ᐃᖃᓗᒃᑕᐅᔪᓐᓇᖅᑐᑦ ᐃᒪᖁᑎᑦᑎᓐᓂ 

ᓄᓇᕗᒻᒨᖅᑕᐅᔭᕆᐊᖃᕐᒪᑕ ᐊᖑᒻᒪᑎᒋᐊᕈᓐᓇᖁᓪᓗᑕ 

ᑕᐃᒫᑦᑎᐊᖅ ᐊᒡᒍᑐᕐᕕᐅᓂᕆᔭᕆᐊᖃᑦᑕᑎᓐᓄᑦ, 

ᑕᒪᓐᓇᓗ ᖁᕕᐊᓇᖅᑐᖅ ᐅᓄᖅᓯᒋᐊᕐᓂᐅᔪᖅ 

ᑕᐃᒫᑦᑎᐊᖅ ᑲᔪᓯᒻᒪᑦ. 
 

ᐅᖃᖅᑏ, ᑕᒪᓐᓇ ᐅᓄᖅᓯᒋᐊᖅᓯᓂᐅᔪᖅ 

ᐃᑲᔪᑐᐃᓐᓇᔾᔮᖏᑦᑐᖅ ᐃᖃᓗᓕᕆᓂᐅᔪᒥᒃ ᑲᓇᑕᒥ 

ᓂᐅᕕᐊᒃᓴᖃᖅᐸᓐᓂᐅᔪᒥᒃ ᐃᖃᓗᓕᕆᓂᕐᒥ, 

ᑮᓇᐅᔭᓕᐅᒃᑲᓐᓂᕈᑎᒃᓴᓂᒃ ᓴᖅᑭᑎᑦᑎᑲᓐᓂᓚᖓᒻᒪᑦ 

ᓄᓇᕗᒻᒥᐅᑕᐅᔪᓄᑦ. ᑖᒃᑯᐊ ᐅᓄᖅᓯᒋᐊᕈᑕᐅᔪᑦ 

ᓂᐅᕐᕈᑕᐅᒍᑎᒃ ᐊᑭᖃᕋᔭᓐᖑᐊᖅᑐᑦ $8 ᒥᓕᐊᓂᒃ, 

ᑕᕝᕘᓇᓗ ᐃᓚᒋᐊᒃᑲᓐᓂᕈᑕᐅᓂᐊᖅᑐᑦ ᓄᓇᕗᒻᒥ 

ᖃᓕᕋᓕᓐᓂᒃ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ $113 

ᒥᓕᐊᓄᑦ. 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3122 

 

 

 

ᐃᑭᕐᒥ ᐃᖃᓗᒐᓱᑉᐸᓐᓂᐅᔪᖅ ᓱᓕ ᑕᑯᑎᑦᑎᓯᒪᕗᖅ 

ᐱᕙᓪᓕᐊᒻᒪᕆᔾᔪᑎᒻᒪᕆᐅᒍᓐᓇᕐᓂᖏᑕ ᓄᓇᕗᒻᒥᐅᑦ 

ᓇᒻᒥᓂᖅᓱᐸᓪᓕᐊᒍᓐᓇᕐᓂᖏᑕ 

ᑮᓇᐅᔭᓕᐅᕈᑎᒃᓴᐅᔪᓐᓇᖅᑐᓄᑦ. ᑕᐃᒪᐃᒻᒪᓪᓗ 

ᑲᔪᓰᓐᓇᕐᓂᐊᖅᐳᒍᑦ ᐅᔭᐅᖅᑐᐃᕙᓐᓂᑎᓐᓂᒃ 

ᓄᓇᕗᒻᒥᐅᑦ ᑕᑯᔪᒪᔭᖏᑦ ᐱᓪᓗᒋᑦ. 

ᑐᓂᔭᐅᖃᑦᑕᖁᓪᓗᑕ ᓈᒻᒪᑦᑐᓂᒃ ᐊᖏᓛᒥᓪᓗ 

ᐱᕚᓪᓕᕈᑎᖃᕈᓐᓇᕐᓗᑕ ᐃᖃᓗᓕᕆᓂᐅᔪᒥᒃ 

ᑕᕆᐅᕐᒥ ᖃᓂᒋᔭᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᖁᐊᓴ. 
 

ᐊᖓᔪᖅᑳᑉ ᐅᖃᐅᓯᖓ 232 - 4(3): 

ᐊᐅᐸᔮᖓᔪᒥᒃ ᐅᕕᓂᕈᖅᓯᒪᓐᓇᐅᑉ ᐅᓪᓗᖓ 

(ᖁᐊᓴ) 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᒪᓕᒐᓕᐅᖅᑎᐅᖃᑎᒃᑲᐃᓛᒃ ᑕᐃᒪ ᐅᕙᓐᓂᒃ 

ᐃᓚᒋᔭᐅᖁᑐᐃᓐᓇᑦᑎᐊᕆᕙᒃᑲ. ᐊᒻᒪᓗ, 

ᐃᓕᑕᖅᓯᖁᑦᑎᐊᖅᐸᒃᑲ ᖃᐅᒃᐸᑦ, ᐊᖃᒍ, ᕕᕝᕗᐊᕆ 

22-ᖑᓕᖅᐸᑦ ᐊᐅᐸᔮᖅᑐᒥᒃ ᐊᑐᖃᑦᑕᕐᓂᐊᖅᐳᒍᑦ. 

ᑖᓐᓇ ᐊᐅᐸᔮᖅᑐᒧᑦ ᐅᓪᓘᖕᒪᑦ. ᑐᑭᓯᔭᐅᓐᓂᕈᒪ 

ᐊᐅᐸᔮᖅᑐᖅ.ᑕᐃᒪ ᖁᕕᐊᓱᑦᑎᐊᖅᑐᖓᐃᓛᒃ ᑖᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ 

ᐃᑲᔪᖅᑐᑦᑎᐊᖃᑦᑕᕐᒪᑕ ᑕᒪᓐᓇ ᓵᓚᖃᕋᓱᐊᕐᓂᓗᐊᕐᒧᑦ 

ᓄᖅᑲᖅᑎᑕᐅᔭᕆᐊᖃᕐᓂᖓᓂᒃ ᑖᒃᑯᓄᖓ 

ᐃᓕᓐᓂᐊᕐᕕᒃᑎᓐᓂ.  

 

ᑕᐃᒪ ᑖᓐᓇ ᐱᔾᔪᑎᒋᓗᐊᖅᖢᒍᐃᓪᓛᒃ ᐊᐅᐸᔮᖅᑐᒥᒃ 

ᐊᑐᖃᑦᑕᕐᓂᖅ ᐅᓪᓘᑎᓪᓗᒍ, ᑕᐃᒪ 

ᐃᓕᓐᓂᐊᖅᑐᓕᕆᔨᑦ ᐃᓕᓐᓂᐊᕐᕕᓕᒫᕐᓂᒃ 

ᐃᓕᓐᓂᐊᕐᕕᓕᒫᑦᑎᓐᓃᓛᑦ ᐊᔾᔨᒌᓐᖏᑦᑐᓂᒃ 

ᐊᑐᒐᒃᓴᓂᒃ ᐱᑖᖅᑎᖃᑦᑕᕋᑦᑎᒍᑦ 

ᐊᑐᖅᑕᐅᖃᑦᑕᕈᓐᓇᕐᓂᐊᖅᑐᓂᒃ ᖃᓄᖅ ᑕᒪᓐᓇ 

ᓵᓚᖃᕋᓱᐊᕐᓂᖅ ᓄᖅᑲᕆᐊᖃᕐᓂᖓ ᐱᔾᔪᑎᒋᓪᓗᒍ. 

ᐊᒻᒪᓗ, ᑖᓐᓇ ᐊᐅᐸᔮᖅᑐᒥᒃ ᐊᑐᖃᑦᑕᕐᓂᖅ 

ᐅᓪᓘᑎᓪᓗᒍᐃᓛᒃ ᑖᒃᑯᐊ “ᕈᐊᑦ ᑯᕌᔅ” ᐊᒻᒪᓗ ᑖᒃᑯᐊ 

Embrace Life Council-ᓂᕋᖅᑕᕗᑦ ᑖᒃᑯᐊ  

ᓴᓇᖃᑎᒋᓪᓗᑎᒍ ᑕᒪᑐᒥᖓ ᓴᖅᑭᑎᑦᑎᖃᑦᑕᖅᓯᒪᒐᑦᑕ. 
 

ᐅᖃᖅᑎᑦᑎᔩ, ᑕᐃᒪ ᑖᒃᑯᐊ ᐃᓕᓐᓂᐊᖅᑎᖁᑎᕗᑦ 

ᑕᕐᕆᔭᖅᑎᑕᐅᖃᑦᑕᕐᓂᐊᖅᑐᓪᓗ 

ᑎᑎᕋᖅᑎᑕᐅᖃᑦᑕᕐᓗᑎᒡᓗ ᑕᒪᑐᒪ ᒥᒃᓵᓄᑦ. ᐊᒻᒪᓗ, 

ᐃᓚᖏᑦ ᐃᓕᓐᓂᐊᕐᕕᑦ ᑕᐃᒪ ᐃᓕᓐᓂᐊᕐᕕᐊᑕ 

ᐃᓗᐊᓂ ᐃᖃᐃᓕᓴᕐᓂᕐᒧᑦ ᐊᔾᔨᒌᓐᖏᑦᑐᒃᑯᑦ ᑕᐃᒪ  

ᐱᓕᕆᑎᑕᐅᖃᑦᑕᕐᓂᐊᖅᑐᑦ ᐅᕝᕙᓘᓐᓃᑦ 

ᐃᓐᖏᖅᑎᑕᐅᖃᑦᑕᕐᓗᑎᒃ ᖃᓄᑐᐃᓐᓇᖅ, 

ᒧᒥᕐᓗᑎᓪᓘᓐᓃᑦ. ᑕᒪᓐᓇ ᓵᓚᒃᓴᖃᑦᑕᕋᓱᓗᐊᕐᓂᖅ 

ᐃᓚᒥᓂᒃ ᑕᒪᓐᓇ ᐱᔾᔪᑎᒋᓪᓗᒍ 

ᓄᖅᑲᖅᑎᑕᐅᒋᐊᖃᕐᓂᖓᓂᒃ ᐊᒻᒪᓗ ᐃᓐᓇᕐᓂᒃ 

ᐅᖃᕐᕕᐅᖃᑦᑕᕐᓂᐊᕐᒥᔪᐃᑦ ᑕᒪᓐᓇ ᐃᓄᐃᑦ 

ᖃᐅᔨᒪᔭᑐᖃᖓ ᐱᔾᔪᑎᒋᓪᓗᒍ. ᖃᓄᕐᓕ ᑕᒪᓐᓇ 

ᐃᓄᓪᓚᕆᖕᓂᒃ ᑲᒪᒋᔭᐅᖃᑦᑕᓚᐅᕐᒪᖔᑦ 

ᐅᓂᒃᑳᕐᕕᐅᑦᑎᐊᖃᑦᑕᕐᓂᐊᖅᑐᑦ. ᓲᖃᐃᒻᒪᑦ ᑕᒪᓐᓇ 

ᓵᓚᖃᕋᓱᓗᐊᕐᓂᖅ ᑕᒪᓐᓇ ᐊᑐᕆᐊᖃᓐᖏᓪᓚᕆᖕᒪᑦ.  

 

ᐅᖃᖅᑎᑦᑎᔩ, ᑕᐃᒪ ᑕᒪᓐᓇ 

ᐃᓕᑕᕆᓯᒪᑦᑎᐊᕋᑦᑎᒍᓂᓛᒃ ᓇᓂᑐᐃᓐᓇᖅ 

ᑐᓴᕈᑎᒋᖃᑦᑕᕋᑦᑎᒍᑦ ᓄᓇᕗᑦᒥ ᐊᒻᒪᓗ 

ᓇᓗᓇᓐᖏᑦᑐᖅ ᑕᒪᓐᓇ ᓵᓚᖃᕋᓱᓗᐊᕐᓂᖅ 

ᓇᐅᒃᑯᑐᐃᓐᓇᖅ ᑕᑯᔅᓴᐅᖃᑦᑕᕐᒪᑦ, 

ᓴᓇᕝᕕᑦᑎᓐᓂᓪᓘᓐᓃᑦ ᐅᕝᕙᓘᓐᓃᑦ 

ᐃᓕᓐᓂᐊᕐᕕᑦᑎᓐᓂ ᓄᓇᑦᑎᓐᓂᓗ, ᐊᓪᓛᑦ 

ᖃᕆᓴᐅᔭᒃᑯᑦ ᑕᒪᓐᓇ ᑕᑯᒃᓴᐅᖃᑦᑕᕐᒪᑦ. ᑕᐃᒪᐃᓛᒃ 

ᑕᒪᓐᓇ ᓴᖅᑭᔮᖅᑎᒃᑲᓐᓂᕈᑦᑎᒍᑦ ᖃᓄᖅ ᑕᒪᓐᓇ 

ᐃᓅᓯᖃᑦᑎᐊᕐᓂᖅ ᐊᑐᖔᕋᓱᒃᑯᑦᑎᒍᑦ ᑕᒪᓐᓇ 

ᐃᑲᔫᑎᖃᓪᓚᕆᖕᓂᐊᕐᒪᑦ, ᓲᕐᓗ ᐊᑐᕐᓗᑎᒍ ᑕᒪᓐᓇ 

ᑐᓐᖓᓇᕐᓂᖅ ᐊᒻᒪᓗ ᐃᓅᖃᑎᒌᑦᑎᐊᕐᓂᖅ ᑖᒃᑯᐊ 

ᑕᕝᕙ ᓴᖅᑭᔮᑦᑎᐊᒃᑲᓐᓂᕆᐊᖃᕋᑦᑎᒍᑦ.  

 

ᐊᒻᒪᓗ ᓄᓇᕗᒻᒥᐅᑕᐅᖃᑎᒃᑲ ᑕᒪᕐᒥᓕᒫᖅ 

ᑕᒪᑐᒥᖓ ᐃᓕᑕᖅᓯᖁᕙᒃᑲ ᖃᐅᒃᐸᐅᓂᐊᖅᑐᖅ, 

ᐊᖃᒎᓂᐊᖅᑐᖅ ᑕᒪᓐᓇ ᐃᑲᔪᖅᑐᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᓂᒋᐊᓄᑦ, ᒥᔅᑐ ᐋᓕᒃᓵᓐᑐ ᓴᒻᒧᖅᑐᖅ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᖁᕕᐊᓲᑎᖃᕐᓂᖅ ᓇᓪᓕᐅᓂᖅᓯᐅᓂᕐᒥᒃ 

ᑲᑎᒪᓯᒪᓂᖓᓂᒃ ᓄᓕᐊᒥᓂᒃ ᐊᒻᒪᓗ 

ᓇᓪᓕᐅᓂᖅᓯᐅᖁᔨᓂᕐᒥᒃ ᐃᕐᖑᑕᒥᓂᒃ 

(ᓴᒻᒧᖅᑐᖅ, ᐋ) 

ᐋᓕᒃᓵᓐᑐ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. (ᑐᓵᔨᑎᒎᖏᑦᑐᖅ) 

ᑲᖏᖅᖠᓂᕐᒥᐅᑕᐅᖃᑎᒃᑲ, ᓄᓇᕗᒻᒥᐅᑦ, 

ᑲᑎᒪᔨᐅᖃᑎᑉᑲ, ᐅᑉᓗᑦᓯᐊᖅ.  
 

ᓇᖏᖅᓯᔾᔪᑎᖃᖅᑐᖓ ᐃᒡᓗᒥ ᑲᑎᑎᑕᐅᕝᕕᑉᐳᒃ 

ᓄᓕᐊᕋᓗ ᓇᓪᓕᕐᒪᑦ. Happy Anniversary, 

ᓄᓕᐊᖅ. 

ᐱᖃᑖ ᐅᖃᐅᓯᕆᔪᒪᔭᕋ ᐃᕐᖑᑕᕋ ᔨᓂ ᐅᓈᖅᑑᖅ 

ᑯᓄᒃ ᐅᓪᓗᒥ ᓇᓪᓕᐅᑎᒻᒪᑦ, Happy Birthday-

ᓇᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ. 

ᐃᓄᐃᑦ ᐃᓕᖅᑯᓯᖓᑕ ᖃᓄᐃᓕᖓᓂᖓ 

(ᔪᐊᓇᓯ) 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᑕᕝᕙᓂ ᐳᓛᕆᐊᖅᓯᒪᔪᑦ 

ᑭᓐᖓᕐᒥᐅᑦ, ᑭᒻᒥᕈᒻᒥᐅᑦ, ᓄᓇᕗᒻᒥᐅᓪᓗ ᓈᓚᑦᑐᑦ. 

 

ᐅᖃᖅᑏ, ᐅᓪᓗᒥ ᓇᖏᖅᓯᒍᒪᕗᖓ ᐅᖃᕈᒪᓪᓗᖓ 

ᐃᓅᖃᑎᒃᑲᓄᑦ ᐊᐱᕆᔪᒪᓪᓗᒋᑦ, ᖃᓄᕐᓕ ᐃᓱᒪᕕᑦ 

ᐃᓅᓯᕗᑦ ᐃᓅᓪᓗᑕ ᐅᓪᓗᒥ ᖃᓄᐃᑉᐱᑕ? 

ᐃᓚᖓᓂᒃ ᖃᓄᐃᓐᖏᑦᑐᖅ, ᐃᓚᖓᓂᒃ 

ᖃᓄᐃᑦᑐᖅ. ᑭᓯᐊᓂᓕ ᓇᓗᓇᓐᖏᑦᑐᖅ 

ᒪᑭᒋᐊᕆᐊᖃᖅᑐᒍᑦ. 

 

ᐅᖃᖅᑏ, ᓄᓇᕗᑦ ᐃᓄᐃᑦ ᐱᓇᓱᐊᓚᐅᖅᑕᖓᑦ 

ᓇᒻᒥᓂᖅ ᓄᓇᖃᕈᒪᒐᒥᒃ. ᓄᓇᕗᑦ 

ᐊᑦᓱᕈᕈᑎᐅᓚᐅᖅᑐᖅ ᓇᒻᒥᓂᖅ ᒐᕙᒪᖃᕈᒪᒐᒥᒃ.  

 

ᐅᖃᖅᑏ, ᐊᑯᓂᐅᓗᐊᖅᑐᖅ ᐃᓄᐃᑦ 

ᓂᐱᖃᓐᖏᑦᑐᑦ ᐊᐅᓚᑦᓯᖏᑦᑐᑦ ᓄᓇᒥᓐᓂᒃ, 

ᐃᓅᓯᕐᒥᓐᓂᒃ ᐋᖅᑭᑦᓱᐃᖃᑕᐅᓐᖏᑦᑐᑦ. 

 

ᐅᖃᖅᑏ, ᓱᓇᑐᐃᓐᓇᐃᑦ ᑕᑯᑦᓴᐅᓕᖅᑐᑦ 

ᓄᓇᕗᒥᐅᑦ ᐊᐅᓚᑕᐅᓇᑎᒃ, ᑭᓯᐊᓂᓕ 

ᓇᓗᓇᓐᖏᑦᑐᖅ ᒪᑭᒋᐊᕆᐊᖃᖅᑐᒍᑦ.  

ᓄᓇᕗᑦ ᐃᓄᐃᑦ ᐱᓇᓱᐊᓚᐅᖅᑕᖓᑦ ᓇᒻᒥᓂᖅ 

ᓄᓇᖃᕈᒪᒐᒥᒃ, ᓄᓇᕗᑦ ᐊᑦᓱᕈᕈᑎᐅᓚᐅᖅᑐᖅ 

ᓇᒻᒥᓂᖅ ᒐᕙᒪᖃᕈᒪᒐᒥᒃ. 

 

ᐅᖃᖅᑏ, ᐊᒥᓲᓗᐊᖅᑐᑦ ᐃᓄᐃᑦ 

ᐃᖅᑲᓇᐃᔮᖃᓐᖏᑦᑐᑦ, ᐊᒥᓲᓗᐊᖅᑐᑦ ᐃᓄᐃᑦ 

ᓇᒻᒥᓃᖃᑦᑕᖅᑐᑦ. ᐅᖃᖅᑏ, ᐅᕙᒍᑦ ᐃᓅᔪᒍᑦ 

ᐃᑲᔪᖅᑎᒌᓚᐅᖅᑕ ᓄᓇᕗᖃᓕᕋᑦᑕ 

ᐱᖃᑕᐅᑦᓯᐊᓚᐅᖅᑕ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ.. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ. 

ᓄᑖᖅ ᐋᓐᓂᐊᕕᒃ ᐃᒃᐱᐊᕐᔪᒻᒥ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ ᐅᓪᓗᒃᑯᑦ 

ᓄᓇᕘᒥᐅᑦ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ, 

ᑕᕝᕙᓃᑦᑐᓪᓗ ᐊᒻᒪ ᑐᓐᖓᓱᒋᑦᑎ ᒪᓕᒐᓕᐅᕐᕕᐅᑉ 

ᐃᓗᐊᓂ. 

 

ᓴᐃᓕᒪᐅᔭᖅᖢᖓ ᓯᕗᓪᓕᖅᐹᒥᒃ ᓂᑯᕕᑦᑐᖓ 

ᖁᕕᐊᓱᒃᑲᒪ ᑭᖑᓂᖓᒍᑦ 

ᐃᑦᑐᑦᑎᐊᕙᐅᔪᓐᓇᕐᓂᐊᖅᑐᖓ.  

 

>>ᐃᓪᓚᖅᑐᑦ 

 

ᐅᓇ ᐱᔾᔪᑎᒋᓪᓗᒍ ᓇᖏᖅᓯᔾᔪᑎᒋᔭᕋ ᑕᐃᒪ 

ᓂᕈᐊᖅᑕᐅᒐᒪ ᐋᓐᓂᐊᕕᒃ ᖃᐅᔨᓇᓱᒃᑲᒃᑯ 

ᖁᕕᐊᓇᓐᖏᒻᒪᕆᒃᑐᒥᒃ ᐸᕐᓇᐅᑎᒥᑦ 

ᐱᑕᖃᕈᓐᓃᖅᑎᓪᓗᒍ ᐃᓱᒻᒫᓪᓕᓚᐅᖅᓯᒪᒐᒪ ᑕᒪᓐᓇ 

ᐊᒃᓱᕈᐊᕆᓕᖅᖢᒍ ᐊᑯᓂᐅᓐᖏᑦᑐᖅ 

ᖃᐃᑦᑎᔭᐅᓚᐅᖅᓯᒪᒐᒪ ᑎᑎᖅᑲᓂᒃ, 

ᑎᑎᕋᐅᔭᖅᑕᐅᓂᐊᓕᖅᑐᕉᖅ, ᐸᕐᓇᒃᑕᐅᓂᐊᓕᖅᑐᖅ. 

ᑕᐃᒃᑯᓇᓐᖓᑦ ᓯᑯᐊ−ᓚᐅᖅᓯᒪᒐᒪ, ᓯᑯᐊ−ᖅᓯᒪᒐᒪ.  

 

ᐅᓇ ᐱᔾᔪᑎᒋᓪᓗᒍ ᖁᕕᐊᓲᑎᒋᕙᕋ 

ᐱᔭᕇᖅᑕᐅᓯᒪᑦᑎᐊᓕᕐᒪᑦ ᑕᐃᓐᓇ ᐋᓐᓂᐊᕕᒃᐳᑦ 

ᐱᐊᓂᒃᑕᐅᓯᒪᔪᖅ. ᒪᑐᐃᖅᑕᐅᓛᕐᓂᐊᕐᓂᖓᓂᑦ  

ᐅᑕᖅᑭᑐᐃᓐᓇᑦᑎᐊᓕᕋᑦᑕ.  

ᐅᓪᓗᒥ ᑕᒪᓐᓇ ᖁᕕᐊᓲᑎᒋᓪᓗᒍ 

ᖁᕕᐊᓱᓪᓚᕆᒃᖢᖓ, ᓴᓕᓪᓗᖓ ᒪᓕᒐᓕᐅᕐᕕᐅᑉ 

ᐃᓗᐊᓂᑦ ᓇᖏᕋᒪ ᑕᒪᓐᓇ ᖁᕕᐊᒋᓪᓚᑦᑖᖅᑕᕋ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ, ᐃᖃᓗᐃᑦ-ᓂᐊᖁᓐᖒᑦ, ᒥᔅ ᐹᑦ 

ᐊᕐᓇᒃᑲᖅ.  

ᕿᑭᖅᑕᓂ ᐋᓐᓂᐊᕕᐅᑉ ᑲᑎᒪᔨᔅᓴᖏᑕ 

ᖃᓄᐃᓕᖓᓕᕐᓂᖓ (ᐊᕐᓇᒃᑲᖅ) 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᒋᔅᓯ 

ᐳᓛᖅᑐᑦ ᒫᓂ. (ᑐᓵᔨᑎᒍᑦ) ᐅᓐᓄᓴᒃᑯᑦ. 

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᒐᕙᒪᒃᑯᑦ 

ᐃᖅᑲᐃᑎᔪᒪᓪᓗᒋᑦ ᐊᖏᖅᓯᒪᓂᕐᒥᓂᒃ 

ᑭᐅᔭᕆᐊᒃᓴᖅ ᐱᖁᔨᕗᖔᕈᑎᓕᐊᒥᒃ 

ᐊᖏᖅᑕᐅᔪᔪᒥ ᐅᕙᓂ ᒪᓕᒐᓕᐅᕐᕕᒻᒥ. 

 

ᐅᑐᐱᕆᐅᓚᐅᖅᑐᒥ ᐋᓐᓂᐊᖃᕐᓇᓐᖏᑦᑐᓕᕆᔩᑦ 

ᒥᓂᔅᑕᖓ ᐅᖃᓚᐅᑐᖅ ᐃᖅᑲᐅᒪᓂᕋᖅᑐᓂ 

ᐊᐃᑉᐲᓚᐅᖅᓯᒪᓂᖓᓂᒃ 

ᐱᖁᔨᕗᖔᕈᑕᐅᓚᐅᖅᓯᒪᔪᒥᒃ ᓄᕕᐱᕆ 2014-ᒥ, 

ᑕᐃᔅᓱᒪᓂ ᒐᕙᒪᒃᑯᑦ ᖃᐅᔨᒋᐊᖁᓪᓗᒋᑦ 

ᑲᑎᒪᔨᓕᕐᓂᔅᓴᒥᒃ ᕿᑭᖅᑕᓂᑦ ᐋᓐᓂᐊᕕᖓᓄᑦ.  

 

ᐅᖃᖅᑏ, ᓄᕕᐱᕆ 14, 2014-ᖑᑎᓪᓗᒍ 

ᐱᖁᔨᕗᖔᕈᑦ 16-4(2) ᐊᑐᓕᖅᑎᑕᐅᓚᐅᖅᓯᒪᔪᖅ 

ᐊᑭᕋᖅᑐᑕᐅᓐᖏᑎᐊᖅᑐᓂ ᓄᓇᕗᑦ ᒐᕙᒪᒃᑯᖏᑦ 

ᐃᓗᓕᖅᑐᔪᒥᒃ ᕿᒥᕐᕈᓂᖃᖁᔭᐅᓪᓗᑎᒃ 

ᐃᑲᔫᑕᐅᓂᕆᖃᑦᑕᖅᑐᓂᒃ 

ᐊᐅᓚᑦᑎᓂᐅᖃᑦᑕᖅᑐᓂᓪᓗ ᐊᒻᒪᓗ 

ᐋᖅᑭᒃᓱᐃᒍᑎᔅᓴᓂᓪᓗ, ᐊᓪᓚᕕᑦᑎᒍᓪᓗ 

ᑮᓇᐅᔭᑎᒍᓪᓗ ᑲᑎᒪᔨᖃᖅᑎᑕᐅᑉᐸᑦ ᕿᑭᖅᑕᓂ 

ᐋᓐᓂᐊᕕᒃ.  

 

ᒥᓂᔅᑕᕆᔭᐅᓚᐅᖅᓯᒪᔪᖅ ᑕᐃᔅᓱᒪᓂ 

ᐋᖅᑭᒋᐊᖅᑕᐅᖁᔨᓚᐅᖅᓯᒪᒻᒪᑦ ᐱᖁᔨᕗᖔᕈᒻᒥᒃ 

ᒐᕙᒪᒃᑯᑦ ᐊᖏᖁᔭᐅᓗᑎᒃ ᐅᓂᒃᑳᕐᓂᐊᕐᓗᑎᒃ  

ᖃᐅᔨᔭᒥᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ 

ᓯᕗᓪᓕᖅᐹᖓᑕ 2015-ᒥ ᐅᑭᐊᒃᓵᒃᑯᑦ 

ᑲᑎᒪᓂᕆᓛᖅᑕᖏᓐᓂᓄᑦ.  

 

ᑕᐃᒪᓐᖓᓂᒃ ᐱᖓᓱᑦ ᒥᓂᔅᑕᐃᑦ ᑭᐅᖃᑦᑕᖅᓯᒪᕗᖅ 

ᐊᐱᖅᑯᑎᒋᓯᒪᔭᕐᓂᒃ ᑕᒪᑐᒪᐅᑉ ᖃᐅᔨᒋᐊᕐᓂᐅᑉ 

ᒥᒃᓵᓄᑦ. 

 

ᐅᑐᐱᕆ 2015-ᖑᑎᓪᓗᒍ ᒥᓂᔅᑕᕆᔭᐅᓚᐅᖅᓯᒪᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐅᖃᓚᐅᖅᑐᖅ 

ᕿᒥᕐᕈᔭᐅᔭᕇᖅᓯᒪᓕᕐᖓᒡᒎᖅ, ᐅᖃᖅᑐᓂ ᓄᑖᒥᑦ 

ᑎᒥᐅᔪᒥᑦ ᓴᖅᑮᔪᖃᓛᓕᕐᖓᒡᒎᖅ.  

 

ᔫᓂ 2016-ᒥ ᒥᓂᔅᑕᐅᓕᕐᒥᔪᖅ ᑕᐃᔅᓱᒪᓂ 

ᐅᖃᓚᐅᖅᓯᒪᔪᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᖏᖅᑕᐅᓯᒪᓕᕐᖓᑕᒎᖅ ᓴᖅᑮᒍᓐᓇᖅᑐᑎᒃ 

ᑲᑎᒪᔨᐅᓂᐊᖅᑐᓂᒃ.  

 

ᑭᓯᐊᓂᓕ ᐅᑐᐱᕆ 2016-ᖑᓕᖅᑎᓪᓗᒍ 

ᒥᓂᔅᑕᕆᔭᐅᓕᕐᒥᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑖᓐᓇ 

ᑖᒃᑯᓄᖓᔅᓴᐃᓐᓇᖅ ᒪᓕᒐᓕᐅᖅᑎᓄᑦ 

ᐃᓚᒋᔭᐅᖃᑦᑕᓚᐅᖅᑐᖅ ᐊᐃᑉᐲᔪᓪᓗᓂᓗ 

ᐱᖁᔨᕗᖔᕈᑎᒥᑦ ᐅᓪᓗᖓᓂ ᕿᒥᕐᕈᔭᐅᓂᐅᑉ 

ᓴᖅᑭᖅᑎᑕᐅᓂᔅᓴᖓᓄᑦ ᐊᖏᕈᒪᓚᐅᓐᖏᒻᒥᔪᖅ.  

 

ᐅᖃᖅᑏ, ᐱᕕᔅᓴᐃᕈᑎᓕᕐᖓᑕ ᐅᑯᐊ ᒐᕙᒪᒃᑯᑦ 

ᐱᓂᐊᕐᓂᕋᖅᓯᒪᔭᒥᓂᒃ ᐱᒋᐊᖃᕋᓗᐊᖅᑎᓪᓗᒋᑦ 

ᐱᖁᔨᕗᖔᕈᑎᒃᑰᖅᓯᒪᔪᒥᒃ.  

 

ᓈᒻᒪᓈᓕᖅᑲᑦ ᐊᐱᖅᑯᑎᔅᓴᖃᕐᕕᒋᓂᐊᕐᒥᔭᕋ 

ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᓇᑦᑎᓕᖕᒧᑦ, 

ᒥᔅᑐ ᕿᓐᖑᖅ.  

ᐱᒃᑯᒍᓱᓐᓂᖅ ᓇᑦᑎᓕᒻᒥ ᒪᒃᑯᑦᑐᑦ 

ᒪᓕᒐᓕᐅᖅᑎᓐᖑᐊᖑᓚᐅᖅᑐᓂᒃ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᓗᕐᔪᐊᕐᒥᐅᑦ-

ᐊᕐᕕᓕᒡᔪᐊᕐᒥᐅᑦ ᐅᑉᓗᒃᑰᖅᐸᒃᕼᐃ,  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3125 

 

 

 

ᒪᓕᒐᓕᐅᖅᑎᐅᖃᑎᒋᔭᑉᑲ ᑲᑎᖃᑎᒋᒻᒥᒐᒃᑭᑦ 

ᖁᕕᐊᕼᐅᑉᐳᖓ.  

 

(ᑐᓵᔨᑎᒍᑦ) ᐅᐱᒋᕙᒃᑲ ᓇᑦᑎᓕᒻᒥᐅᑦ ᐃᓅᓱᑦᑐᐃᑦ 

ᒪᓕᒐᓕᐅᖅᑎᐅᓐᖑᐊᔪᔪᐃᑦ. ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥ ᓂᑯᕕᑦᑐᖓ ᐅᐱᒍᓱᒍᒪᓪᓗᖓ 

ᓂᕈᐊᖅᑎᒋᓯᒪᔭᕐᒪ ᐃᓚᖓᓂᑦ 

ᐱᓕᕆᑦᑎᐊᖅᓯᒪᔪᒻᒪᕆᐊᓗᒻᒥᑦ, ᑭᒡᒐᖅᑐᐃᓪᓗᓐᓂ 

ᓇᑦᑎᓕᒻᒧᑦ ᒪᓕᒐᓕᐅᕐᕕᒃ 

ᒪᓕᒐᓕᐅᖅᑎᐅᓐᖑᐊᖅᑎᑦᑎᑎᓪᓗᒍ ᒪᒃᑯᒃᑐᓂᒃ.  

 

ᐅᖃᖅᑏ, ᕼᐊᐃᓕ ᑑᑕᓕᒃ ᑕᓗᕐᔪᐊᕐᒥᐅᑕᖅ 

ᐃᓚᐅᖃᑎᖃᓚᐅᖅᑐᖅ 21-ᓂᒃ ᐊᓯᖏᓐᓂᑦ 

ᐃᓕᓂᐊᖅᑎᐅᔪᓂᒃ ᐅᑭᐊᔅᓵᖑᓚᐅᖅᑐᖅ 

ᒪᓕᒐᓕᐅᕐᕕᒻᒥᑦ 6-ᒋᔭᖓᓐᓂᑦ ᒪᒃᑯᑦᑐᐃᑦ 

ᒪᓕᒐᓕᐅᖅᑎᐅᓐᖑᐊᖅᑎᓪᓗᒋᑦ.  

 

ᑕᓚᕖᓴᒃᑯᑦ ᑖᒃᑯᐊ ᑕᑯᓐᓇᕈᓐᓇᔪᒐᒃᑭᑦ ᒪᒃᑯᑦᑐᑦ 

ᒪᓕᒐᓕᐅᖅᑎᐅᓐᖑᐊᖅᑎᓪᓗᒋᑦ. 

ᐅᖃᓪᓚᕆᒍᓐᓇᖅᑐᖓ ᑕᐃᒃᑯᐊ 

ᓂᕈᐊᖅᑕᐅᕝᕕᒋᓯᒪᓐᖑᐊᖅᑕᒥᓂᒃ 

ᑭᒡᒐᑐᐃᑦᓯᐊᖅᑐᐊᓘᓚᐅᖅᑐᐃᑦ.  

 

ᐅᖃᖅᑏ, ᐅᖃᕐᒥᔪᖓᑦᑕᐅᖅ ᑕᑯᓚᐅᕐᒥᒐᒪᑦᑕᐅᖅ. 

ᑖᓐᓇ ᓯᕗᓕᖅᑎᕗᑦ ᑕᑉᑐᓇ ᐊᒻᒪ ᒥᔅ ᐊᕐᓇᒃᑲᖅ, 

ᐊᒻᒪᑦᑕᐅᖅ ᐊᓯᖏᑦ ᒥᓂᔅᑕᐃᑦ ᒪᓕᒐᓕᐅᖅᑏᓪᓗ 

ᐃᑲᔪᖃᑦᑕᓚᐅᕐᒪᑕ ᐃᓅᓱᑦᑐᑦ 

ᒪᓕᒐᓕᐅᖅᑎᐅᓐᖑᐊᕐᓂᖃᖅᑎᓪᓗᒋᑦ 

ᐱᔨᑦᓯᕋᖅᑎᐅᓪᓗᑎᒃ ᑕᒡᕙᓂ. ᐊᒻᒪᑦᑕᐅᖅ, 

ᐊᔪᕆᖅᓱᐃᔾᔨᒋᐊᖃᑦᑕᖅᑐᑎᒃ ᑕᕝᕙᓴᐃᓐᓇᖅ 

ᑖᓐᑯᓂᖓ ᒪᓕᒐᓕᐅᖅᑎᓐᖑᐊᖑᔪᓂᒃ. 

 

ᐅᖃᖅᑏ, ᑖᓐᓇ ᖁᔭᓕᓂᕋ ᑐᓂᕙᕋ 

ᐃᖅᑲᓇᐃᔭᖅᑎᓯᓐᓄᓪᓗ ᑖᑦᓱᒥᖓ 

ᐊᐅᓚᑦᓯᑦᓯᐊᖅᑐᕕᔾᔪᐊᕌᓘᓚᐅᕋᑦᓯ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᕿᔪᒃᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 424 - 4(3): 

ᑲᖏᖅᑐᒑᐱᒻᒥ ᖁᐊᖅᓵᖅᓯᒪᔪᓕᕆᔩᑦ 

ᕿᑭᖅᑕᔪᐊᕐᒦᓐᓂᖏᑦ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 

ᓂᑯᕕᕈᑎᖃᖅᑐᖓ ᖁᔭᓕᖃᑎᒋᔪᒪᓪᓗᓯ ᐊᒻᒪ 

ᐱᓗᐊᖅᑐᒥᒃ ᖁᔭᓕᖃᑎᒋᔪᒪᓪᓗᒋᑦ ᑭᒡᒐᑐᖅᑕᒃᑲ.  

 

ᖄᒃᑯᓂᖓ ᐅᖃᕆᐊᓚᐅᓐᖏᓂᓐᓂ, ᐃᕐᖑᑕᑯᓗᒐ 

ᑕᑯᓐᓇᐸᓪᓚᐃᒻᒪᑦ, ᐊᓖᓴ, ᓇᓪᓕᒋᕙᒋᑦ. 

 

ᐅᖃᖅᑏ, ᑕᐃᒪ ᐅᐸᑦᑕᐅᓯᒪᓚᐅᕋᑦᑕ 

ᕿᑭᖅᑕᔪᐊᕐᒥᐅᑎᒍᑦ ᐃᑲᔪᐱᐊᖅᑕᐅᓯᒪᓪᓗᑕ ᑖᒃᑯᐊ 

ᖁᔭᓕᔪᒪᒐᑦᑎᒍ ᐊᒃᓱᐊᓗᒃ ᐃᑲᔪᕆᐊᖅᓯᒪᓚᐅᖅᑐᑦ 

ᓄᓇᑦᑎᓐᓄᑦ. ᑖᒃᑯᐊ ᑲᖏᖅᑐᒑᐱᖕᒦᓐᖔᖅᓯᒪᔪᑦ 

ᑖᒃᑯᐊ ᐃᑲᔪᕆᐊᓲᖑᒻᒪᑕ ᓄᓇᓕᓐᓄᑦ 

ᐊᒃᓱᕈᕐᓇᖅᑐᖃᓗᐊᖅᑎᓪᓗᒍ ᐃᓕᓴᖅᓯᕕᖕᒥᐅᑦ. 

ᑖᒃᑯᐊ ᐃᓕᓴᖅᓯᕕᖕᒥᐅᑦ ᓄᓇᑦᑎᓐᓅᖅᓯᒪᓚᐅᕐᒪᑕ 

ᐃᑲᔪᕆᐊᖅᓯᒪᓪᓗᑎᒃ ᐊᒃᓱᒻᒪᕆᐊᓗᒃ 

ᐃᑲᔪᕐᓂᖃᓚᐅᕐᖓᑕ ᓄᓇᑦᑎᓐᓂ ᐱᓕᕆᐊᕆᔭᒥᓂᒃ 

ᐱᓕᕆᑦᓯᐊᖅᑐᑎᒃ.  
 

ᐅᑯᐊᖑᔪᑦ ᐊᑎᖏᑦ ᑕᐃᓗᒋᑦ ᓄᓇᑦᑎᓐᓄᑦ 

ᑎᑭᓯᒪᓚᐅᖅᑐᑦ ᐊᐃᓴ ᐱᐅᓐᖏᑦᑐᖅ, ᕋᐃᒋᓕ 

ᐱᐅᓐᖏᑦᑐᖅ, ᐊᒻᒪᓗ ᐅᓖᐱᑲ ᐸᓂᑉᐸᒃ. ᐊᒻᒪᓗ 

ᐃᓅᓱᒃᑐᕆᔭᐅᓚᐅᖅᑐᖅ, ᒪᒃᑯᒃᑐᕆᔭᐅᓚᐅᖅᑐᖅ, 

ᓲᓴ ᐃᒃᑲᕐᕆᐊᓗᒃ. ᑖᓐᓇ ᒪᒃᑯᒃᑐᕆᔭᐅᔪᖅ 

ᒪᒃᑯᒃᑐᓂᒃ ᐱᓕᕆᖃᑎᖃᑦᓯᐊᕈᓐᓇᒻᒪᕆᑦᑐᓂ 

ᐊᒃᓱᐊᓗᒃ ᑖᒃᑯᐊ ᐱᓕᕆᑦᓯᐊᓚᐅᕐᖓᑕ ᓄᓇᑦᑎᓐᓂ 

ᐱᓕᕆᐊᒃᓴᒥᓂ ᑲᒪᑦᓯᐊᖅᑐᑎᒃ ᐃᓄᓐᓂᓪᓗ 

ᐃᑲᔪᑦᓯᐊᖅᑐᑎᒃ. 
 

ᐊᒻᒪᓗᑦᑕᐅᖅ, ᐅᖃᖅᑎᑦᑎᔩ, ᑕᕝᕙᓃᓕᖅᑎᓪᓗᒋᑦ 

ᓄᓇᑦᑎᓐᓂ, ᐱᔮᖅᑯᑕᐅᓐᖏᑦᑐᒥᒃ ᑕᒪᐅᓇᑐᐃᓐᓇᖅ 

ᐋᓯᑦ ᐃᒪᓐᖓᑳᓪᓚᓚᐅᖅᓯᒪᒐᑦᑕ. ᑖᒃᑯᐊ ᐊᒃᓱᐊᓗᒃ 

ᐃᑲᔪᓕᓚᐅᕐᖓᑕ ᓄᓇᖅᑲᑎᒋᔭᑦᑎᓐᓂᒃ 

ᑕᐃᒃᑯᓇᓐᖓᓗ ᐃᓚᓐᖓᖅᑐᑯᓗᓐᓂᒃ 

ᐃᑲᔪᓪᓚᕆᓕᖅᑐᑎᒃ ᖁᔭᒋᔭᒻᒪᕆᐊᓗᓚᐅᕋᑦᑎᒍ 

ᑎᑭᓯᒪᓐᓂᖏᓐᓂᓪᓗ ᐊᒃᓱᐊᓗᒃ ᐊᑑᑎᖃᓚᕆᕐᖓᑕ 

ᓄᓇᑦᑎᓐᓄᑦ.  
 

ᑖᓐᓇ ᐃᓕᓴᖅᓯᕕᒃ ᐱᓕᕆᑦᓯᐊᕐᖓ ᐃᓄᓐᓄᑦ , 

ᐊᑏ, ᒐᕙᒪᒃᑯᓐᓂᑦ ᐃᑲᔪᖅᑕᐅᒃᑲᓐᓂᖃᑦᑕᕐᓕᑦ 

ᐃᑲᔪᖅᑕᐅᔭᕆᐊᖃᕋᐃᑉᐸᑦ ᐃᓕᓴᖅᓯᕕᒃ 

ᐊᐅᓚᓂᖓ. ᐃᓄᓐᓄᑦ ᐊᑑᑎᖃᓪᓚᕆᑦᑐᐊᓘᒻᒪᑦ 

ᐅᓪᓗᒥᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3126 

 

 

 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅ ᒫᓂᑲ ᐃᐊᓪ 

ᑲᓇᔪᖅ. 

ᒪᑐᐃᖅᑕᐅᓂᖓ ᐃᖃᓗᓐᓂ ᐳᐃᔾᔪᕌᕐᕕᒃ 

(ᐃᐊᓪ-ᑲᓇᔪᖅ) 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᓐᓄᓴᒃ˜ᖅᐸᒃᑲ ᐃᖃᓗᐃᑦ 

ᒪᓂᕋᔭᒻᒥᐅᑕᐃᑦ, ᑖᒃᑯᐊᓗ ᑐᓐᖓᓱᑦᑎᑦᑐᒋᑦ 

ᑕᒪᐅᓐᖓ ᒪᓕᒐᓕᐅᖅᑎᐅᖃᑎᒃᑲ 

ᑲᑎᒪᔭᖅᑐᖅᓯᒪᔪᐃᑦ, ᐃᖃᓗᖕᒥᐅᓪᓗ. 

 

ᐅᖃᖅᑎᑦᓯᔩ, ᒪᑐᐃᖅᓯᔪᖃᖅᑎᓪᓗᒍ ᑕᒫᓂ 

ᐃᖃᓗᐃᑦ ᒪᓂᕋᔭᖕᒥ ᐃᓚᒋᔭᐅᓚᐅᕋᒪ ᓄᑖᖅ ᑖᓐᓇ 

ᐃᖃᐃᓕᓴᕐᕕᐅᓪᓗᓂ ᐳᐃᔾᔪᕋᕐᕕᒃ,. ᑕᒡᕙᓂ 

ᔮᓄᐊᕆ 26−ᖑᑎᓪᓗᒍ ᓂᕆᓐᓇᐅᑎᓪᓗᒍ, 

ᐃᕐᖑᑕᕋᓗ ᐊᕐᕌᒍᓕᒃ 4−ᓂᒃ 

ᑕᐃᑯᖓᖃᑎᒋᓯᒪᓚᐅᕋᒃᑯ 

ᒪᑐᐃᖅᓯᔭᖅᑐᖅᓯᒪᑎᓪᓗᒋᑦ ᐅᓄᖅᑑᓚᐅᖅᓱᑎᒃ 

ᑕᐃᑯᖓ ᐅᐸᒃᓯᒪᔪᐃᑦ. ᑕᐃᒪᑦᑕᐅᖅ ᓇᓗᓇᐃᕐᓗᒍ 

ᐳᐃᔾᔪᕋᕐᕕᖃᖅᓯᒪᓐᖏᓇᑦᑕ ᐃᖃᓗᖕᓂ ᐊᕐᕌᒍᓂᒃ 

ᑎᓴᒪᐅᔪᓂᒃ.  

 

ᐅᖃᖅᑏ, ᐃᓅᓱᑦᑐᐃᑦ ᐃᓐᓇᐅᓂᖅᓴᐃᓪᓗ 

ᐃᓘᓐᓇᑎᒃ ᖁᕕᐊᓱᑦᓯᐊᓚᐅᖅᑐᐃᑦ ᑖᑦᓱᒥᖓ 

ᒪᑐᐃᕐᓂᖓᓂᒃ ᐅᑕᖅᑭᔪᓐᓇᐃᓕᓚᐅᖅᑐᒍᓪᓗ ᓯᓚᒥ 

ᐱᔭᕇᑦᓯᐊᕆᓪᓗᒋᑦ ᐅᖃᓕᒪᔪᐃᑦ ᐃᓯᕐᓂᐊᕋᑦᑕ 

ᑕᑯᓗᒍ ᑖᓐᓇ ᓄᑖᖅ ᖃᓄᐃᑦᑑᒻᒪᖔᑦ. 

 

ᐃᕐᖑᑕᕋᓗ ᑖᓐᓇ ᓯᕗᓪᓕᖅᐹᓐᖑᖃᑕᐅᓚᐅᖅᑐᒍᑦ 

ᐃᓯᖅᓱᑕ ᑖᑦᓱᒥᖓ ᑕᑯᒥᓇᒻᒪᕆᑦᑐᒥᒃ. 

ᐃᓐᓇᑐᖃᒃᑯᕕᖃᖅᓱᓂ ᐃᖃᐃᓕᓴᕐᕕᖃᖅᑐᖅ 

ᐳᐃᔾᔪᕋᕐᕕᖃᖅᓱᓂᓗ ᐊᒻᒪᓗᑦᑕᐅᑦ ᑖᓐᓇ ᑕᑭᓂᖓ 

25 metersᖑᓪᓗᓂ ᐳᐃᔾᔪᕋᕐᕕᐅᔪᓐᓇᖅᑐᖅ. 

ᐊᓯᖏᓐᓂᓪᓗ ᐃᓗᓕᐊᐅᖅᓱᓂ ᑕᐃᒫᒃ ᓲᕐᓗ 

ᖃᓪᓗᓈᑦ ᓄᓇᖓᓐᓄᑦ ᐃᓯᕐᓂᕈᕕᑦ, 

ᐃᓯᓚᐅᖅᓯᒪᓐᓂᕈᕕᑦ, ᐱᑕᖃᕈᓐᓇᖅᓱᓂ 

ᐱᑕᖃᖅᓱᓂᓃᓛᒃ.  

 

ᐅᕙᖓ ᐊᓯᖏᓪᓗ ᑖᒃᑯᐊ ᐃᕐᖑᑕᒃᑲ ᐊᒥᓱᑦ 

ᑕᐃᑲᓂ ᐊᑐᖃᑦᑕᖅᓯᒪᓕᖅᑐᐃᑦ  

ᒪᑐᐃᓚᐅᕐᓂᖓᓂᑦ.  

ᑕᒫᓂ ᑐᓴᕐᓇᖅᑐᖅ 150 ᖃᐅᑕᒫᑦ 

ᐃᓯᕐᕕᐅᑲᑕᒋᐊᖓ. ᑖᓐᓇ ᓄᑖᖅ ᑕᐃᒪ 

ᐊᑐᕐᓂᖃᒻᒪᕆᑦᑐᓂ ᐃᖃᓗᒻᒥᐅᓄᑦ 

ᐳᓚᕋᖅᑐᓄᓪᓘᓐᓃᑦ ᑕᒪᐅᖓ ᐊᒥᓱᓄᑦ 

ᑎᑭᕝᕕᐅᖃᑦᑕᓲᖑᒐᑦᑕ ᓄᓇᐃᑦ ᐊᓯᖏᓐᓂᑦ. 

ᑭᓇᑐᐃᓐᓇᕐᒧᑦ ᑖᓐᓇ ᐊᑐᖅᑕᐅᔪᓐᓇᖅᑐᓂ 

ᑐᓴᕐᓇᖅᐸᓕᖅᓱᓂᓗ ᐃᓅᓱᑦᑐᐃᑦ 

ᐃᖃᐃᓕᑕᕈᒪᓂᖏᑦ, ᓂᕆᑦᑎᐊᕈᒪᓂᖏᓐᓂᓪᓗ 

ᐃᒻᒥᓂᒃ ᑎᒥᒥᓂᒃ ᒥᐊᓂᕆᓂᖅᓴᐅᓂᐊᓕᕋᒥᒃ. 

 

ᑖᓐᓇᑦᑕᐅᖅ ᐃᓕᑕᕆᔪᒪᒻᒥᔭᕋ 

ᑲᑎᒪᔨᐅᖃᑕᐅᓚᐅᖅᓯᒪᔪᖅ ᔨᒥ ᕿᓚᕝᕙᖅ. ᑖᓐᓇ 

ᓇᓗᓇᐃᕐᕕᐅᓚᐅᕐᒥᒻᒪᑦ ᑐᓂᔭᐅᓪᓗᓂ.  

 

ᐅᖃᖅᑎᑦᓯᔩ, ᐅᖃᐅᓯᑦᓴᒃᑲᓂᒃ 

ᐱᔭᕇᖅᓯᑲᐃᓐᓇᕈᒪᒐᒪ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᖏᖅᑕᐅᔪᒪᖕᒪᑦ ᑖᓐᓇ 

ᐱᔭᕇᕈᒪᓪᓗᓂ. ᐋᒡᒐᖅᖅᑐᖃᖅᐹ? 

ᐋᒡᒐᖅᖅᑐᖃᓐᖏᒻᒪᑦ. ᑲᔪᓯᒋᑦ, ᒥᔅ ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᒪᓕᒐᓕᐅᖅᑎᐅᖃᑎᒃᑲ, ᖁᔭᓐᓇᒦᓪᓗ ᐅᖃᖅᑎᑦᓯᔩ. 

 

ᑖᓐᓇᐃᓛᒃ ᑲᑎᒪᔨᐅᖃᑕᐅᓚᐅᖅᓯᒪᔪᖅ ᔨᒥ 

ᕿᓚᕝᕙᖅ ᑐᓂᔭᐅᖃᑕᐅᓚᐅᕐᒪᑦ 

ᒪᑐᐃᖅᑕᐅᓕᖅᑎᓪᓗᒍ ᐃᓕᑕᕆᔭᐅᓪᓗᓂ 

ᐃᑲᔪᒻᒪᕆᓚᐅᖅᓯᒪᒻᒪᑦ ᑲᑎᒪᔨᐅᓪᓗᓂ, 

ᐊᔭᐅᕆᑦᑎᐊᖅᑐᓂᓗ ᑖᔅᓱᒥᖓ ᓴᖅᑮᖁᔨᓪᓗᓂ. 

ᑕᐃᒪᓐᖓᑦ ᑕᒫᓃᖃᑎᒋᔪᓐᓃᖅᑕᕗᑦ 2013-ᒥᓂᑦ.  

 

ᐅᖃᖅᑎᑦᓯᔩ, ᐅᖃᕆᐊᒃᑲᓐᓂᕈᒪᒻᒥᔪᖓ ᒫᓐᓇ 

ᓂᓪᓕᐊᓂᓐᓂᒃ ᖁᔭᓐᓇᒦᖅᑐᒋᑦ ᑖᒃᑯᐊ 

ᒪᐃᔭᒋᔭᐅᔪᐃᑦ ᑲᑎᒪᔩᓪᓗ ᐃᖃᓗᓐᓂᑦ. ᑕᐃᒃᑯᐊᓗ 

ᐊᒥᓱᑦ ᑮᓇᐅᔾᔭᑦᓴᒐᑎᒃ ᑖᑦᓱᒥᖓ ᐅᑉᐱᕈᓱᑦᓱᑎᒃ 

ᒪᑐᐃᖅᓯᒐᓱᓐᓂᕐᒥᑦ ᑮᓇᐅᔭᒥᒃ ᓄᐊᑦᑎᕙᑦᑐᑎᒃ. 

outreach-ᖑᓂᕋᖅᑕᐅᔪᑦ ᓄᐊᑦᓯᖃᑦᑕᖅᓱᑎᓪᓗ, 

ᑲᑎᒪᖃᑦᑕᖅᓱᑎᓪᓗ ᑲᔪᓯᑎᑦᑎᒐᓱᐊᑦᓯᐊᓚᐅᕐᒪᑕ 

ᑖᒃᑯᐊᓗ ᒐᕙᒪᒋᔭᕗᑦ ᓄᓇᕗᒻᒥ, ᑲᓇᑕᒥᓗ ᑕᐃᒫᒃ 

ᓴᖅᑭᑎᑦᓯᔪᓐᓇᖅᓯᑎᑦᓯᓚᐅᕐᒪᑕ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3127 

 

 

 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ, ᐃᖃᓗᐃᑦ-ᓯᓈ, ᒥᔅᑐ ᐅᑲᓕᖅ.  

ᑲᑎᒪᖃᑎᖃᕐᓂᖅ ᐃᖃᓗᐃᑦ ᓄᓇᓕᐸᐅᔭᐅᑉ 

ᑲᑎᒪᔨᖏᓐᓂᒃ (ᐅᑲᓕᖅ) 
 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑲᑎᒪᔨᐅᖃᑎᒃᑲ ᑐᓐᖓᓱᐅᑦᑎᐊᕆᑦᑎ ᑕᒫᓂ 

ᓄᓇᑦᑎᓐᓂᑦ ᑎᑭᔅᓴᐃᓐᓇᕐᒥᒐᔅᓯ.  
 

ᑖᒃᑯᐊᑦᑕᐅᖅ ᐃᓕᓴᕆᔪᒪᒻᒥᔭᒃᑲ 

ᐃᖅᑲᓇᐃᔭᖅᑎᒋᖃᑦᑕᖅᑕᕗᑦ ᑕᒫᓂ ᑖᒃᑯᐊ 

ᓄᓇᓕᐸᐅᔭᒃᑯᓐᓂᑦ ᒐᕙᒪᒋᔭᐅᔪᑦ. ᑖᒃᑯᐊ 

ᑲᑎᖃᑎᒋᖃᑦᑕᖅᓯᒪᒻᒥᒐᑦᑎᒍᑦ ᐊᑕᐅᓯᐊᕋᑎᒃ. 

ᑖᒃᑯᐊ ᐱᓗᐊᖅᑐᒥᑦ ᐃᓪᓗᖃᒡᒐᖅᐸᑦᑐᓂᒃ 

ᐅᖃᖃᑎᒋᒍᓐᓇᓚᐅᕐᒥᔭᕗᑦ 

ᐸᕐᓇᐃᐸᓪᓕᐊᒍᒥᓇᖅᑐᑎᒃ.  
 

ᑕᐃᒃᑯᐊ ᐋᖅᑭᓱᖅᑕᐅᑦᑎᐊᕈᓐᓇᖅᑲᑕ ᑖᒃᑯᐊ 

ᐊᐱᖅᑯᑎᒋᒃᑲᓐᓂᕈᒪᓂᐊᕐᒥᔭᒃᑲ ᑖᔅᓱᒥᖓ 

ᓴᓐᖏᔪᒧᑦ ᓯᕗᓂᑦᑎᐊᑎᓐᓂᖅᑲᐃ ᖃᓄᒃᑲᓐᓂᖅ 

ᐃᑲᔪᕆᐊᒃᑲᓐᓂᕈᓐᓇᕐᒪᖔᑦᑎᒍ ᐃᓪᓗᖃᒡᒐᖅᐸᑦᑐᑦ 

ᑕᒫᓂ ᐃᖃᓗᓐᓂᑦ.  

ᐊᒻᒪᓗ ᑕᐃᒃᑯᐊ ᓇᒻᒥᓂᓕᑯᓗᐃᑦ 

ᐃᑲᔪᕆᐊᒃᑲᓐᓂᕈᓐᓇᕐᓂᓕᐊᖅᑕᕗᑦ ᑖᒃᑯᐊ 

ᐅᖃᐅᓯᕆᓚᐅᕐᒥᔭᕗᑦ ᖃᓄᒃᑲᓐᓂᖅ 

ᒪᑭᒪᒋᐊᒃᑲᓐᓂᖅᑎᒍᓐᓇᕐᒪᖔᑦᑎᒍᑦ ᑕᒫᓂ 

ᐃᖃᓗᓐᓂᑦ. ᓇᒻᒥᓂᖃᕋᓱᑦᑐᑦ ᐃᓚᖏᑦ 

ᐊᔅᓱᕈᓪᓚᕆᑉᐸᒻᒪᑕ ᐊᒻᒪᓗ ᑕᐃᒪ ᐃᓂᖃᖅᑎᓪᓗᒋᑦ 

ᐃᑲᔫᑎᖃᖅᐸᒻᒪᑕ ᑭᒃᑯᓕᒫᓂᑦ ᐊᒻᒪᓗ 

ᐱᔪᒥᓇᖅᑎᑦᑎᓲᓕᒫᑦ ᑖᒃᑯᐊ 

ᐅᖃᐅᓯᕆᒋᐊᒃᑲᓐᓂᓚᐅᕐᒥᔭᕗᑦ ᑕᕝᕙᓂ.  

 

ᑕᒫᓂ ᐃᓛᓐᓂᒃᑯᑦ ᐃᑲᔪᖅᓯᔨᑦᑕ 

ᒐᕙᒪᐅᖃᑎᒌᓐᖏᒃᑲᓗᐊᖅᑐᑕ 

ᒪᑭᒪᑎᑦᑎᒍᓐᓇᑦᑎᐊᕋᑦᑕ ᓄᓇᖅᑲᑎᓕᒫᑦᑎᓐᓂᑦ. 

ᑕᐃᒫᒃ ᑖᓐᓇ ᖁᔭᒋᓚᐅᖅᑕᕋ 

ᑲᑎᖃᑎᒋᔪᓐᓇᓚᐅᕋᑦᑎᒍ ᑖᒃᑯᐊᓗ 

ᓂᕈᐊᖅᑕᐅᖃᑎᒋᓯᒪᔭᒃᑲ ᑕᐃᑲᓃᓚᐅᖅᑐᑎᒃ. 

ᑕᐃᒪ ᖁᔭᓐᓇᒦᕈᒪᑐᐃᓐᓇᖅᑲᒃᑲ ᐊᒻᒪᓗ 

ᑐᓐᖓᓱᑦᑎᐊᕆᔅᓯ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ.  

ᒪᓕᒐᓕᐅᖅᑎ  

ᖁᕐᓗᖅᑑᕐᒧᑦ, ᒥᔅᑐ ᑕᑉᑐᓇ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 427 - 4(3): ᓄᑖᑦ 

ᐱᖁᑎᕐᔪᐊᑦ ᖁᕐᓗᖅᑑᒥ (ᑕᑉᑐᓇ) 

 

ᐊᖓᔪᖅᑲᖅ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᓯᕗᓪᓕᖅᐹᒥᑦ ᒪᒥᐊᑉᐳᖓ ᓄᓕᐊᓐᓄᑦ, 

39-ᖓᓂᒃ ᐅᑭᐅᓂᒃ ᑲᑎᑎᑕᐅᓂᑦᑕ 

ᓇᓪᓕᐅᑎᑎᓪᓗᒍ ᐅᐸᒃᓯᒪᔪᓐᓇᓚᐅᖏᓐᓇᒃᑯ. 

 

ᑭᓯᐊᓂ ᖁᕐᓗᖅᑑᕐᒦᓚᐅᕋᒪ ᐊᖏᕐᕋᖅᓯᒪᓪᓗᖓ 

ᐱᓇᓱᐊᕈᓯᐅᓚᐅᖅᑐᒥᑦ ᒪᑐᐃᖅᓯᔪᖃᖅᑎᓪᓗᒍ 

ᐱᒻᒪᕆᐅᔪᒥᑦ ᐱᖁᑎᕐᔪᐊᕐᒥᑦ ᓄᓇᑦᑎᓐᓂᑦ. ᐱᖓᓱᑦ 

ᓄᑖᑦ ᐃᒡᓗᑦ ᐱᔨᑦᑎᕋᕈᑕᐅᓂᐊᖅᑐᑦ ᐊᒻᒪᓗ 

ᓴᓗᒪᔪᒥᑦ ᓄᓇᖃᕈᓐᓇᕐᓂᐊᖅᑐᑦ ᐊᕙᑎᕗᑦ 

ᐸᖅᑭᔭᐅᓂᖅᓴᐅᓗᓂ. ᑖᓐᓇ ᓴᓕᒻᒪᖅᓴᐃᓂᖅ 6-

ᖑᔪᓂᒃ ᐃᓗᓕᖃᕈᓐᓇᖅᑐᖅ ᓄᓇᓯᐅᑎᒃᑯᕕᒃ 

ᒪᑯᓄᖓ ᐃᒥᖅᑕᐅᑎᓄᑦ, ᒥᓪᓗᐊᕈᑎᓄᓪᓗ 

ᐃᓂᒋᔭᐅᔪᑦ.  

 

ᑖᒃᑯᐊ ᒑᓯᒧᑦ ᑖᒃᓯᐅᑎᓄᑦ ᑲᓇᑕᒥ 

ᑮᓇᐅᔭᖃᖅᑎᑕᐅᔪᓐᓇᓚᐅᕐᒪᑕ ᐱᓕᕆᖃᑎᒋᓪᓗᑎᒍ 

ᑲᓇᑕ ᐊᒻᒪᓗ ᕼᐋᒻᓚᒃᑯᕗᑦ ᓇᑉᐸᖅᑎᕆᓪᓗᑕ 

ᓄᓇᓕᓐᓂᑦ ᐃᓪᓗᕐᔪᐊᖁᑎᒋᔭᐅᔪᓂᑦ.  

 

ᖁᔭᓐᓇᒦᕈᒪᓪᓗᒍ ᒪᐃᔭᒋᔭᖓ ᖁᕐᓗᖅᑑᕐᒥ, 

ᐅᕋᐃᐊᓐ ᓂᕕᖓᓗᒃ. ᖁᕕᐊᓇᒃᑲᓐᓂᕐᓂᐊᒻᒪᕆᑦᑐᖅ 

ᐃᓕᓴᕆᓕᕈᒃᑯ ᑲᑎᒪᔾᔪᑎᒃᓴᓂᑦ ᐅᐊᑦᑎᐊᓵᖅ. 

 

ᑖᒃᑯᐊ ᕼᐋᒻᓚᒃᑯᓐᓂᑦ ᐊᐅᓚᑦᑎᔩᑦ 

ᖁᕐᓗᖅᑑᕐᒥᐅᓪᓗ ᐱᒃᑯᒋᔭᐅᔪᒃᓴᐅᕗᑦ ᑕᐃᒪᓐᓇ 

ᐸᕐᓇᒍᓐᓇᑦᓯᐊᓚᐅᕐᒪᑕ ᐊᒃᓱᕈᖅᑐᑎᒃ 

ᐊᔪᐃᓐᓈᖅᓯᒪᓂᖏᓐᓄᓪᓗ ᑖᒃᑯᓂᖓ 

ᑲᔪᓯᑎᑦᑐᑦᑐᐊᓇᓱᑦᑐᑎᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3128 

 

 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᖕᓂᑑᕐᒧᑦ, ᒥᔅᑐ ᒪᐃᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 428 - 4(3): 

ᐸᓐᓂᖅᑑᒥ ᓂᐅᕕᖅᑎᒃᑯᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᓪᓗᒥ ᓇᖏᖅᓯᒍᑎᖃᖅᑐᖓ ᓯᕗᓪᓕᖅᐹᒥᒃ 

ᓄᓇᕗᒻᒥᐅᑦ, ᒪᓕᒐᓕᐅᖅᑎᐅᖃᑎᒃᑲ.  

 

ᐅᓪᓗᒥ ᑕᐃᒃᑯᐊ ᐃᖅᑲᐅᒪᒻᒥᔭᒃᑲ ᐃᓚᓐᖓᕋᑖᖅᑐᑦ 

ᓄᓇᑦᑎᓐᓂ ᐸᖕᓂᖅᑑᕐᒥ. ᓇᓪᓕᒋᔭᐅᕗᓯ. 

 

ᑕᐃᒪ ᓇᓗᓇᐃᖅᓯᔪᒪᔪᖓᐃᓛᒃ ᑐᓴᕐᓇᓗᐊᖏᑦᑐᒥᒃ 

ᑕᒡᕙᓂ ᓄᓇᑦᑎᓐᓂ ᐊᑐᓚᐅᖅᑐᒥᒃ ᖁᕕᐊᓱᕝᕕᐅᑉ 

ᐅᓪᓗᖏᓐᓂ. ᓇᒥᓕᒫᑦᓯᐊᖅ ᑲᓇᑕᐅᑉ ᐃᓗᐊᓂ 

ᓯᓚᕐᔪᐊᕐᒥᓗᑭᐊᖅ ᑕᒡᕙᓂ 

ᖁᕕᐊᓱᕝᕕᓯᐅᖅᑐᐊᓘᑎᓪᓗᒋᑦ ᖃᓄᑐᐃᓐᓇᖅ 

ᐊᑭᑭᓪᓕᒋᐊᕆᓯᒪᔪᐃᑦ ᓂᐅᕕᕐᕕᑦ ᐱᕙᒻᒪᑕ. 

ᖃᐅᔨᒪᖁᔨᒻᒥᔪᖓᑦᑕᐅᖅ ᐸᖕᓂᑑᕐᒥᐅᑦ 

ᖃᓄᓕᒫᑦᓯᐊᖅ ᖁᕕᐊᓱᓚᐅᕐᒥᔪᑦ 

ᖁᕕᐊᓱᖃᑕᐅᓪᓗᑎᓪᓗ ᖁᕕᐊᓱᕝᕕᐅᑉ ᐅᓪᓗᖏᓐᓂ. 

 

ᑭᓯᐊᓂ, ᑕᐃᑲᓂ ᐅᓪᓗᐃᑦ ᐊᑐᖅᑎᓪᓗᒋᑦ 

ᖁᕕᐊᓱᓐᓇᕐᓂᐊᓕᖅᑎᓪᓗᒍ ᑕᐃᒪ ᐋᓪᓚᒋᔭᑦᑎᓐᓂᒃ 

ᐱᑕᖃᓚᐅᕐᖓᑦ ᓄᓇᑦᑎᓐᓂ ᐊᐅᓚᒐᔪᖏᑦᑐᒥᒃ 

ᑕᐃᒫᒃ. ᑕᐃᒃᑯᐊ ᓂᐅᕕᖅᑎᒃᑯᑦ Northern Stores 

ᐊᑭᑭᓪᓕᒋᐊᖅᑎᑦᓯᓯᒪᑦᑕᐃᓕᔫᔮᓚᐅᕐᖓᑕ ᑕᒡᕗᖓ 

ᓄᓇᑦᑎᓐᓄᑦ ᐸᖕᓂᖅᑑᕐᒥᐅᓄᑦ 

ᖁᕕᐊᓱᕝᕕᓯᐅᓐᓂᐊᖅᑎᓪᓗᒋᑦ. ᖁᕕᐊᓱᕝᕕᐅᑉ 

ᐅᓪᓗᖓ ᑎᑭᑉᐸᓪᓕᐊᑎᓪᓗᒍ 

ᑎᑭᓐᖏᓗᐊᑲᓪᓚᒻᒪᕆᑦᑎᓪᓗᒍ 

ᐊᑭᑭᓪᓕᒋᐊᖅᓯᒪᔪᓂᒃ ᑕᑯᔪᓐᓃᓚᐅᖅᑐᒍᑦ ᑕᐃᑲᓂ 

ᓂᐅᕕᕐᕕᒻᒥᒃ ᐸᓐᓂᑑᕐᒦᑦᑐᒥᒃ. ᐊᒻᒪ ᖁᕕᐊᓱᕝᕕᒃ 

ᐊᓂᒍᕋᑖᖅᑎᓪᓗᒍ ᑕᐃᑲᓂ 

ᐊᑭᑭᓪᓕᐊᖅᓯᒪᕕᔾᔪᐊᕐᕕᐅᔪᒥ ᑎᓯᐱᕆ 26 

ᒪᑐᓯᒪᓚᐅᕐᒥᔪᖅ ᑕᐃᓐᓇ ᓂᐅᕕᕐᕕᒃ. 

  

ᐸᓐᓂᑑᕐᒥᐅᖑᓪᓗᑕ ᓂᐅᕕᖅᑎᑯᓐᓄᑦ 

ᑲᒪᒋᔭᐅᑦᓯᐊᓚᐅᓐᖏᓚᕆᒃᑲᑦᑕ ᑕᒪᐅᓇ 

ᖁᕕᐊᓱᕝᕕᓯᐅᕐᓂᒃᑯᑦ. ᑭᓯᐊᓂ ᐸᓐᓂᑑᕐᒥᐅᑦ 

ᖁᕕᐊᓱᑦᓯᐊᓪᓚᕆᓚᐅᖅᑐᑦ 

ᐃᓚᒋᔭᐅᑦᓯᐊᖃᑦᑕᓚᐅᖅᑐᑦ ᐱᓐᖑᐊᓂᒃᑯᑦ 

ᐃᓚᒌᓪᓗ ᑲᑎᓴᑦᓯᐊᖅᐸᑦᑐᑎᒃ 

ᓂᕆᖃᑎᒌᑦᓯᐊᖅᐸᑦᑐᑎᓪᓗ. ᑕᒪᓐᓇ 

ᓇᓗᓇᐃᖅᓯᔾᔪᑎᒋᕙᕋ ᐸᓐᓂᑑᕐᒥᐅᑦ ᑕᐃᒫᒃ  

ᖃᐅᔨᓕᑕᐃᓐᓇᓚᐅᕐᒥᒐᑦᑕ ᖃᖔᓗᓐᓂᒃ 

ᑲᒪᒋᔭᐅᑦᓯᐊᓚᐅᓐᖏᑦᑐᑦ ᐸᓐᓂᑑᕐᒥᐅᑦ 

ᓂᐅᕕᖅᑎᑯᓐᓄ, Northern Stores-ᑯᓐᓄᑦ. ᑕᒪᓐᓇ 

ᓱᓕ ᐅᓪᓗᒥ ᐅᐊᓚᒍᓐᓇᖅᑐᖅ ᑕᐃᒪᐃᒍᓐᓇᖅᑐᖅ.  

 

ᐅᑉᐱᕈᓱᓐ˜ᖏᑦᑐᑦ ᓂᐅᕕᖅᑎᒃᑯᑦ ᐸᓐᓂᑐᕐᒥᐅᑦ 

ᐃᓄᖏᓐᓂᒃ ᖁᕕᐊᓱᖃᑕᐅᒍᓐᓇᕐᓂᖏᓐᓂᒃ ᐊᒻᒪᓗ 

ᐊᑭᑭᓪᓕᒋᐊᖅᓯᒪᔪᓂᒃ ᐱᖃᑕᐅᔭᕆᐊᖃᕐᓂᖏᓐᓂᒃ 

ᖃᐅᔨᒪᓐᖏᑦᑐᑦ ᑕᐃᒃᑯᐊ ᒫᓐᓇ ᓂᐅᕕᖅᑎᒃᑯᑦ 

ᐸᓐᓂᖅᑑᕐᒥ ᐊᐅᓚᑦᓯᔪᐃᑦ. ᖁᔭᓐᓇᒦᒃ, ᐅᖃᖅᑏ 

 

ᐃᓚᖓᑦ ᒪᓕᒐᓕᐅᖅᑎ: ᑲᓐᖑᓇᖅ, ᑲᓐᖑᓇᖅ! 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᒡᒍᒧᑦ, ᒥᔅg ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 429 - 4(3): 

ᖁᔭᓕᓂᖅ ᐅᓇᓕᒃᓴᔭᓐᖑᐊᓂᒃ 

ᐅᓇᓕᒃᓴᔭᕋᓛᓐᖑᐊᓂᓪᓗ ᐊᒻᒪᓗ 

ᐅᓇᓕᒃᓴᔭᐅᒥᖅᓱᑦ ᐃᓂᒻᒥᐊᑦᑐᐃᑦ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓄᓇᖅᑲᑎᒃᑲᓗ ᐃᒡᓗᓕᒻᒥᐅᑦ ᐊᒻᒪ ᓄᓇᕗᒻᒥᐅᑦ 

ᐅᓪᓗᖃᑦᑎᐊᖁᑐᐃᓐᓇᐸᒃᑲ.  
 

ᐃᓛᒃ, ᐅᓪᓗᒥᓕ ᓇᖏᖅᓯᕗᖓ ᐅᑯᐊ 

ᐃᓕᑕᕆᒃᑲᓐᓂᕈᒪᑐᐃᓐᓇᖅᖢᒋᑦ ᒪᑯᐊ 

ᐃᑲᔪᖃᑦᑕᕐᔪᐊᖅᑐᐃᑦ ᓄᓇᕗᒻᒥ, 

ᓇᓂᑐᐃᓐᓇᐅᒐᓗᐊᖅ. ᓄᓇᕗᒻᒥ ᑖᒃᑯᐊ 

ᐃᓕᑕᕆᔪᒪᓗᐊᖅᑕᒃᑲ ᒪᑯᐊ 

ᐅᓇᑕᖅᑐᒃᓴᓐᖑᐊᖑᓂᕋᖅᐸᒃᑕᕗᑦ Rangers. 

ᐊᒻᒪᓗ ᓇᐅᒃᑯᑐᐃᓐᓇᖅ ᐃᑲᔪᖃᑦᑕᕐᒪᑕ 

ᓇᓂᑐᐃᓐᓇᖅ ᓄᓇᑦᑎᓐᓂ, ᕿᓂᖅᑎᓄᑦ 

ᖃᓄᑐᐃᓐᓇᖅ ᐊᔾᔨᒌᓐᖏᑦᑐᒃᑯᑦ ᓄᓇᓕᖕᓄᑦ 

ᑕᒡᕗᖓ ᐃᑲᔪᕐᔪᐊᖃᑦᑕᕐᒪᑕ. ᐊᒻᒪᓗ ᑕᒪᒃᑯᐊ 

ᒪᒃᑯᒃᑐᑦ ᐅᓇᑕᖅᑐᒃᓴᓐᖑᐊᑦ ᓇᓕᐊᑐᐃᓐᓇᖅ 

Cadets ᐊᒻᒪᓗ ᑖᒃᑯᐊ Junior Rangers-

ᖑᓂᕋᖅᐸᒃᑕᕗᑦ. ᑕᒪᒃᑯᐊᖏᓛᒃ ᓯᕗᒧᑦ 

ᐊᐅᓪᓚᕈᑎᑦᑎᐊᕙᓪᓚᕆᐅᖕᒪᑕ ᒪᒃᑯᒃᑐᖁᑎᑦᑎᓐᓄᑦ 

ᐊᒻᒪᓗ ᓄᓇᑦᑎᓐᓄᑦ ᐃᑲᔪᕐᔪᐊᖃᑦᑕᕐᒪᑕ.  
 

ᐊᒡᓛᑦ ᑐᓴᖅᑲᐅᕗᖓᑦᑕᐅᖅ ᓄᓇᑦᑎᓐᓂ ᑕᐃᒪ 

ᑖᒃᑯᐊ ᐅᓇᑕᖅᑐᒃᓴᓐᖑᐊᖁᑎᕗᑦ ᑕᐃᒪ ᓇᒧᒃᑭᐊᖅ 

ᐊᐅᓪᓚᓕᖅᑲᐅᖕᒥᔪᐃᑦ. ᑕᒪᔾᔭ ᐱᓕᕆᖃᑦᑕᖅᑕᖏᑦ. 

ᑖᒃᑯᐊ ᐃᓕᑕᕆᒃᑲᓐᓂᕈᒪᑐᐃᓐᓇᖅᖢᒋᓂᓛᒃ 

ᖁᔭᓐᓇᒦᕈᑎᒋᓪᓗᒋᓪᓗ ᐃᑲᔪᖃᑦᑕᕐᒪᑕ  

ᓄᓇᑦᑎᓐᓄᑦ ᐃᓅᖃᑎᑦᑎᓐᓄᑦ. ᑖᔅᓱᒥᖓ  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3129 

 

 

 

ᓂᓪᓕᕈᑎᖃᓗᐊᖅᑐᖓ. ᓇᓗᓇᓐᖏᑦᑐᖅ ᑕᐃᒪ 

ᐊᒥᓱᑦ ᐱᕚᓪᓕᒃᑲᓐᓂᖁᑐᐃᓐᓇᕋᓗᐊᖅᑕᒃᑲ 

ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ ᓈᓴᐅᑎᖃᖅᑐᖅ 4. 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑎᑦ. 

(ᑐᓵᔨᑎᒍᑦ) ᐊᖏᔪᖅᑳᖅ ᓄᓇᓕᓐᓄᑦ ᒐᕙᒪᒃᑯᓄᓪᓗ 

ᐱᔨᑦᓯᖅᑎᓄᑦ, ᒥᔅᑐ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ* 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 509 - 

4(3): ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᓄᑦ 

ᐃᑲᔫᑎᓂᒃ ᐱᔨᑦᑎᕋᐅᑎᓄᑦ 

ᐃᑦᑐᖅᓯᐅᑎᔅᓴᓄᑦ ᐸᕐᓇᐅᑎᓄᑦ ᒪᓕᒐᖅ 

(ᓴᕕᑲᑖᖅ) 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑭᐅᔾᔪᑎᖃᕋᒪ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᒧᑦ ᒪᓕᒐᓕᐅᖅᑎᒧᑦ ᒥᔅᑕ ᐋᓚᓐ 

ᕋᒻᐴᑦ ᐅᕙᓐᓄᑦ ᒥᓂᔅᑕᐅᓪᓗᖓ 

ᕼᐋᒻᓚᓕᕆᔨᒃᑯᓐᓄᑦ, ᐊᐱᖅᑯᑦ 509-4(3), 

ᐅᓪᓗᖓᓂ ᓄᕕᐱᕆ 1, 2016. ᑖᓐᓇ 

ᐱᔾᔪᑎᖃᖅᑐᖅ, ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᓄᑦ 

ᐃᑲᔫᑎᓄᑦ ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᓄᑦ ᒪᓕᒐᖅ.  

 

ᐅᓇ ᑭᐅᔾᔪᑎᒐ, ᐅᖃᖅᑏ, ᑭᐅᔾᔪᑎᒪ ᐃᓚᒋᓪᓗᓂᐅᒃ 

ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ ᑕᒪᒃᑯᓄᖓ 

ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᓄᑦ 

ᐃᑦᑐᖅᓯᐅᑎᔅᓴᓄᑦ ᐃᑲᔫᑎᓄᑦ ᐸᕐᓇᐅᑎᒧᑦ, 

ᐊᖏᓚᐅᖅᓯᒪᒐᒪ ᑭᐅᓛᕐᓂᐊᑐᐃᓐᓇᕐᓇᕋᖅᑐᒍ 

ᑖᒃᑯᐊ ᐊᐱᖅᑯᑎᒋᔭᖏᑦ ᒥᔅᓵᓄᑦ. 

 

“ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐃᒡᓗᓕᕆᔨᓕᒫᑦ 

ᓄᓇᕗᒻᒥ ᐃᓚᐅᖃᑕᐅᓕᕐᒪᖔᑕ NEBS-ᑯᑦ 

ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᖓᓂ?”  

 

ᑭᐅᔾᔪᑎᒐ:  

 

ᐄ, ᐃᒡᓗᓕᕆᔨᓕᒫᑦ ᓄᓇᕗᒻᒥ 

ᐃᓚᐅᖃᑕᐅᔪᐃᓐᓇᐅᓕᖅᐳᑦ NEBS-ᑯᑦ 

ᐃᑦᑐᖅᓯᐅᑎᔅᓴᓄᑦ ᐸᕐᓇᐅᑎᖓᓂ ᒪᓕᑦᑐᒍ. 

ᑐᓴᒐᒃᓴᓕᐊᖑᓚᐅᖅᑐᖅ NEBS-ᑯᑦ 

ᐃᖅᑲᓇᐃᔭᖅᑎᖏᓐᓄᑦ ᑖᒃᑯᐊ ᑭᒻᒥᕈᒻᒥ ᐊᒻᒪ  

ᒥᑦᑎᒪᑕᓕᒻᒥ ᐃᒡᓗᓕᕆᔩᑦ ᐃᓚᐅᖃᑕᐅᓕᕐᒪᑕ 

NEBS-ᑯᑦ ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᖓᓂ.  

 

“ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓄᓇᕗᒻᒥ 

ᕼᐋᒻᓚᓕᒫᑦ ᐃᓚᐅᖃᑕᐅᓕᕐᒪᖔᑕ NEBS-ᑯᑦ 

ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᒥ?”  

 

ᐱᓐᖏᑕᑐᐊᕆᓪᓗᒋᑦ ᐃᒃᐱᐊᕐᔪᒃ ᐊᒻᒪ ᒥᑦᑎᒪᑕᓕᒃ 

ᒫᓐᓇᐅᔪᖅ, ᓄᓇᕘᒥ ᕼᐋᒻᓚᓕᒫᑦ 

ᐃᓚᐅᖃᑕᐅᔪᐃᓐᓇᐅᓕᖅᐳᑦ NEBS-ᑯᑦ 

ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᒥ. NEBS-ᑯᑦ 

ᐃᖅᑲᓇᐃᔭᖅᑎᖏᑦ ᑖᒃᑯᓂᖓ ᒪᕐᕉᓐᓂᒃ 

ᕼᐋᒻᓚᐅᔫᓐᓂᒃ ᐅᖃᖃᑎᖃᖅᐸᓪᓕᐊᓯᕗᑦ 

ᐃᑲᔪᖅᑐᒋᓪᓗ ᐊᑎᓕᐅᖃᑕᐅᓂᕐᒥᒃ ᑕᒪᑐᒪᓂ.  

 

“ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᖓ 

ᓴᖅᑭᑎᑦᑎᔪᒫᕐᒪᖔᖅ ᐅᓂᒃᑳᖑᓂᐊᖅᑐᓂᒃ 

ᑭᖑᓪᓕᕐᒥ ᑎᓕᐅᕈᑕᐅᓯᒪᔪᓂᒃ ᒪᓕᒐᐅᑉ ᐊᑖᓂ?”  

 

ᑭᐅᔾᔪᑎᒐ:  

 

ᒪᓕᑦᑐᒍ ᐅᖃᓕᒫᕐᕕᒃ 25(6) NEBS ᒪᓕᒐᖓᓂ, 

ᓴᖅᑭᑕᐅᓂᖏᑦ ᐅᓂᒃᑳᑦ, ᐊᔾᔨᐅᖏᓐᓂᖏᑦ 2016-

ᒧᑦ ᐱᔭᕇᖅᑕᐅᔪᓐᓇᔾᔮᖏᒻᒪᑦ 

ᓯᑎᐱᕆᖑᒐᓱᓐᓂᖓᓂ 2017. ᑕᐃᓐᓇ ᐅᓂᒃᑳᖅ 

ᓂᕆᐅᑕᐅᕗᖅ ᓴᖅᑭᑕᐅᔪᒫᕐᓂᐊᕐᓂᖓᓂ 

ᒪᓕᒐᓕᐅᕐᕕᒻᒧᑦ 2017 ᐅᑭᐊᔅᓵᖓᓂ.  

 

ᒪᓕᑦᑐᒍ ᐅᖃᓕᒫᕐᕕᒃ 27(4) NEBS ᒪᓕᒐᖓᓂ, 

ᑮᓇᐅᔭᐃᑦ ᐅᓂᒃᑳᖏᑦ ᓴᖅᑭᑕᐅᓂᖏᓐᓄᑦ, 

ᕼᐋᒻᓚᓕᕆᔨᒃᑯᑦ ᑐᓂᔭᐅᓯᒪᕗᑦ ᐅᑭᐅᖅᑕᖅᑐᒥ 

ᐃᖅᑲᓇᐃᔭᖅᑎᓄᑦ ᐃᑲᔫᓯᐊᓄᑦ ᐱᔨᑦᑎᕋᐅᑎᒧᑦ 

ᐃᑦᑐᖅᓯᐅᑎᔅᓴᒧᑦ ᐸᕐᓇᐅᑎᒧᑦ ᐊᕐᕌᒍᑕᒫᑦ ᐅᓂᒃᑳᒥᒃ 

ᐊᕐᕌᒍᒧᑦ ᐃᓱᓕᓐᓂᖃᓚᐅᖅᑐᒥᒃ ᑎᓯᐱᕆ 31, 

2015. ᑖᓐᓇ ᐅᓂᒃᑳᖅ ᓴᖅᑭᑕᐅᔪᔅᓴᐅᑕᐅᓯᒪᕗᖅ 

2017-ᒥ ᐅᑭᐅᒃᑯᑦ ᑲᑎᒪᓂᐅᔪᒫᖅᑐᒥ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 4. (ᑐᓵᔨᑎᒍᑦ) ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑎᑎᕋᖅᑏ. 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3130 

 

 

*ᑕᑯᒃᑭᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑑᒃ ᐊᑕᖏᖅᑐᒋᑦ ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 559 - 4(3) 

ᐊᒻᒪᓗ 571 - 4(3). 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 559 - 

4(3): ᐱᔨᑦᑎᕋᐅᑎᑦ ᓄᑕᖅᑲᓄᑦ 

ᐸᖅᑭᔭᐅᔪᓄᑦ ᓄᓇᕘᑉ ᓯᓚᑖᓂ (ᑯᐊᒃ) 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 571 - 

4(3): ᑲᓇᑕᒥ ᐊᕕᑦᑐᖅᓯᒪᔪᓂᓗ ᒥᓂᔅᑕᐃᑦ 

ᐱᕈᖅᓯᐊᓕᕆᓂᕐᒧᑦ ᑲᑎᒪᓂᖏᑦ (ᑯᐊᒃ) 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓴᖅᑭᑎᑦᑎᕗᖓ ᑭᐅᔾᔪᑎᓂᒃ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 559 - 4(3) ᐊᒻᒪᓗ 571 - 

4(3) ᖃᐅᔨᒃᑲᐃᔾᔪᑕᐅᓚᐅᖅᑑᓐᓂᒃ 2016 ᐅᑭᐊᔅᓵᒥ 

ᑲᑎᒪᓂᐅᓚᐅᖅᑐ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 4. (ᑐᓵᔨᑎᒍᑦ) ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ 5-ᒧᑦ. ᐃᓕᑕᖅᓯᓂᖅ 

ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ 

ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᔪᐊᓇᓯ: ᓇᑯᕐᒦᒃ, ᐅᖃᖅᑏ. ᐅᖃᖅᑏ, 

ᐃᓕᑕᕆᔪᒪᔭᒃᑲ, ᓯᕗᓪᓕᕐᒥᒃ, ᒫᑕ ᐳᓪᓚᑦ 

ᑭᓐᖓᕐᒥᐅᖅ. ᑖᓐᓇ ᐃᓕᓐᓂᐊᖃᑕᐅᔪᖅ 

ᑐᓵᔨᑦᓴᐅᓂᕐᒥᒃ ᑐᑭᓕᐅᕆᔨᐅᓂᕐᒧᑦ, ᐊᒻᒪ 

ᐃᓕᓴᐃᔨᒋᔭᖓ, ᓖᑎᐊ ᕿᐊᑦᓱᒃ, 

ᑭᓐᖓᕐᒥᐅᑕᑦᓴᔭᐅᖃᑎᒐ. ᐊᒻᒪᑦᑕᐅᖅ 

ᐃᓕᓴᕆᔪᒪᒋᓪᓗᒍ ᔩᓚ ᐸᓪᓗᖅ-ᑯᓘᑦᑎᐊᐃ, 

ᓄᓇᕗᑦ ᓯᕗᓂᑦᓴᕘᒃᑯᓐᓂ 

ᐃᓕᓴᐃᔨᒋᕙᓚᐅᖅᓯᒪᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᑎ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᖅᓯᔪᒪᒋᕗᖓᐃᓛᒃ ᖃᐅᔨᒪᔭᐅᑦᑎᐊᖅᑐᖅ 

ᑕᕝᕙᓂ ᒪᓕᒐᓕᐅᕐᕕᖕᒥ. 

ᒪᓕᒐᓕᐅᖅᑎᐅᖃᑕᐅᖃᑦᑕᓚᐅᕆᓪᓗᓂ 

ᒥᓂᔅᑕᐅᕙᓚᐅᕆᓪᓗᓂᓗ ᐊᒻᒪ ᑖᓐᓇ ᒫᓐᓇ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᖏᓐᓂᒃ 

ᑲᑎᒪᔨᐅᖃᑕᐅᓕᖅᑐᖅ, ᓗᐃ ᑕᐹᕐᔪᒃ. 

 

>>ᐸᑦᑕᑐᖅᑐᑦ 

 

ᐊᒻᒪ ᓂᖓᐅᒋᒻᒫᖅᖢᒍᓗ ᑕᐃᒪᓐᓇᐃᖦᖤᖅᐳᖅ.  

 

ᐊᒻᒪ ᓄᓇᖅᑲᑎᒐᑦᑕᐅᖅ ᑑᐱ ᐅᑕᒃ, 

ᑐᓵᔨᐅᖃᑕᐅᓕᕐᒥᔪᖅ.  

 

ᑕᐃᒪ ᐱᓇᓱᐊᕈᓯᕆᔭᑦᑎᓐᓂ ᑖᒃᑯᐊ 

ᐃᓕᓐᓂᐊᖅᑐᐃᑦ ᓯᓚᑦᑐᖅᓴᕐᕕᖕᒥ ᑖᒃᑯᐊ 

ᐃᓕᑕᕆᑦᑎᐊᒃᑲᓐᓂᐊᕐᔪᒍᒪᖕᒥᔭᒃᑲ ᑕᒪᑐᒥᖓ 

ᐱᕙᓪᓕᐊᔪᐊᓐᓅᖕᒪᑕ ᖁᔭᓐᓇᒦᑦᑎᐊᖅᐸᒃᑲ. ᑖᒃᑯᐊ 

ᒪᕐᕉᒃ ᓄᓇᖅᑲᑏᒃᑲᒃ ᒫᓐᓇᑲᓚᐅᖅ 

ᐃᓕᑕᕆᓚᐅᐱᓪᓚᒃᑖᒃᑲ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᐳᓛᖅᓯᒪᔪᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᑕᖅᓯᓂᕐᒧᑦ. ᒪᓕᒐᓕᐅᖅᑎ 

ᐃᖃᓗᐃᑦ ᓯᓈ, ᒥᔅᑐ ᐅᑲᓕᖅ. 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐃᓕᓴᖅᓯᔪᒪᔪᖓᑦᑕᐅᖅ ᑭᒡᒐᑐᖅᑕᓐᓂᒃ ᑖᒃᑯᓂᖓ 

ᐃᓕᓐᓂᐊᖃᑕᐅᔪᒥᒃ ᑖᒃᑯᓂᖓ ᑐᓵᔨᐅᓂᕐᒧᑦ. 

ᑕᑉᐹᓃᑦᑐᖅ ᑕᑉᐱᓐᓇ ᑭᒡᒐᑐᖅᑕᑯᓗᒐ ᐲᑕ 

ᐊᖕᓂᕐᒥᐅᖅ. ᑕᐃᔅᓱᒪ ᐲᑕ ᐃᑦᑐᓘᑉ 

ᐃᕐᓂᑯᓗᒋᓚᐅᖅᑕᖓ. ᑖᓐᓇ ᑐᓐᖓᓱᖁᑦᑎᐊᖅᑕᕋ. 

 

ᐊᒻᒪᓗ ᑖᓐᓇ ᐃᓕᓴᕆᓯᓐᓈᕈᒪᒻᒥᔭᕋ ᐊᑯᓂᕈᓗᒃ 

ᐃᖅᑲᓇᐃᔭᖃᑎᒋᖃᑦᑕᖅᓯᒪᔭᕋ ᓗᐃ ᑕᐹᕐᔪᒃ. 

ᑕᒡᕙᓂ ᒐᕙᒪᐅᑎᓪᓗᑕ 

ᐃᓚᒋᔭᐅᑦᓯᐊᖃᑦᑕᓚᐅᖅᓯᒪᒻᒪᑦ ᐊᒻᒪᓗ 

ᐊᔭᐅᖅᓱᐃᓐᓇᓚᐅᖅᓱᓂ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ. ᑖᓐᓇ ᐅᐱᒌᓐᓇᖅᑕᕋ 

ᖃᐅᔨᒪᓂᖓᓂᒃ ᑐᓂᓯᒐᓱᐃᓐᓇᖅᐸᓚᐅᕐᖓᑦ  

ᑭᒃᑯᓕᒫᓄᑦ.  

ᑐᓐᖓᓱᖁᑦᓯᐊᖅᑕᕋ ᑕᒡᕙᓂ ᑲᑎᒪᓂᑦᑎᓐᓂ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓯᒍᑦ ᑐᓐᖓᓱᑦᑎᐊᕆᑦᓯ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐅᕙᖓᓗᑦᑕᐅᖅ ᐃᓕᓴᖅᓯᔪᒪᓪᓗᖓ ᑕᕝᕗᖓ 

ᑭᒡᒐᑐᖅᑖᓐᓃᓐᖔᖅᓯᒪᔪᖅ ᑖᓐᓇ ᖃᐅᔨᒪᔭᐅᒻᒥᔪᖅ 

ᐊᒥᓱᓄᑦ ᐊᒻᒪᓗ ᐱᓕᕆᖃᑕᐅᖃᑦᑕᖅᓯᒪᓪᓗᓂ 

ᐃᓕᓴᐃᔨᐅᖃᑦᑕᖅᓯᒪᓪᓗᓂᓗ. ᐊᒻᒪᓗᑦᑕᐅᖅ, 

ᖃᐅᔨᒪᑦᓯᐊᖅᑐᑎᒍᑦ ᕿᒻᒥᖃᓐᓂᕐᒥᒃ ᑕᒪᑐᒥᖓ 

ᒪᑭᑕᑎᑦᓯᖃᑕᐅᓪᓚᕆᑦᑐᖅ ᔪᐃᓕ ᓴᖑᔭ. 

ᑲᖏᖅᑐᒑᐱᖕᒥ ᑭᒡᒐᖅᑐᕋᖅᑯ ᑖᓐᓇ 

ᐃᓕᓴᕆᔪᒪᓪᓗᒍ, ᐱᓕᕆᖃᑦᑕᖅᓯᒪᓂᖓ 

ᖃᐅᔨᒪᔭᐅᓪᓚᕆᒻᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᕐᕕᐊᒧᑦ ᐊᒻᒪ ᑎᑭᕋᕐᔪᐊᕐᒧᑦ, ᒥᔅᑐ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᐊᒻᒪᓗ ᓄᓇᕗᒻᒥᐅᖃᑎᒃᑲ ᐅᓪᓗᒃᑯᑦ 

ᐅᓐᓄᓴᒃᑯᓂᓛᒃ ᐊᕐᕕᐊᒥᐅᑦ ᑎᑭᕋᕐᔪᐊᕐᒥᐅᓪᓗ.  

 

ᐅᖃᖅᑎᑦᓯᔩ, ᐅᓪᓗᒦᓛᒃ ᖁᕕᐊᓱᒃᑲᒪ ᓇᖏᖅᓯᔪᖓ 

ᐊᒻᒪᓗ ᐃᓕᓴᖅᓯᔫᓪᓗᐊᕋᒪᑦᑕᐅᖅ ᑕᒫᓃᑦᑐᓂᒃ 

ᐅᓪᓗᒥ. ᑖᒃᑯᐊ ᐱᓕᕆᖃᑎᒋᓪᓚᕆᔪᔭᕗᑦ ᐊᒻᒪᓗ 

ᐊᐱᕆᕙᖕᒪᑕ ᒪᓕᒐᓕᐅᕐᕕᐅᑉ ᐃᓗᐊᓂ ᑖᒃᑯᐊ 

ᐱᓕᕆᐊᖏᑕ ᐃᓗᐊᓄᑦ. ᐃᒻᒪᖄ ᐊᑎᖏᑦ 

ᑕᐃᔭᕌᖓᒃᑭᑦ ᓂᑯᕕᑦᑑᓪᓗᐊᖅᐸᑕ 

ᖁᕕᐊᓇᕐᓂᐊᖅᐳᖅ. 

 

ᐅᖃᖅᑏ, ᑖᒃᑯᐊ ᐃᓕᑕᕆᔪᒪᒐᒃᑭᓂᓛᒃ ᐅᓪᓗᒥ 

ᑲᑎᒪᔨᖁᑎᒋᔭᕗᑦ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑎᒃᑯᓐᓄᑦ ᑲᑎᒪᔨᖁᑎᕗᑦ ᑕᒫᓃᒻᒪᑕ 

ᐅᓪᓗᒥ. ᑖᒃᑯᐊ ᑕᒡᕙ ᐃᓅᑉ ᐅᖃᐅᓯᖓᓂᒃ 

ᑕᐃᒎᓯᓕᐅᕐᓂᕐᒥᒃ ᑲᒪᒋᔭᖃᓪᓚᕆᖕᒪᑕ ᐊᒻᒪᓗ  

ᐅᕙᖓ ᐱᓕᕆᕝᕕᒋᔭᕐᒪ ᐃᓗᐊᓂ 

ᐱᓕᕆᖃᑎᒋᔪᓐᓇᑦᓯᐊᔪᒐᑦᑎᒍ.  

 

ᓯᕗᓪᓕᖅᐹᒥ ᑕᐃᓗᒍ ᑖᓐᓇ ᐃᒃᓯᕙᐅᑕᕆᔭᐅᔪᖅ 

ᐃᓄᐃᑦ ᑕᐃᒎᓯᓕᐅᖅᑎᒃᑯᖏᓐᓄᑦ, ᒥᐅᕆ ᑖᒻᓴᓐ. 

ᑕᒡᕙᓃᖃᑕᐅᔪᖅ ᐅᓪᓗᒥ. 

 

ᐊᒻᒪᑦᑕᐅᖅ ᑖᓐᓇ ᐅᐊᑦᓯᐊᖅ ᐃᓕᑕᕆᔭᐅᓚᐅᖅᑐᖅ 

ᐃᓕᑕᕆᒃᑲᓐᓂᕈᒪᓪᓗᒍᑦᑕᐅᖅ 

ᑲᑎᒪᔨᖁᑎᒋᖕᒥᔭᖅᐳᑦᑕᐅᖅ ᑖᒃᑯᓇᓂ 

ᑕᐃᒍᓯᓕᐅᖅᑎᒃᑯᓐᓂ, ᓗᐃ ᑕᐹᕐᔪᒃ, 

ᑕᒡᕙᓃᖃᑕᐅᒋᓪᓗᓂ. 

 

ᐊᒻᒪᓗ ᑲᑎᒪᔨᐅᔪᖅᑕᐅᖅ ᓱᓕ ᑖᒃᑯᓇᓂ ᕉᔅᒥᐅᕆ 

ᒦᔪᒃ, ᑕᒡᕙᓃᖃᑕᐅᒋᓪᓗᓂ. 

 

ᐊᒻᒪᓗ ᓱᓕ ᑖᓐᓇ ᑎᒃᑯᐊᖅᑕᐅᖅᑳᓚᐅᖅᑐᖅ 

ᑲᑎᒪᔨᖁᑎᒋᓕᕐᒥᔭᖅᐳᓂᓛᒃ ᑖᒃᑯᓇᓂ 

ᑕᐃᒎᓯᓕᐅᖅᑎᒃᑯᓐᓂ ᑎᒃᑯᐊᖅᑕᐅᕼᐋᓚᐅᖅᑐᖅ 

ᑲᑎᒪᔨᐅᖃᑕᐅᓂᐊᓕᖅᑐᓂ ᔪᐃᓕ ᓴᖑᔭ.  

 

ᑐᓐᖓᕼᐅᖕᓂᐊᖅᐳᓯ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ 

ᑐᓐᖓᓱᒃᑎᑦᓯᐊᓚᐅᕐᓚᕗᑦ ᑖᒃᑯᐊ ᑕᐃᒎᓯᓕᐅᖅᑎᑦ 

ᑲᑎᒪᔨᖏᑦ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᓯ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᖁᕐᓗᑐᒧᑦ, ᒥᔅᑐ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐃᓕᑕᖅᓯᔪᒪᓪᓗᖓ ᓂᕈᐊᖅᑎᒋᓯᒪᔭᓐᓂᒃ. 

ᐃᖅᑲᓇᐃᔭᖅᑎᐅᖃᑦᑕᖅᓯᒪᔪᖅ ᐃᓄᐃᓐᓇᖅᑐᑦ 

ᐅᖃᐅᓯᕐᓄᑦ ᖁᔭᒋᑦᓯᐊᖅᑕᕋ. 

ᐃᖅᑲᓇᐃᔭᕆᐊᖃᕋᑦᑕ ᐃᓄᐃᓐᓇᖅᑐᑦ ᐊᒃᓱᐊᓗᒃ 

ᐱᓕᕆᔭᕆᐊᖃᕋᑦᑕ. ᐅᖃᐅᓯᖅᐳᑦ ᑕᒪᒃᑯᐊ 

ᐊᓯᐅᖁᓇᒋᑦ ᐊᔾᔨᒌᓐᖏᐊᕐᔪᒃᑐᓂᓪᓗ 

ᐅᖃᐅᓯᖃᑎᒌᓐᖏᐊᕐᔪᖃᑦᑕᕋᑦᑕ. ᐃᓕᓴᕆᔪᒪᓪᓗᒍ 

ᕉᔅᒥᐅᕆ ᒦᔪᒃ.  

 

ᐃᓕᓴᕆᓂᐊᖅᑲᐅᔭᕋ ᒪᐃᔭ ᐊᒻᒪ ᑎᑎᕋᖅᑎᖓ. 

ᐱᓕᕆᐊᒃᓴᖃᓗᐊᕐᒪᑕ ᐊᓂᖅᑲᐅᖕᒪᑕ  

ᐅᖃᕈᒪᖅᑲᐅᔭᕋᓗᐊᒃᑲ ᐊᑎᖏᑦ. ᖁᔭᓐᓇᒦᒃ, 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᑎᒍᑦ ᑐᓐᖓᓱᒋᑦᑎᐊᕆᑦᑎ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅᑐ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐃᓕᓴᖅᓯᔪᒪᓪᓗᖓ ᓂᕈᐊᖅᑎᒋᔭᕐᓂᑦ 

ᐃᖃᓗᒃᑑᑦᑎᐊᕐᒥ, ᒥᔅᑕ ᔫ ᐅᑦᑐᕿᐊᖅ. ᑕᐃᑲᓂ 

ᐃᒃᓯᕚᖃᑕᐅᔪᖅ ᐃᖃᓗᓐᓃᑲᐃᓐᓇᖅᑐᖅ 

ᑐᓵᔨᕈᕋᓱᑦᑐᓂᒃ ᐃᑲᔪᖅᑐᓂ ᐃᓕᓐᓂᐊᖅᑎᑦᑎᔪᓂᒃ. 

ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ, ᔫ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ ᓈᓴᐅᑎᖃᖅᑐᖅ 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-

ᓂᐊᖁᓐᖒ, ᒥᔅ ᐹᑦ ᐊᕐᓇᒃᑲᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 574 - 4(3): ᐋᓐᓂᐅᕕᐅᑉ 

ᐊᐅᓚᑕᐅᓂᖓᓄᑦ ᑲᑎᒪᔨᒃᓴᖏᑦ 

ᖃᓄᐃᓕᖓᓂᖓ (ᐊᕐᓇᒃᑲᖅ) 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) 

ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᐊᑦᑎᓵᖅ ᐅᖃᐅᓯᕆᖅᑲᐅᒐᒃᑯ ᐱᖁᔨᕗᖔᕈᑦ 16 

- 4(2), ᐱᔾᔪᑎᓕᒃ ᑲᑎᒪᔨᓕᐅᖅᑕᐅᓂᖏᓐᓂᒃ 

ᕿᑭᖅᑕᓂ ᐋᓐᓂᐊᕕᖓ. ᑕᐃᔅᓱᒪᓂ ᕿᒥᕐᕈᓇᕐᓂᖅ 

ᓴᖅᑭᑕᐅᒋᐊᖃᔪᒐᓗᐊᕐᒪᑦ ᐅᓂᒃᑳᖅ 2015 

ᐅᑭᐊᒃᓵᖓᓂ ᑲᑎᒪᕐᔪᐊᓕᖅᐸᑕ ᒪᓕᒐᓕᐅᕐᕕᒃ 

ᓄᓇᕗᒻᒧᑦ. ᐅᖃᖅᑏ, ᐊᓂᒍᖅᓯᒪᓗᐊᓕᕐᒪᑦ 

ᓴᖅᑭᑕᐅᕕᔅᓴᒥᓂᕋᓗᐊᖓ.  

ᑖᓐᓇ ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᑐᓴᖅᑎᑦᑎᔪᓐᓇᖅᐹ ᖃᓄᐃᓕᖓᓕᕐᒪᖔᖅ 

ᕿᒥᕐᕈᓇᕐᓂᕆᓂᐊᓚᐅᖅᓯᒪᔭᖓᓂᒃ 

ᑲᑎᒪᔨᖃᕐᓂᒃᓴᖓᓄᑦ ᕿᑭᖅᑕᓂ ᐋᓐᓂᐊᕕᒃ ᐊᒻᒪ 

ᖃᖓ ᓴᖅᑭᓐᓂᐊᕐᒪᖔᒍ ᑖᓐᓇ ᐅᓂᒃᑳᓕᐊᖅ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐ 

ᐋᓐᓂᐊᖅᑐᓕᕆᔨᒃᑯᓐᓄᑦ, ᒥᔅᑐ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ ᑖᒃᓱᒥᖓ ᓴᖅᑭᑦᑎᒻᒪᑦ 

ᑲᑎᒪᔨᐅᖃᑕᐅᔪᖅ. ᐱᕕᖃᖅᑎᑕᐅᒐᒪ 

ᓂᓪᓕᒃᑲᓐᓂᕈᓐᓇᕐᓗᖓ ᓇᓃᓕᕐᒪᖔᖅ 

ᑕᒪᑐᒥᖓᓕᕆᓂᖅ ᐱᔾᔪᑎᒋᓪᓗᒋᑦ ᑲᑎᒪᔨᓂᑦ 

ᓴᖅᑭᖅᑎᕆᓵᕐᒪᑦ ᕿᑭᖅᑕᓂ ᐋᓐᓂᐊᕕᒻᒧᑦ. 

 

ᐅᖃᖅᑏ, ᓴᖅᑭᖅᑕᐅᓂᖓᑕ ᐅᓂᒃᑳᖅ ᒥᒃᓵᓄᑦ, 

ᓴᖅᑭᖅᑎᑦᑎᓂᐊᕈᓇᓐᖏᓚᖓ ᑕᕝᕙᓂ 

ᑲᑎᒪᓂᑦᑎᓐᓂ. ᖃᐅᔨᒋᐊᖅᑕᐅᓂᕆᔭᖓ 

ᑭᓱᑕᖃᕋᔭᕐᒪᖔᖅ ᖃᐅᔨᓴᖅᑕᐅᔭᕆᐊᓖᑦ 

ᐱᔭᕇᖅᑕᐅᓂᖃᓚᐅᖅᐳᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐅᖃᐅᔾᔨᒋᐊᖅᑎᑐᐃᓐᓇᕐᓂᑦ ᓴᖅᑮᒐᔭᕐᒪᑕ 

ᑲᑎᒪᔨᓂᒃ ᕿᑭᖅᑕᓂ ᐋᓐᓂᐊᕕᖓᓄᑦ. 

 

ᐅᖃᖅᑏ, ᐊᔾᔨᒌᓐᖏᑦᑐᓂᒃ ᐱᔾᔪᑎᖃᓚᐅᖅᑐᒍᑦ 

ᑕᐃᒪᓐᓇᒃ ᑐᕌᖓᖔᕈᒪᓪᓗᑕ. ᐱᔾᔪᑎᓪᓗᐊᑕᐃᑦ 

ᐃᓚᒋᓚᐅᖅᐸᖓ ᑲᑎᒪᔨᑕᖃᓕᕐᓂᖅᐹᑦ, 

ᒪᓕᒐᓕᐅᖅᑎᓗ ᖃᐅᔨᒪᓚᐅᖅᑐᒍᑦ 

ᐱᖁᔨᕗᖔᓕᐅᓕᕋᓐᓄ, ᐊᓯᔾᔩᒐᔭᕐᒪᑦ ᑮᓇᐅᔭᑎᒍᑦ 

ᑭᐅᖃᑦᑕᕆᐊᖃᕐᓂᖏᑦ ᐋᓐᓂᐊᕕᒃ ᐃᓛᒃᑰᖓᔪᒥᒃ 

ᑎᒥᑕᖃᓕᕋᔭᕐᒪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᓯᓚᑖᓄᐊᖓᔪᒥᒃ. 

 

ᒫᓐᓇᐅᔪᒃᑯᑦ ᐃᓱᒪᕗᒍᑦ ᑕᒪᓐᓇ 

ᓯᕗᒧᐊᕈᓐᓇᑦᑎᐊᓂᖅᓴᐅᒐᔭᕐᒪᑦ ᓯᕗᒧᐊᕐᓂᐊᕈᓂ 

ᐅᖃᐅᔾᔨᒋᐊᖅᑎᑐᐃᓐᓇᕐᓂᒃ ᑲᑎᒪᔨᓂᒃ 

ᓴᖅᑭᖅᑐᖃᖅᐸᑦ ᐱᔪᓐᓇᖅᓯᕙᓪᓕᐊᓂᕐᒥᒃ  

ᐱᓕᕆᒐᔭᖅᑐᓂᒃ ᖃᖓᑭᐊᖅ 

ᓯᕗᒧᐊᓪᓚᕆᔾᔪᑕᐅᒐᔭᖅᑐᒥᒃ 

ᑲᑎᒪᔨᓪᓚᑦᑖᖅᑕᖃᓕᓛᕐᓂᔅᓴᖓᓄᑦ. ᑕᒪᑐᒧᖓᓗ 

ᐃᓕᖅᑯᓯᖅ ᐃᖏᕐᕋᐃᓐᓇᖅᐳᖅ. 

ᒪᓕᒐᕋᓛᒃᓴᕆᒐᖅᑕᖏᑦ ᐋᖅᑭᓱᖅᑕᐅᕙᓪᓕᐊᓯᕗᑦ 

ᐊᒻᒪ ᑕᑯᓐᓇᖅᐳᒍᑦ ᐱᔪᒥᓴᐅᑎᓂᒃ 

ᐃᖅᑲᓇᐃᔭᖅᑎᒃᓴᖅᓯᐅᕈᑎᓂᓪᓗ ᐄᐳᕈ 2017-

ᖑᓕᖅᐸᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐃᑦᑖᕈᓱᒃᐳᖓ ᑐᓴᕆᐊᒃᓴᖅ ᑕᐃᒪᓐᓇᐃᑦᑐᓂᒃ. 

ᐱᖁᔨᕗᖔᕈᑎᒃᓴᒥᑦ ᓇᓗᓇᐃᖅᓯᑦᑎᐊᖅᓯᒪᒻᒪᑦ 

“ᐊᐅᓚᑦᑎᔨᐅᔪᐃᑦ ᑲᑎᒪᔨᓂᒃ” ᑕᒪᓐᓇᓗ 

ᐊᖏᖅᑕᐃᓐᓇᕆᓚᐅᖅᑕᕗᑦ. 

ᑕᕝᕗᖓᐅᔾᔭᐅᓯᒪᓚᐅᖅᑰᖏᑦᑐᖅ 

ᐅᖃᐅᔾᔨᑐᐃᓐᓇᐅᒐᔭᕆᐊᖏᓐᓂᒃ ᐋᒡᒐᓘᓐᓃᑦ. 

ᑕᐃᓐᓇ ᐱᖁᔨᕗᖔᕈᑦ ᑐᕌᖓᓯᒪᓇᓱᒋᓚᐅᖅᑕᕋ 

ᐃᓛᒃᑰᖓᓕᖁᓪᓗᒋᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᒻᒪ ᐋᓐᓂᐊᕕᒃ ᑭᐅᔭᐅᓂᖅᓴᐅᔪᓐᓇᖅᓯᓂᐊᕋᑦᑕ. 

 

ᐅᖃᖅᑏ, ᐃᓕᓴᖅᓯᕗᖓ ᐊᒃᓱᓪᓛᓗᒃ ᑐᓴᒐᒃᓴᓂᒃ 

ᖃᐅᔨᓴᐃᓂᕐᓗ ᐱᔭᕆᐊᖃᕋᔭᕐᒪᑦ 

ᕿᒥᕐᕈᓂᐊᖅᑎᓪᓗᒋᑦ ᑕᒪᑐᒧᖓ ᑐᕌᖓᖕᒪᑕ. 

ᐱᔭᕆᐊᖃᓪᓚᕆᓚᐅᖅᑐᓂᓗ 

ᖃᐅᔨᒪᔭᐅᔭᕆᐊᓕᓕᒫᑦ 

ᐃᓱᒪᒋᔭᐅᖃᓯᐅᔾᔭᐅᑦᑎᐊᖁᓪᓗᒋᑦ.  

 

ᓄᕕᐱᕆᐅᑎᓪᓗᒍ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ 

ᓴᖅᑭᑦᑎᓚᐅᖅᑐᖅ ᐅᓂᒃᑳᓂᒃ ᕿᒥᕐᕈᓇᒃᑐᓂᒃ 

ᑲᓐᖑᓇᖅᑐᓕᕆᓂᕐᒧᑦ ᑐᕌᖓᔪᓂᒃ ᕿᑭᖅᑕᓂ 

ᐋᓐᓂᐊᕕᖕᒥ. ᒪᒃᐱᒐᖅ 16 ᐅᓂᒃᑳᖓᓂ 

ᐊᑐᓕᖁᔭᓕᐅᖅᓯᒪᕗᖅ ᐋᓐᓂᐊᕕᒃ 

ᐱᓂᐊᕐᓂᖃᕐᕕᐅᖁᓪᓗᒍ ᐊᔾᔨᒋᓗᓂᐅᒃ 

ᑕᖅᑲᒃᑯᓄᖓ ᑎᒥᖁᑎᒋᔭᖏᑕᑎᑐᑦ, ᓲᕐᓗ 

ᓄᓇᕗᒻᒥ ᓯᓚᑦᑐᖅᓴᕐᕕᒃ ᑲᑎᒪᔨᖃᕐᒪᑦ ᐅᕝᕙᓘᓐᓃᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑭᐅᖃᑦᑕᕆᐊᓖᑦ 

ᐋᖅᑭᑦᑎᐊᖅᓯᒪᔪᖅᑕᖃᖁᓪᓗᒍ ᒪᑯᓄᖓ 

ᑲᑎᑕᐅᕙᑦᑐᓄᑦ ᐊᑐᖅᑕᐅᓂᖏᓐᓄᓪᓗ 

ᓴᖅᑭᖅᑎᑕᐅᓂᖏᓄᓪᓗ ᓇᒻᒥᓂᕆᔭᐃᑦ 

ᐋᓐᓂᐊᖅᑐᓕᕆᓂᕐᒧᑦᐊᖓᔪᐃᑦ ᑐᓴᕈᑏᑦ. 

ᓇᓗᓇᐃᕈᒪᓪᓗᒍᓗ ᑕᒪᒃᑯᐊ ᑕᒪᕐᒥᒃ ᑎᒥᐅᔪᑦ 

ᐊᐅᓚᑕᐅᖕᒪᑎᒃ ᑲᑎᒪᔨᓄᑦ ᐊᐅᓚᑦᑎᔨᐅᔪᓄᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐃᖅᑲᓇᐃᔭᖅᑎᖏᑦ 

ᐊᖓᔪᖅᑲᐅᑏᑦ ᑐᓴᓚᐅᕐᒪᖔᑕ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓯᓇᒥᒃ ᐱᔾᔪᑎᒋᓪᓗᒋᑦ 

ᐊᑑᑎᖏᓐᓂᒃ ᐃᑲᔪᕈᓐᓇᕐᓂᖏᓐᓂᓪᓗ ᑲᑎᒪᔨᓂᑦ 

ᓴᖅᑮᖁᓪᓗᑕ ᐊᐅᓚᑦᑎᔨᐅᓂᐊᖅᑐᓂᒃ ᑕᑉᐱᑲᓂ 

ᐋᓐᓂᐊᕕᖕᒥ, ᐅᕝᕙᓘᓐᓃᑦ ᐅᖃᖃᑎᖃᓚᐅᖅᐸᑦ 

ᐅᖃᐅᔾᔨᒋᐊᖅᑏᑦ ᑲᑎᒪᔨᖏᓐᓂᖔᖅ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᒋᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᔪᐊᔾ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖃᐅᔨᒪᔪᐃᓐᓇᐅᓂᐊᕋᔅᓯ 

ᐊᒡᒋᖅᑐᒥᒃ ᑐᓴᒐᒃᓴᖅ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᑦ ᓵᑦᑎᓐᓅᓛᕐᒪᑕ. 

 

ᑖᔅᓱᒪ ᒥᒃᓵᓄᑦ ᐃᓕᓴᕆᔭᐅᕗᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᖓ 

ᑖᔅᓱᒥᖓ ᐊᔾᔨᒋᓐᖏᑕᖓᓂᒃ ᑭᓐᖒᒪᔭᖃᕐᒪᑕ 

ᑐᕌᖓᔪᓂᒃ ᐋᓐᓂᐊᖅᑐᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᑦ 

ᐊᑐᐃᓐᓇᐅᑎᑕᐅᓂᖏᓐᓄᓪᓗ. ᒐᕙᒪᒃᑯᓐᓄᑦ 

ᐱᓕᕆᕕᑐᐃᓐᓇᐅᖏᒻᒪᑦ, ᓲᖃᐃᒻᒪ ᐱᓕᕆᕙᒃᑲᑦᑕ 

ᐋᓐᓂᐊᑐᓕᕆᔭᐅᔪᑦ ᑐᓴᕈᑎᖁᑎᖏᓐᓂᒃ. ᑕᒪᓐᓇ 

ᐊᑦᑕᕆ.ᔭᐅᓂᖅᓴᐅᔭᕆᐊᓕᒃ ᐋᓐᓂᐊᖅᑐᓕᕆᑎᓪᓗᑕ 

ᓄᓇᕗᒻᒥᐅᓄᑦ ᓄᓇᕘᓕᒫᒥ. 

 

ᐅᖃᐅᓯᖃᕈᓐᓇᖏᓐᓇᒪ ᐃᓛᒃᑰᖓᔪᓂᒃ 

ᑐᓴᓚᐅᖅᑕᑦᑎᓐᓂᒃ ᑐᓴᒐᒃᓴᓕᕆᔨᒃᑯᑦ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓯᓇᒦᓐᖔᖅᑐᑦ 

ᓴᖅᑭᑦᑎᓂᐊᖅᑎᓪᓗᒋᑦ ᑲᑎᒪᔨᖏᑦ. ᓱᖅᑯᐃᖅᑕᕋ 

ᑲᑎᒪᔨ ᓂᓐᖓᒐᓚᓐᓇᖃᑦᑕᕐᖓᑦ ᖃᓄᖅ ᑕᒪᓐᓇ 

ᐱᕙᓪᓕᐊᓂᖃᕐᒪᖔᑦ. ᖃᐅᔨᒪᔪᐃᓐᓇᐅᒐᑦᑕ 

ᓴᖅᑭᑦᑎᓂᐊᓕᕌᖓᑦᑕ ᑮᓇᐅᔭᑐᕐᓂᐊᖅᑐᒥᒃ 

ᑖᒃᑯᐊᓗ ᑲᑎᒪᔩᑦ ᐊᓯᔾᔩᒍᑎᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑮᓇᐅᔭᕆᐊᔭᕿᐊᖃᖅᑕᖏᓐᓂᒃ, ᐊᓯᔾᔩᒐᔭᕐᒪᑦ 

ᐅᓂᒃᑳᓕᐅᕐᓂᐅᔭᕆᐊᓕᓐᓂᒃ 

ᑭᐅᔭᕆᐊᖃᕐᓂᐅᔪᓂᓪᓗ.  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3134 

 

 

 

ᐅᖃᐅᔾᔨᒋᐊᖅᑏᑦ ᑲᑎᒪᔨᖏᑦ ᑖᒃᑯᐊ ᐃᒻᒪᖃ 

ᐃᓱᒪᒋᔭᒃᑯᓪᓕ ᓇᓛᒎᖅᑐᖅ. ᓄᓇᓕᓐᓂᓪᓗ 

ᐃᓚᐅᑎᑦᑎᓂᖅᓴᐅᓕᕐᓗᓂ 

ᑭᐅᔪᓐᓇᓂᖅᓴᐅᓕᕐᓗᑎᓪᓗ ᐊᒻᒪᓗ 

ᓴᖅᑭᔮᑦᑎᐊᓂᖅᓴᐅᓕᕐᓗᑎᓪᓗ. ᐃᒻᒪᖃ 

ᓱᒃᑲᓂᖅᓴᐅᒐᔭᓐᖏᑦᑐᖅ ᐱᖁᔨᕗᖔᕈᑎ ᑕᐃᓐᓇ 

ᐊᐃᑉᐱᕋᒃᑯ ᓂᕆᐅᒋᓚᐅᖅᑕᑦᑎᓐᓂᒃ. ᑭᓯᐊᓂᓕ 

ᐊᑕᐅᔅᓯᒃᑯᑦ ᐃᓕᓴᖅᓯᔭᕆᐊᖃᕋᑦᑕ ᑕᒪᒃᑯᐊ 

ᐊᓯᔾᔨᖅᑕᐅᑎᓪᓗᒋᑦ ᑕᒪᑐᒧᖓ ᐋᖅᑭᓱᖅᑕᐅᓂᖅ 

ᐊᓯᔾᔨᕆᑎᓪᓗᑕ ᐃᕐᓃᓐᓇᖅ 

ᐅᓐᓄᐊᖏᓐᓈᕈᓐᓇᖏᒻᒪᑦ. ᐱᔭᕐᓂᖏᑦᑐᕈᓘᓪᓗᓂᓗ 

ᐊᒻᒪᓗ ᐊᔾᔨᒋᓐᖏᑕᖏᓐᓂᒃ ᓲᕐᓗ ᒪᓕᒐᖅᑎᒍᑦ 

ᐊᑭᓕᖅᓱᕆᐊᓕᓐᓂᒃ ᓴᖅᑭᖅᑐᖃᓕᕇᓲᖑᒻᒪᑦ. ᑖᓐᓇ 

ᐱᔾᔪᑎᒋᓪᓗᒍ ᓇᓛᒎᖅᑐᒃᑯᑦ ᑐᒪᑐᒧᖓ 

ᐱᓕᕆᓕᖅᑕᕗᑦ ᓄᓇᓕᓐᓂᓪᓗ ᐱᓕᕆᖃᑎᖃᕐᓗᑕ 

ᓴᖅᑭᔮᑦᑎᐊᓂᖅᓴᐅᓕᕐᓗᓂᓗ ᕿᑭᖅᑕᓂ 

ᐋᓐᓂᐊᕕᒻᒥ ᐱᓕᕆᔭᐅᔾᔪᑎᖏᑦ ᐊᐅᓚᑕᐅᔾᔪᑎᖏᑦ. 

ᖁᔭᓐᓇᒦᒃ.    

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐊᒃᓱᓪᓖᓛᒃ ᐅᖃᒃᑲᓐᓂᕈᒪᓪᓗᖓ. 

ᑲᖔᓪᓚᕆᒃᑲᒪ ᑖᔅᓱᒪ ᒥᔅᓵᓄᑦ ᐱᓕᕆᕕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᐃᒪᓐᓇ 

ᐃᓱᒪᓕᐅᕐᓂᕐᒪᑕ.  

 

ᐃᒻᒪᖃ ᒥᓂᔅᑕ ᐊᐱᕆᔪᓐᓇᖅᐸᕋ ᑕᐃᒃᑯᐊ ᑐᓴᒐᒃᓴᑦ 

ᐅᕙᑦᑎᓐᓄᑦ ᑐᓂᓰᔪᓐᓇᕐᒪᖔᖅ ᖃᓄᐃᒻᒪᑦ 

ᑕᐃᒪᓐᓇ ᐃᓱᒪᓕᐅᓚᐅᕐᒪᖔᑕ ᐅᖃᐅᔾᔨᒋᐊᖅᑏᑦ 

ᑲᑎᒪᔨᖏᓐᓂᒃ ᐊᑲᐅᓛᖑᒻᒪᖔᑦ ᐊᑐᕐᓂᐊᖅᑐᓂᒃ 

ᑕᐃᒪᐃᑦᑐᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒥᔅᑕ  ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑐᓴᒐᒃᓴᓂ ᐊᒥᖅᑳᕐᓂᖅ ᑐᓂᓯᓂᖅ ᑖᒃᑯᐊ 

ᐅᖃᖃᑎᒋᔪᓐᓇᑕᒃᑲ ᐃᖅᑲᓇᐃᔭᖅᑎᒃᑲ 

ᑐᓴᒐᒃᓴᐃᓪᓗ ᐋᖅᑭᓱᖅᑕᐅᓗᑎᒃ 

ᑲᑎᒪᖃᑎᒋᔭᐅᔪᓐᓇᓂᐊᕐᒪᑕ ᑖᓐᓇ 

ᒪᓕᒐᓕᐅᖅᑎᐅᔪᖅ. ᑕᐃᒪᓐᓇ ᐱᔪᒪᑉᐸᑕ  

ᑕᐃᒪᓐᓇᐃᓕᖓᔪᓐᓇᑎᐊᖅᑐᖓ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᓯᓂᕐᒧᑦ ᐊᒻᒪ ᐃᒡᓗᓕᒑᕐᔪᖕᒧᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᐊᐱᖅᑯᑦ 575 - 4(3): ᓄᓇᓕᓐᓂ ᒐᕙᒪᓄᑦ 

ᑮᓇᐅᔭᖃᖅᑎᑦᑎᒍᓯᖓᑦ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 

ᐃᒡᓗᓕᒑᕐᔪᖕᒥᐅᑦ ᑲᖏᖅᖠᓂᕐᒥᐅᑦ 

ᓄᓇᕗᒻᒥᐅᑕᐅᖃᑎᒃᑲᓗ.  

 

(ᑐᓵᔨᑎᒍᑦ) ᒥᓂᔅᑕᖓᓐᓄᑦ ᓄᓇᓕᓐᓄᑦ 

ᒐᕙᒪᒃᑯᓄᓪᓗ ᐱᔨᔅᓯᑎᒃᑯᓐᓄᑦ ᐊᐱᖅᓱᓂᐊᖅᑐᖓ.  

 

ᒥᓂᔅᑕ ᖃᐅᔨᒪᑦᑎᐊᕐᒪᑦ ᐱᓕᕆᕕᖓᑦ ᑲᒪᖕᒪᑦ 

ᒐᕙᒪᒃᑯᑦ ᓄᓇᓖᑦ ᒐᕙᒪᖏᑦᑕ 

ᑮᓇᐅᔭᖅᑐᕈᑎᒃᓴᖏᓐᓂᒃ ᑐᓂᓯᖃᑦᑕᖅᖢᑎᒃ 

ᐊᐅᓚᔾᔪᑎᒃᓴᕆᓂᐊᖅᑕᖏᓐᓂᒃ ᐊᕐᕌᒍᑕᒫᑦ. 

ᑖᒃᑯᓄᖓ ᑮᓇᐅᔭᖃᖅᑎᑦᑎᔾᔪᑎᑦ 

ᐃᑲᔪᖅᓱᐃᔾᔪᑎᐅᓇᓱᖕᓂᐊᕐᒪᑕ 

ᐱᔨᔅᓯᕈᑎᖃᖅᑎᓪᓗᒋᑦ ᓄᓇᓖᑦ ᒐᕙᒪᖏᑕ 

ᐱᓕᕆᐊᖏᓐᓂ ᐱᔨᔅᓯᕋᕈᑎᖏᓐᓂᒡᓗ.  

 

ᐅᖃᖅᑏ, ᑮᓇᐅᔭᐃᑦ ᑐᓂᔭᐅᖃᑦᑕᖅᑐᑦ ᒐᕙᒪᒃᑯᓐᓂ 

ᓄᓇᓖᑦ ᒐᕙᒪᖏᓐᓄᑦ ᑮᓇᐅᔭᖅ 

ᐊᓯᔾᔨᖅᑕᐅᓯᒪᓐᖏᒻᒪᑦ ᐊᕐᕌᒍᓄᑦ 

ᐅᓄᖅᑐᒻᒪᕆᐊᓗᖕᓄᑦ. ᒥᓂᔅᑕ ᐅᖃᐅᔾᔨᔪᓐᓇᖅᐸ 

ᖃᖓᒃᑯᑦ ᑭᖑᓪᓕᖅᐹᒥ ᒐᕙᒪᒃᑯᑦ 

ᐊᑭᑦᑐᕆᐊᖅᓯᓚᐅᖅᓯᒪᕙᑦ ᑮᓇᐅᔭᓂᒃ 

ᑐᓂᕙᒃᑕᒥᖕᓂᒃ ᓄᓇᓕᑦ ᒐᕙᒪᖏᑦ 

ᐊᑐᖅᑐᒃᓴᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᕐᓂᕐᒧᑦ, ᒥᔅᑐ ᓴᕕᑲᑖᖅ. 

ᐊᖓᔪᖅᑳ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑮᓇᐅᔭᖃᖅᑎᑦᓯᒍᑎᐅᕙᒃᑐᖅ 

ᓱᕐᕋᖅᓯᒪᖏᑦᑐᖅ ᐊᕐᕌᒍᓄᑦ ᑕᓪᓕᒪᓄᑦ ᐊᓂᒍᖅᑐᓂ. 

ᕿᒥᕐᕈᔭᐅᔪᒻᒪᑦ ᕿᒥᕐᕈᔭᐅᓂᖓᓗ 

ᐱᔭᕇᖅᑕᐅᓯᒪᓕᖅᑐᖅ. ᑖᒃᑯᐊ 

ᑮᓇᐅᔭᖅᑖᖅᑎᑦᑎᓂᕆᕙᑦᑕᕗᑦ ᐊᓯᔾᔨᖏᑦᑐᖅ ᓱᓕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ. 

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑭᐅᔭᐅᓐᖐᓐᓇᕈᓐᓇᖅᑐᖓ 

ᐊᐱᖅᑯᑎᒋᔭᓐᓄᑦ. ᑕᐃᒪᐃᒃᑲᓗᐊᖅᑎᓪᓗᒍ 

ᐊᐱᖅᑯᑎᒃᑲᓂᓐᓄᑦ ᐃᖏᕐᕋᕆᐊᑦᓯᐊᒻᒪᕆᓕᕐᓚᖓ.  

 

ᒥᓂᔅᑕ ᓇᓗᓇᐃᕆᔪᓐᓇᖅᐸ ᖃᓄᖅ 

ᐋᖅᑮᓯᒪᒻᒪᖔᑕ ᒐᕙᒪᒃᑯᑦ ᑭᓱᑦ 

ᖃᓄᐃᓕᐅᖅᑐᖃᓕᖅᑲᑦ ᐊᓯᔾᔩᓕᕋᔭᖅᑲᑦ ᒐᕙᒪᒃᑯᑦ 

ᓄᓇᓕᓐᓂᒃ ᑮᓇᐅᔭᖅᑖᖅᑎᑦᓯᓂᕆᕙᑦᑕᖏᓐᓂᒃ? 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᓐᓄᑦ 

ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᖏᓐᓄᑦ, ᒥᔅᑕ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᖃᖅᑲᐅᒐᒪ ᑖᓐᓇ 

ᑮᓇᐅᔭᖃᖅᑎᑦᓯᓂᕆᕙᑦᑕᕗᑦ ᕿᒥᕐᕈᔭᐅᔪᔪᖅ. 

ᐱᓕᕆᔨᕗᓪᓗ ᓈᒻᒪᒃᓴᑐᐃᓐᓇᖅᑐᑎᒃ 

ᐋᖅᑭᒃᓯᒪᓂᖓᓂᒃ. ᑕᐃᒃᑯᐊ ᕿᒥᕐᕈᓚᐅᖅᑐᐃᑦ 

ᑮᓇᐅᔭᖃᖅᑎᑦᑎᓂᕆᕙᑦᑕᑎᓐᓂᒃ ᐊᖏᓚᐅᖅᑐᐃᑦ. 

ᐋᒻᒪᓚᐃᑦ ᓈᒻᒪᑦᑐᒥᒃ ᑮᓇᐅᔭᖅᑖᖅᑎᑕᐅᕙᒻᒪᑕᒎᖅ. 

ᐅᖃᖅᑏ, ᑕᐃᒪᓐᓇᑦᑕᐅᖅ ᐃᓱᒪᖃᖅᑐᒍᑦ ᑖᒃᑯᐊ 

ᑮᓇᐅᔭᖃᖅᑎᑦᑎᓂᕆᕙᑦᑕᕗᑦ 

ᓈᒻᒪᓗᐊᒻᒪᕆᒐᓱᒋᓪᓗᑎᒍᑦ. ᑕᒪᒃᑯᐊᓗ 

ᐅᖅᓱᐊᓗᐃᑦ, ᐆᒻᒪᖅᑯᑎᓪᓗ 

ᐊᑭᑭᓪᓕᒋᐊᖃᑦᑕᖅᓯᒪᓪᓗᑎᒃ ᒪᕐᕈᐊᑎᖅᑐᒍ. 

ᒪᓕᑐᐃᓐᓇᕈᑦᑎᒍ ᑮᓇᐅᔭᖅᑖᖅᑎᑦᑎᓂᕆᕙᑦᑕᕗᑦ 

ᓈᒻᒪᓂᐊᖅᑐᖅ. ᑕᒡᕙ ᐊᑐᓕᖁᔭᓕᐊᖑᓚᐅᖅᑐᖅ  

ᕿᒥᕐᕈᓚᐅᖅᑐᓄᑦ ᓱᕐᕋᔾᔮᖏᑦᑐᖅ ᑖᓐᓇ.  

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ. 

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᒪᓕ ᐅᖃᓕᒫᖅᑐᒋᑦ ᐱᓕᕆᕕᓯ ᓄᓇᓕᓐᓂ 

ᒐᕙᒪᐅᔪᓂᒃ ᑮᓇᐅᔭᖃᖅᑎᑦᓯᓂᕆᕙᑦᑕᓯ 

ᐊᑐᐊᒐᖓ, ᑕᒪᒃᑯᐊ ᖃᑦᓯᓂᒃ ᐱᖃᑦᑕᕐᒪᖔᑕ 

ᕼᐋᒻᓚᐃᑦ ᐋᖅᑭᒃᓯᒪᓲᖑᒻᒪᖔᑕ ᐃᓱᒪᖃᕆᐊᖅᑐᑎᒃ 

ᐃᓄᖏᑕ ᖃᑦᓯᐅᓂᖏᓐᓂᒃ, ᓄᓇᓕᖓᑕ 

ᐊᔾᔨᐅᖏᓐᓂᖓᓂᒃ, ᑮᓇᐅᔭᖃᕆᐊᖃᕐᓂᖏᑕᓗ 

ᐃᓄᒋᐊᒃᓯᓗᐊᑲᓪᓚᒃᓯᒪᔪᐃᑦ. ᐅᖃᖅᓯᒪᒻᒪᑦ, 

ᓄᓇᓕᐅᑉ ᐊᔾᔨᐅᖏᑦᑑᓂᖓ 

ᕿᒥᕐᕈᔭᐅᕙᓐᓂᐊᕐᓂᖓᓂᒃ ᐊᕐᕌᒍᑦ ᑕᓪᓕᒪᑦ 

ᓈᒐᐃᑉᐸᑕ, ᖃᐅᔨᒐᓱᓪᓗᑎᒃ 

ᐊᓯᔾᔨᖅᓯᒪᓕᖏᒃᑲᓗᐊᕐᒪᖔᑦ ᓄᓇᓕᐅᑉ 

ᖃᓄᐃᓕᖓᓂᖏᑦ ᑕᐃᒫᓪᓗ 

ᑮᓇᐅᔭᖅᑖᕐᓂᕆᕙᑦᑕᖏᑦ ᐋᖅᑭᒋᐊᕆᐊᖃᓕᕐᓗᑎᒃ. 

 

ᒥᓂᔅᑕ ᐅᖃᐅᔾᔨᔪᓐᓇᖅᐸ ᐅᓪᓗᒥ ᐅᕙᑦᑎᓐᓂᒃ 

ᖃᖓᒃᑯ ᑕᐃᒪ ᑭᖑᓪᓕᖅᐹᒥ ᐱᓕᕆᕝᕕᓯ 

ᕿᒥᕐᕈᓚᐅᖅᐸᑦ “ᓄᓇᓕᑦ 

ᐊᔾᔨᒌᓐᖏᑦᑑᑕᐅᓂᖏᓐᓄᐊᖓᔪᒥᒃ” ᑖᒃᑯᐊ 

ᐃᓱᒪᒋᓗᐊᖅᑐᒋᑦ ᐃᒡᓗᓕᒑᕐᔪᖅ ᐊᒻᒪᓗ 

ᑲᖏᖅᖠᓂᕐᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᓐᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑖᓐᓇ 

“ᐊᔾᔨᒌᓐᖏᑦᑐᒡᒍᑕᐅᓂᖏᓐᓂᒃ” ᓄᓇᓕᑦ” 

ᑐᑭᓯᐅᒪᑦᑎᐊᖏᓐᓇᒪ. ᐃᒫᒃ ᑐᑭᖃᕋᔭᓐᖑᐊᖅᑐᖅ  

ᓲᕐᓗ ᐊᐱᓗᐊᓐᖑᐊᕐᓂᕈᓂ ᐊᖅᑯᑏᓪᓘᓐᓃᑦ 

ᑰᒍᔾᔭᐅᔪᐃᑦ, ᑭᓯᐊᓂ ᑮᓇᐅᔭᐅᑉ ᐋᖅᑭᔅᓯᒪᓂᖓ 

ᕿᒥᕐᕈᔭᐅᓚᐅᖅᑐᖅ. ᐅᓇ ᐃᓚᒋᒻᒪᒍ 

ᑮᓇᐅᔭᕆᔭᐅᕙᑦᑐᓄᑦ ᐋᖅᑭᔅᓯᒪᓂᖏᑕ ᐃᓚᒋᒻᒪᒍ 

ᐊᑕᐅᔅᓯᒃᑯᑦ ᕿᒥᕐᕈᔭᐅᖃᑦᑕᖅᑐᖅ ᐱᖃᓯᐅᑎᓗᒋᑦ 

ᐊᓯᓕᒫᖏᑦ ᓄᓇᓖᑦ 

ᑮᓇᐅᔭᖃᑦᑎᑕᐅᑦᑎᐊᕋᓗᐊᕐᒪᖔᑕ ᑭᖑᓪᓕᕐᒥ 

ᕿᒥᕈᔭᐅᓚᐅᖅᑐᑦ ᑖᒃᑯᐊ ᓄᓇᓖᑦ 

ᑮᓇᐅᔭᖅᑖᕆᕙᑦᑕᖏᑦ ᕿᒥᕐᕈᔭᐅᒻᒪᑕ.  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3136 

 

 

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᑑᓂ ᐋᖁᐊᖅ. 

 

ᐊᐱᖅᑯᑦ 576 - 4(3): ᐃᓄᓕᒫᖅᓯᐅᑎᓂᒃ 

ᐃᒡᓗᓕᐅᕐᓂᖅ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ ᐅᖅᓱᖅᑐᒧᑦ, ᓄᓇᓕᑦ ᐅᖅᓱᖅᓲᒥᐅᑦ, 

ᐃᓚᒌᑦ ᑕᑯᓐᓇᖅᑐᑦ, ᑐᓐᖓᓱᒋᑦᓯᓗ 

ᑲᑎᒪᔨᐅᖃᑎᒃᑲ.  

 

ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ 

ᒥᓂᔅᑕᐅᔪᒧᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓄᑦ. 

 

ᐅᖃᖅᑏ, ᖁᕕᐊᓱᓚᐅᖅᑐᖓ ᑕᑯᔭᕆᐊᒃᓴᖅ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᑳᓐᑐᕌᑖᕋᓱᐊᖅᑎᑦᑎᒍᑎᒃᓴᖏᑦ 

ᐃᒡᓗᓕᐅᓂᐊᕐᓂᕋᖅᑐᓄᑦ 20-ᓄᑦ ᐅᖅᓱᖅᑑᒥ 

ᓴᖅᑭᖅᑕᐅᕋᑖᓚᐅᕐᖓᑦ ᐊᒻᒪᓗ ᒪᑐᕕᔅᓴᖃᖅᑐᓂ 

ᒫᔅᓯ 12, 2017-ᒥ. ᓄᓇᓖᑦ ᑕᒪᔅᓱᒥᖓ 

ᑲᔪᖏᓪᓚᕆᓕᖅᑐᑦ ᓄᑖᓂᒃ ᐃᓪᓗᔅᓴᓂᒃ 

ᓴᖅᑭᖅᑐᖃᓛᖅᑐᑯᓘᓕᕐᖓᑦ.  

 

ᐅᖃᖅᑏ, ᖁᕕᐊᓱᓚᐅᕐᒥᔪᖓᑦᑕᐅᖅ ᑕᑯᔭᕆᐊᔅᓴᖅ 

ᑖᒃᑯᐊ ᑳᓐᑐᕌᑖᕈᑎᔅᓴᐃᑦ ᓇᓗᓇᐃᖅᓯᓯᒪᒻᒪᑕ 

ᐊᑐᐃᓐᓇᐅᓂᖅᐹᕆᓗᒋᑦ ᐃᓄᓐᓂᒃ 

ᐃᖅᑲᓇᐃᔭᖅᑎᒋᐊᓕᓐᓂᑦ. 

ᐃᖅᑲᓇᐃᔭᖅᑎᑖᕆᐊᓕᓐᓂᒃ ᑕᕝᕙᓂ 

ᐃᖅᑲᓇᐃᔭᖅᑎᓕᒫᖏᓐᓄᑦ 

ᑮᓇᐅᔾᔭᔅᓵᕆᒐᔭᖅᑕᖏᓐᓄᑦ ᐋᖅᑭᑦᑕᐅᓯᒪᓪᓗᑎᒃ 

25 ᐳᓴᓐᑎᖓᓄᑦ. ᒥᓂᔅᑕ ᐊᖏᕈᓐᓇᖅᑳ 

ᖃᐅᔨᒪᑎᑕᐅᓂᐊᕐᓂᖏᓐᓂᒃ ᐅᖅᓱᖅᑑᒥ 

ᐃᓪᓗᓕᕆᔨᒃᑯᑦ ᑲᑎᒪᔨᖏᑦ ᑕᒪᑐᒥᖓ 

ᒪᓕᑦᑕᐅᔭᕆᐊᓕᒻᒥᒃ ᑐᓴᐅᒪᒐᓗᐊᕐᒪᖔᑕ ᑕᐃᒫᒃ 

ᐃᓪᓗᓕᔨᒃᑯᑦ ᐅᖅᓱᖅᑑᕐᒥᐅᑕᓂᒃ 

ᖃᐅᔨᑎᑕᐅᔪᓐᓇᓛᕐᖓᑕ 

ᐃᖅᑲᓇᐃᔭᖅᑎᔅᓴᖅᑕᖃᓛᕐᖓᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒧᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᔪᐊᔾ 

ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᒋᔭᕋ ᒪᓕᒐᓕᐅᖅᑎ ᑕᐃᒫᒃ 

ᐊᐱᕆᒻᒪᑦ. ᓄᓇᓐᓂᑦ ᐃᓪᓗᓕᕆᔨᒃᑯᓐᓂᑦ 

ᐱᓕᕆᖃᑎᖃᐃᓐᓇᕆᐊᖃᖅᑐᒍᑦ ᓄᓇᓕᓕᒫᓂ. 

ᐊᖏᖃᑎᒋᕙᕋ ᐊᑕᖏᑦᑎᐊᖅᑐᒍ 

ᐃᖅᑲᓇᐃᔭᖅᑎᕗᑦ ᐱᓕᕆᕕᕗᓪᓗ 

ᐃᖅᑲᓇᐃᔭᖃᑎᖃᑦᑎᐊᕐᒪᑕ ᓄᓇᕗᓕᒫᒥ 

ᐃᓪᓗᓕᕆᔨᒃᑯᖏᓐᓂᑦ ᐱᖃᓯᐅᑎᓪᓗᒍ 

ᒪᓕᒐᓕᐅᖅᑎᐅᖃᑎᒻᒪ ᓄᓇᓕᖓ ᐅᖅᓱᖅᑑᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᑭᐅᒐᕕᑦ. ᐅᖃᖅᑏ, ᑕᐃᒪ 

ᐃᓪᓗᓕᕆᔨᕐᔪᐊᒃᑯᑦ ᑖᒃᑯᐊ ᑳᓐᑐᕌᑦᑖᕋᓱᐊᕈᑎᔅᓴᖏᑦ 

ᐊᕙᑎᓄᑦ ᐃᓪᓗᓄᑦ ᓄᑖᓄᑦ ᑭᒃᑯᑐᐃᓐᓇᕐᓄᑦ 

ᐊᖏᕐᕋᔅᓴᓄᑦ ᐅᖃᖅᓯᒪᒻᒪᑦ $50,000-ᒡᒎᖅ 

ᐃᓱᖃᕐᓂᕐᒥᑦ ᐊᑐᐃᓐᓇᐅᑎᑕᐅᒐᔭᖅᑐᖅ ᑳᓐᑐᕌᒃᑯᑦ 

ᐃᓪᓗᓕᐅᖅᑎᐅᓂᐊᖅᑐᓄᑦ 

ᑮᓇᐅᔭᖃᖅᑎᑦᑎᒍᓐᓇᕐᓂᐊᕐᖓᑕ ᐃᓄᐃᑦ 

ᐃᖅᑲᓇᐃᔭᖅᑏᑦ ᐱᓕᒻᒪᓴᖅᑕᐅᔾᔪᑎᖏᓐᓂᒃ 

ᐊᓯᖏᓐᓂᓪᓗ ᓴᓇᔨᐅᓂᕐᒧᐊᖓᔪᓂᒃ. ᑕᒪᓐᓇ 

ᑐᓴᕈᒥᓇᓪᓚᕆᑦᑐᖅ.  

 

ᐅᖃᖅᑏ, ᐃᓄᑦᑕᖃᕇᕐᖓᑦ ᖃᓗᕋᕈᓐᓇᖅᑐᓂᒃ 

ᐊᐳᒻᒥᒃ ᐊᒻᒪ ᕿᔪᓕᕆᔪᓐᓇᖅᑐᓂᒃ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑖᒃᑯᐊ ᐅᖅᓱᖅᑑᑉ 

ᐃᓪᓗᓕᕆᔨᒃᑯᑦ ᑲᑎᒪᔨᖏᑦ ᖃᐅᔨᒪᒐᓗᐊᕐᒪᖔᑕ 

ᒪᓕᑦᑕᐅᔭᕆᐊᖃᕐᓂᐊᖅᑐᓂᒃ ᖃᓄᑎᒋ ᐃᓄᓐᓂᒃ 

ᐃᖅᑲᓇᐃᔭᖅᑎᑦᑎᒋᐊᖃᕐᖓᑕ? ᐃᓪᓗᓕᕆᔨᒃᑯᓐᓄᑦ 

ᐅᖅᓱᖅᑑᕐᒥ ᐃᑲᔪᖅᑕᐅᔪᓐᓇᕐᓂᐊᕐᖓᑕ 

ᐱᓕᒻᒪᔅᓴᕈᓐᓇᕐᓂᐊᖅᑐᑯᓘᒻᒪᑕ 

ᐃᖅᑲᓇᐃᔭᕆᐊᔅᓴᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᐅᖃᒃᑲᓂᖅᑯᖓ ᓇᓗᓇᐃᑦᑎᐊᕈᒪᔭᕋ  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3137 

 

 

 

ᒪᓕᒐᓕᐅᖅᑎᐅᖃᑎᓐᓄᑦ ᐃᓪᓗᓕᕆᔨᕐᔪᐊᒃᑰᓪᓗᑕ 

ᑕᐃᒪᐃᒍᒪᓲᖑᒐᑦᑕ. ᑕᐃᒪᐃᖏᓐᓇᕋᓱᐊᓲᖑᓪᓗᑕᓗ  

ᖃᓂᔅᓴᖅᑐᑕ ᐃᓪᓗᓕᕆᔨᒃᑯᓐᓂᑦ ᓄᓇᓕᓐᓂ 

ᐱᓕᕆᖃᑎᖃᖅᑐᑕ ᖃᐅᔨᒪᓂᖅᓴᐅᒻᒪᑕ 

ᓄᓇᖓᓐᓂᑦ ᖃᑦᑎᐅᒻᒪᖔᑕ 

ᐃᖅᑲᓇᐃᔭᕈᓐᓇᖅᑐᐃᑦ ᑕᒪᒃᑯᐊᕈᓘᔭᐃᑦ 

ᐃᓪᓗᓕᐅᖅᑐᖃᕐᓂᐅᓴᑎᓪᓗᒍ.  

ᑕᐃᒪᐃᒋᐊᖃᕋᑦᑕ ᑕᐃᒪᐃᑦᑐᑕᓗ ᖃᓂᔅᓴᕐᓗᑕ 

ᐃᓪᓗᓕᕆᔨᒃᑯᓐᓂᑦ ᐱᓕᕆᖃᑎᖃᖃᑦᑕᕐᓂᐊᖅᑐᒍᑦ 

ᐱᓕᕆᐊᖃᕋᓱᐊᖅᑎᓪᓗᒋᑦ ᑕᒪᒃᑯᓂᖓᕈᓘᔭᖅ 

ᐃᓱᒫᓘᑎᐅᔪᓂᒃ ᐊᔾᔨᖏᓐᓂᑦ ᒪᓕᒐᓕᐅᖅᑎᐅᑉ 

ᐅᖃᐅᓯᕆᕋᑖᖅᑕᖏᓐᓂᑦ. ᑲᔪᓰᓐᓇᑦᑎᐊᕋᓱᑦᑐᒍᑦ 

ᑕᒪᑐᒥᖓ ᐱᓕᕆᖃᑎᒌᑦᑎᐊᕐᓂᕆᕙᑦᑕᕗᑦ 

ᑲᔪᓯᑏᓐᓇᕋᓱᓪᓗᒍ ᐃᓪᓗᓕᕆᔨᕐᔪᐊᒃᑯᑦ, 

ᓄᓇᓕᓐᓂᓗ ᐃᓪᓗᓕᕆᔨᒃᑯᖏᑦ. ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᖁᐊᖅ. 
 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᐃᓪᓗᓕᕆᔨᕐᔪᐊᒃᑯᑦ ᑳᓐᑐᕌᑖᕋᓱᐊᕈᑎᔅᓴᖓ 

ᐊᕙᑎᓄᑦ ᓄᑖᓄᑦ ᑭᒃᑯᑐᐃᓐᓇᕐᓄᑦ ᐃᓪᓗᔅᓴᓄᑦ 

ᐅᖅᓱᖅᑑᕐᒥ. ᐅᖃᖅᓯᒪᒐᒪᑦᑕᐅᖅ ᓄᓇᕗᒻᒥ 

ᓇᒻᒥᓂᖃᖅᑎᓄᑦ ᐃᑲᔫᑎ 

ᒪᓕᑦᑕᐅᔭᕆᐊᖃᕐᓂᐊᕐᖓᑦ ᑳᓐᑐᕌᖃᖅᑎᓄᑦ, 

ᑳᓐᑐᕌᑖᕋᓱᐊᖅᑐᓄᑦ. ᒥᓂᔅᑕ ᑕᕝᕙ ᑐᓴᐅᒪᕗᖅ 

ᒐᕙᒪᒃᑯᑦ ᓄᑖᖁᑎᖓᑦ ᓄᓇᕗᒻᒥ ᓇᒻᒥᓂᖃᐅᑎᓄᑦ 

ᐃᑲᔫᑎᓄᑦ ᐊᑐᓕᓛᕐᖓᑦ ᐄᑉᐳ 1, 2017-ᖑᓕᖅᑲᑦ. 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑖᓐᓇ ᒫᓐᓇ 

ᓄᓇᕗᓕᒫᒧᑦ ᓇᒻᒥᓂᖃᐅᑎᓄᑦ ᐱᓕᐅᑏᑦ 

ᐊᑐᐊᒐᖓᑦ ᐅᕝᕙᓘᓐᓃᑦ ᓄᑖᖅ ᑕᐃᓐᓇ 

ᓴᖅᑭᕐᓂᐅᓴᔪᖅ ᐊᑐᐊᒐᖅ ᒪᓕᑦᑕᐅᓛᕐᒪᖔᖅ 

ᑖᔅᓱᒧᖓ ᑳᓐᑐᕌᓴᐅᓇᓱᐊᖅᑐᒧᑦ? ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᒥᓂᔅᑕᕆᔭᖓᑦ, ᒥᔅᑐ ᖁᒃᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑖᓐᓇ ᓄᓇᕗᒻᒥ 

ᓇᒻᒥᓂᖃᖅᑐᓂ ᐃᑲᔫᑎ ᒪᓕᒐᓕᐅᖅᑎᐅᑉ 

ᐊᐱᖅᑯᑎᖓ ᒐᕙᒪᓕᒫᖅ ᒐᕙᒪᐅᑉ 

ᑳᓐᑐᕌᒐᓱᐊᕋᔅᓴᓕᒫᑦᑎᐊᖏᑦ ᑕᕝᕘᓈᖃᑦᑕᕆᐊᓖᑦ 

ᐊᑕᔪᒃᑯᑦ ᐊᑐᐊᒐᒃᑯᑦ. ᐊᑐᐊᒐᕐᒥᒃ 

ᒪᓖᓐᓇᖃᑦᑕᕆᐊᓖᑦ. ᓄᓇᕗᑦ ᒐᕙᒪᖓᑕ 

ᐊᑐᐊᒐᕆᒻᒪᒍ ᒪᓕᒋᐊᖃᕋᑦᑎᒍ ᐅᕙᒍᓪᓗᑦᑕᐅᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑰᓪᓗᑕ. ᑕᐃᒃᑯᐊᓗ  

ᑲᑐᔾᔨᖃᑎᒋᓲᕗᑦ ᓄᓇᓕᓐᓂ ᐃᒡᓗᓕᕆᔨᒃᑰᔪᐃᑦ 

ᒪᓕᑦᑎᐊᕋᓱᐊᖏᓐᓇᓱᐃᑦ ᑖᒃᑯᓂᖓ ᓄᓇᕗᒻᒥ 

ᓇᒻᒥᓂᖃᖅᑏᑦ ᐃᑲᔫᑎ ᐊᑐᐊᒐᖏᓐᓂᒃ. ᑕᐃᒫᑐᐊᖅ 

ᐅᖃᕈᓐᓇᖅᑐᖓ ᒫᓐᓇ. ᐅᖃᕈᓐᓇᑐᐃᓐᓇᖅᑐᖓ 

ᒪᓕᓲᕗᑦ ᑖᒃᑯᐊ ᓄᓇᕗᒻᒥ ᓇᒻᒥᓂᖃᖅᑏᑦ 

ᐊᑐᐊᒐᖏᑦ ᑳᓐᑐᕌᑎᑦᑎᒐᐃᒐᑦᑕ. ᐄ, 

ᐊᖏᕈᓐᓇᖅᑐᖓ ᒪᓕᑉᐸᑲᑦᑎᒍ ᐊᑐᐊᒐᖁᑎᕗᑦ 

ᑖᓐᓇᓗᑦᑕᐅᖅ ᓄᓇᕗᒻᒥ ᐃᑲᔫᑎ.  

 

ᐅᖃᐅᑎᒍᓐᓇᖅᑕᕋ ᒪᓕᒐᓕᐅᖅᑎ 

ᓇᓗᓇᐃᖅᓯᕕᒋᑦᑎᐊᕈᓐᓇᓛᖅᑕᕋ ᑖᓐᓇ 

ᐅᐊᑦᑎᐊᕈᒃᑲᓐᓂᖅ ᒪᓕᒐᓕᐅᖅᑎ ᑳᓐᑐᕌᒥ 

ᐊᐱᖅᑯᑎᒋᔭᖓᓂᒃ ᓴᖅᑭᔮᖅᑐᒥ ᒫᓐᓇ. 

ᒪᓕᒐᓕᐅᖅᑎᒧᑦ ᐅᑎᕐᕕᒋᔪᓐᓇᓛᖅᑕᕋ 

ᑭᐅᔾᔪᑎᖓᓂ ᑳᓐᑐᕌᒃ ᑖᓐᓇ ᐅᖅᓱᖅᑑᒥ 

ᐱᔾᔪᑎᒋᓪᓗᒍ ᐅᐊᑦᑎᐊᕈᒃᑲᓐᓂᖅ 

ᓯᕗᓂᕆᓛᖅᑕᑎᓐᓂ. ᖁᔭᓐᓇᒦᒃ, ᐅᖃᖅᑏ. 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐅᓐ 

ᒥᑭᓐᖑᐊᖅ.  

 

ᐊᐱᖅᑯᑦ 577 - 4(3): ᐋᓐᓂᐊᕕᓕᐊᕈᔾᔨᓂᕐᒧᑦ 

ᐃᖅᑲᓇᐃᔭᕆᐊᕐᓂᕐᒧᓪᓗ ᐊᐅᓪᓚᐅᔾᔨᓂᕐᒧᑦ 

ᑳᓐᑐᕌᑦ ᖃᓄᐃᓕᖓᓂᖏᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᖃᒪᓂᑦᑐᐊᕐᒥᐅᑕᐃᑦ ᐅᓪᓗᒃᑰᖅᑐᓯ ᐊᒻᒪᓗ 

ᓄᓇᕗᒻᒥᐅᑕᐃᑦ.  

 

ᐅᖃᖅᑎᑦᑎᔩ, ᐊᐱᖅᑯᑎᒃᑲ ᑐᕌᕐᓂᐊᖅᑐᑦ 

ᒥᓂᔅᑑᔪᒧᑦ ᐋᓐᓂᐊᖅᑐᓕᕆᓂᕐᒧᑦ.  
 

(ᑐᓵᔨᑎᒍᑦ) ᔫᓂ 1, 2016-ᖑᑎᓪᓗᒍ 

ᐊᐱᖅᓱᓚᐅᖅᓯᒪᒐᒪ ᒪᓕᒐᓕᐅᕐᕕᖕᒥ ᑕᒪᒃᑯᐊ 

ᐱᓪᓗᒋᑦ ᒐᕙᒪᒃᑯᑦ ᑳᓐᑐᕌᒋᕙᑦᑕᖏᑦ 

ᐋᓐᓂᐊᕕᓕᐊᖅᑐᓄᑦ ᐊᒻᒪ ᐃᖅᑲᓇᐃᔭᖅᑏᑦ 

ᐊᐅᓪᓚᕐᓂᕆᖃᑦᑕᖅᑎᖏᓐᓄᑦ ᖃᖓᑕᓲᒃᑯᑦ. 

ᑕᐃᔅᓱᒪᓂ ᒥᓂᔅᑕᕆᔭᐅᓚᐅᖅᓯᒪᔪᖅ ᑐᓵᔭᐅᓪᓗᓂ 

ᐅᖃᓚᐅᖅᓯᒪᔪᖅ ᒐᕙᒪᒃᑯᑦ ᒫᓐᓇ 

ᐊᖏᖃᑎᒌᒍᑎᒋᔭᖏᑦ ᓄᖑᓛᕐᒪᑦ ᐋᒍᓯ 31, 

2017. ᑖᓐᓇ ᑕᖅᑮᑦ ᖃᑦᑏᓐᓇᑯᓘᓕᖅᑐᐃᑦ 

ᑎᑭᓛᓕᖅᑐᖅ. ᑖᓐᓇ ᐅᓪᓗᖅ ᑭᐅᔾᔪᑕᐅᓚᐅᕐᒥᔪᖅ 

ᑎᑎᖅᑲᖅᑎᒍᑦ ᐊᐱᕆᑎᓪᓗᖓ ᐱᔾᔪᑎᖃᖅᑐᓂ 

ᐋᓐᓂᐊᕕᓕᐊᖅᑐᓄᑦ ᐊᐅᓪᓚᕐᓂᐅᖃᑦᑕᖅᑐᓂᒃ.  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3138 

 

 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᖓ ᒐᕙᒪᒃᑯᑦ 

ᑳᓐᑐᕌᑖᕋᓱᐊᕐᓂᕐᒧᑦ ᑐᔅᓯᕋᐅᑎᓕᐅᕈᑎᔅᓴᓂᒃ 

ᓴᖅᑮᓛᖅᑲᑦ ᓄᑖᕈᕆᐊᑎᑕᐅᒍᑎᔅᓴᖏᓐᓂ 

ᐋᓐᓂᐊᕕᓕᐊᖅᑐᓄᑦ ᐃᖅᑲᓇᐃᔭᖅᑎᓄᓪᓗ 

ᐊᐅᓪᓚᖅᑐᓄᑦ ᐅᓯᑲᑦᑕᑎᔅᓴᓂᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎᑦᑕᐅᖅ 

ᖁᔭᓐᓇᒦᖅᑕᕋ ᑕᒪᑐᒥᖓ ᓴᖅᑮᕐᒪᑦ. ᑕᐃᒪᓕ 

ᓇᓗᓇᐃᖅᓯᒍᓐᓇᖅᓯᕗᖓ ᐅᓪᓗᒥᒧᑦ ᑐᕌᖓᔪᖅ.  

 

ᐅᓪᓗᒥᒧᓂᓛᒃ ᒪᕐᕉᒃ ᖃᖓᑕᓲᓕᕆᔩᒃ ᒪᕐᕉᓐᓄᒃ 

ᐊᕐᕌᒎᓐᓄᒃ ᐅᐃᒍᔭᐅᒋᐊᖅᓯᒪᔪᖅ ᑳᓐᑐᕌᒋᔭᖏᑦ 

ᐋᒌᓯ 31, 2019-ᒨᖓᓂᐊᓕᖅᑐᖅ. 

ᑕᐃᒪᐃᓕᓚᐅᖅᑐᖓ.  

ᐅᖃᖅᑏ, ᑖᒃᑯᐊ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᑦ ᒪᓕᒐᓕᕆᔨᒃᑯᓪᓗ 

ᐱᕙᓪᓕᐊᔪᓕᕆᔨᒃᑯᓪᓗ ᐃᖏᕐᕋᔪᓕᕆᔨᒃᑯᓪᓗ 

ᐱᓕᕆᖃᑎᒋᑎᐊᖅᐸᑉᐸᕗᑦ 

ᑐᑭᒧᐊᑦᑎᑎᑦᑎᐊᕋᓱᑦᑐᑕ 

ᐊᐅᓚᑦᑎᑎᐊᓂᖅᐹᖑᒐᓱᑦᑐᓂ ᐋᖅᑮᒐᓱᑦᑐᑕ, ᑕᐃᒪ 

ᐱᐅᓂᖅᐹᓂ ᐊᑭᓕᖅᓱᑕᑦᑎᓐᓄᑦ 

ᐱᖃᑦᑕᕈᓐᓇᕐᓂᐊᕋᑦᑕ.  

 

ᑕᒪᓐᓇ ᑕᐃᒪ ᐅᐃᒍᔭᐅᒋᐊᖅᑐᒥᓃᑦ 

ᓄᑖᕈᕆᐊᖅᑕᐅᓐᖏᖔᖅᑐᓂ 

ᐃᓱᒫᓗᒋᔭᐅᖃᑦᑕᓚᐅᕐᖓᑦ ᑕᐃᒃᑯᐊ 

ᖃᖓᑦᑕᐅᑎᓄᑦ ᑲᑐᔾᔨᖃᑎᒌᓐᓂᕆᕙᓚᐅᖅᑕᖏᑦ 

ᒪᕐᕈᐃᑦ ᖃᖓᑕᓲᓖᒃ. ᑕᐃᒫᒃ 

ᐊᑲᐅᓂᖅᐹᖑᓂᐊᖅᑐᒋᔭᐅᔪᒻᒪᑦ 

ᐅᐃᒍᔭᐅᑐᐃᓐᓇᖔᖅᑲᑕ ᑳᓐᑐᕌᒥᑦ ᓄᑖᒥᒃ 

ᓴᖅᑮᒐᓱᓐᖏᖔᕐᓗᑎᑦ. ᐊᕐᕌᒎᒃ ᒪᕐᕉᓐᓄᒃ ᒪᕐᕉᒃ 

ᖃᖓᑕᓲᓖᒃ ᐊᒻᒪᓗ ᐱᖓᔪᐊᑦ ᐊᕐᕌᒍᒧᑦ 

ᐊᑕᐅᓯᐅᕐᒧᑦ ᑕᐃᓐᓇ ᐊᖏᖃᑎᒌᒍᑕᐅᒐᓱᑦᑐᖅ ᓱᓕ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᒪ ᒥᓂᔅᑕ ᐅᖃᕋᑖᕐᖓᑦ 

ᐅᐃᒍᐃᔅᓯᒋᐊᖅᑐᒥᓂᐅᓂᕋᖅᑐᓂ. ᐃᓗᓕᖏᑦ ᑕᐃᒪ 

2.2.8 ᒐᕙᒪᒃᑯᑦ 2011-ᒥ ᑐᔅᓯᕋᐅᑎᖓ 

ᑳᓐᑐᕌᖅᑖᕋᓱᐊᕈᒪᔪᓄᑦ ᑕᒪᒃᑯᓄᖓ 

ᐋᓐᓂᐊᕕᓕᐊᖃᑦᑕᖅᑐᓄᑦ ᖃᖓᑕᓲᒃᑯᑦ 

ᓇᓗᓇᐃᖅᓯᓯᒪᓚᐅᖅᑐᖅ ᐊᖏᖃᑎᒌᒍᑎᐅᑉ ᖃᓄᖅ 

ᐊᑯᓂᐅᓂᖓ ᐱᖓᓱᓄᑦ ᐊᕐᕌᒍᓅᖓᓂᐊᕐᖓᒡᒎᖅ 

ᐊᒻᒪᓗᑦᑕᐅᖅ ᐱᖓᓱᒃᑲᓂᕐᓄᑦ ᐊᕐᕌᒍᓄᑦ 

ᐱᖓᓱᐊᖅᑎᓪᓗᓂ ᐊᕐᕌᒍᒧᑦ ᐊᑕᐅᓯᕐᒧᑦ 

ᐅᐃᒍᔭᐅᖃᑦᑕᕈᓐᓇᕐᓗᓂ. ᑕᒡᕙ ᑖᓐᓇ 

ᐱᖓᓲᔪᖅᑐᓂᒃ ᐊᕐᕌᒍᓂᒃ ᐃᓱᖃᖅᑯᖅ. ᒥᓂᔅᑕ 

ᓇᓗᓇᐃᕆᔪᓐᓇᖅᐸ ᖃᓄᖅ ᑭᒃᑯᓪᓗ 

ᐱᔪᓐᓇᐅᑎᖏᓐᓂᒃ ᐊᑐᖅᑐᑎᒃ ᒐᕙᒪᒃᑯᑦ 

ᐅᐃᒍᔅᓯᓂᖅᐸᑦ ᑖᒃᑯᓂᖓ ᐊᖏᖃᑎᒌᒍᑎᐅᔪᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑐ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᒋᕙᕋ ᒪᓕᒐᓕᐅᖅᑎ. ᐄ, 

ᐱᔪᓐᓇᐅᑎᖃᖅᐳᒍᑦ ᑕᒪᑐᒧᖓ. 

ᖃᐅᔨᓇᓱᑐᐃᓐᓇᖅᑐᖓ ᐅᖃᐅᓯᓪᓗᐊᑕᕆᔭᖓᓂᒃ 

ᓇᓕᐊᓐᓂ ᐊᑖᓃᑎᑕᐅᓚᐅᕐᒪᖔᑦ. 

ᐊᐃᕙᒍᑕᐅᓚᐅᖅᑐᖅ ᐅᐃᒍᔭᐅᓂᒃᓴᖓ 

ᐅᖃᖃᑎᒌᒃᖢᑎᒃ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑐᓕᕆᔨᒃᑯᑦ ᐃᓚᒋᓪᓗᒋᑦ. 

ᖃᖓᑐᐃᓐᓇᑦᑎᐊᖅ ᑳᓐᑐᕌᒃᓂᐅᓴᓕᕌᖓᑦᑕ 

ᑖᒃᑯᓇᓐᖓᓪᓗᐊᑕᖅ ᐊᐃᕙᖃᑎᖃᖅᑐᑕ 

ᐊᖏᖅᑕᐅᓂᖃᓲᖑᒻᒪᑕ ᑲᔪᓯᒋᐊᖁᔭᐅᓪᓗᑎᒃ 

ᐊᐃᕙᖃᑎᖃᓪᓗᐊᕈᓐᓇᕐᓗᑎᒃ ᑲᓐᑐᕌᒃᒥᒃ. 

ᑕᐃᑦᓱᒪᓂ ᐅᑭᐅᓄᒃ ᒪᕐᕉᓐᓄᑦ ᑐᕌᖓᓚᐅᖅᖢᓂ 

ᒪᓕᒃᑕᐅᓪᓗᑎ ᒫᓐᓇᐅᔪᒥ 

ᐋᓐᓂᐊᕕᓕᐊᖅᑎᑦᓯᖃᑦᑕᕐᓂᕐᒧᑦ ᑳᓐᑐᕌᒃᑕᐅᓯᒪᔪᑦ. 

ᑕᐃᑦᓱᒪᓂ ᐃᓕᑕᕆᔭᐅᓚᐅᕐᒪᑦ 

ᐊᓯᔾᔨᒻᒪᕆᒐᔭᖏᓐᓂᖓᓂᒃ ᐃᓂᓪᓚᖓᐅᑎᒋᔭᖓᑕ 

ᑲᓐᑐᕌᖑᔫᑉ. ᑕᐃᒪᐃᒻᒪᑦ 

ᐊᐃᕙᒃᑲᓐᓂᕈᑎᒋᔪᓐᓇᓚᐅᖅᑕᕗᑦ 

ᐅᐃᒍᔭᐅᓂᒃᓴᕆᔭᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3139 

 

 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒐᕙᒪᒃᑯᑦ ᑭᐅᓂᕆᔭᖓ ᐊᐱᖅᑯᑎᒋᓚᐅᖅᓯᒪᔭᓐᓄᑦ 

ᐊᕐᕌᓂᐅᓕᖅᑐᖅ ᑕᑯᑎᑦᓯᓯᒪᖕᒪᑦ ᓂᕆᐅᓐᓂᖏᑕ 

ᐊᑐᕋᔭᓐᖑᐊᕐᓂᖏᓐᓂᒃ $50.6 ᒥᓕᐊᓐᓂᒃ 

ᐋᓐᓂᐊᕕᓕᐊᕈᑎᒃᓴᓄᑦ ᐋᖅᑭᒃᑕᐅᓯᒪᔪᓄᑦ. 

ᑕᒫᓂᓗᖃᐃ $58.8 ᒥᓕᐊᓐᓂᒃ ᐃᖅᑲᓇᐃᔭᖅᑐᑦ 

ᖃᖓᑦᑕᐅᑎᖏᓐᓄᑦ 2015-ᒥ 2016-ᒥᓗ 

ᑮᓇᐅᔭᑎᒍᑦ ᐊᐅᓚᓂᐅᔪᒥ. 

 

ᐅᖃᖅᑏ, ᖃᓄᖅ ᒥᑦᓯᖃᕐᒪᖔᖅ 

ᐋᓐᓂᐊᖅᑐᓕᕆᔨᒃᑯᓐᓄᑦ ᑲᒪᔨᓪᓗᐊᑕᐅᓂᖓ 

ᐊᐅᓚᑦᓯᕙᓐᓂᖏᓐᓂᒃ ᐋᓐᓂᐊᕕᓕᐊᕈᔾᔨᕙᖕᓂᕐᒧᑦ 

ᑳᓐᑐᕌᖑᔪᓂᒃ ᐊᑐᐃᓐᓇᐅᑎᑕᐅᔪᓂᓪᓗ, 

ᒥᑦᓯᖃᑦᓴᐃᓐᓇᖅᑑᔮᖏᒻᒪᑦ. ᑖᒃᑯᐊ 

ᑲᒪᔨᐅᑎᑕᐅᓂᖏᑕᑦᑕᐅᖅ ᑲᒪᔨᐅᑎᑕᐅᑎᓪᓗᒋᑦ 

ᐃᖅᑲᓇᐃᔭᖅᑐᓗᒃᑖᓄᑦ ᖃᖓᑦᑕᐅᓯᕆᕙᖕᓂᕐᒥᒃ 

ᒐᕙᒪᒃᑯᓐᓃᑦᑐᓗᒃᑖᓂᒃ. 

 

ᒥᓂᔅᑕᐅᔪᖅ ᑐᑭᓯᓇᖅᓯᑎᑦᑎᔪᓐᓇᖅᐸ ᒐᕙᒪᒃᑯᑦ 

ᐊᒡᒍᑐᕐᓂᐊᕐᒪᖔᖏᑦᑕ ᐋᓐᓂᐊᕕᓕᐊᖅᐸᑦᑐᓄᑦ 

ᐃᖅᑲᓇᐃᔭᖅᑎᓄᓪᓗ ᖃᖓᑦᑕᐅᑎᖏᓐᓄᑦ 

ᑳᓐᑐᕌᒃᖏᓐᓂᒃ ᒪᕐᕈᐃᓕᖓᔪᓄᑦ ᐊᖏᕈᑎᓄᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᑦᑕᐃᓕᒪᑎᑦᓯᓂᕐᒧᑦ 

ᒥᓂᔅᑑᔪᖅ, ᒥᔅᑐ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᒪᓕᒐᓕᐅᖅᑎᐅᔪᖅ 

ᑐᑭᖃᑦᓯᐊᖅᑐᒥᒃ ᐊᐱᖅᑯᑎᖃᕐᒪᑦ, ᑕᒡᕙᓂᓗ 

ᓯᕗᓂᐊᒍᑦ ᐊᐱᖅᑯᑕᐅᖃᑦᑕᖅᓯᒪᓪᓗᓂ 

ᒪᓕᒐᓕᐅᕐᕕᖕᒥ ᓇᒻᒥᓂᑦᑕᐅᖅ 

ᐃᖅᑲᐅᒪᓪᓗᐊᐱᖅᑯᑎᒋᓯᒪᓪᓗᒍ.  

 

ᑕᒡᕘᓇ ᐅᐃᒍᒋᐊᒃᑲᓐᓃᓂᒃᑯᑦ ᒐᕙᒪᒃᑯᓐᓂ 

ᑎᒥᐅᔪᖁᑎᖏᓐᓂᓪᓗ ᕿᒥᕐᕈᒍᑕᐅᒍᓐᓇᖅᓯᒪᒻᒪᑦ 

ᐃᖢᐊᓛᒃᑯᑦ ᐱᓇᓱᔾᔪᓯᐅᔪᓐᓇᖅᑐᓂᒃ 

ᓇᕝᕚᕋᓱᑦᑐᖃᖅᑎᓪᓗᒍ ᐃᓱᒪᓕᐅᕋᓱᓐᓂᐊᖅᑎᓪᓗᑕ 

ᓇᐅᒃᑯᑦ ᐊᑭᑭᓛᖑᔪᓐᓇᕐᒪᖔᑦ ᓄᓇᖃᖅᑑᔪᓄᑦ 

ᓄᓇᕗᒻᒥ ᐊᒻᒪᓗ ᐃᖅᑲᓇᐃᔭᖅᑎᐅᔪᓄᑦ ᓄᓇᕗᑦ 

ᒐᕙᒪᒃᑯᖓᓐᓄᑦ ᐃᖅᑲᓇᐃᔮᒥᑎᒍᑦ 

ᐊᐅᓪᓚᑲᑕᒃᑎᓪᓗᒋᑦ ᐋᓐᓂᐊᕕᓕᐊᖅᐸᑦᑐᓄᓪᓗ. 

 

ᒫᓐᓇᐅᔪᒥᐅᖃᕈᓐᓇᖏᑦᑐᖓ ᑕᒪᒃᑯᐊ ᑳᓐᑐᕌᖑᔪᒃ 

ᐊᕕᑦᑐᖅᑕᐅᓂᐊᕐᒪᖔᑖ. ᑖᓐᓇ 

ᐅᐃᒍᓕᐅᑎᑦᓯᑲᓐᓂᕐᓂᖅ  

ᐱᕕᖃᒃᑲᓐᓂᕈᑎᒋᓂᐊᕋᑦᑎᒍ ᓇᕝᕚᕋᓱᒍᓐᓇᓂᕐᒧᑦ 

ᐱᐅᓯᐅᔭᕆᐊᓕᓐᓂᒃ ᐊᑭᑭᓛᒥᒃ 

ᓄᐃᑦᓯᒍᑎᒋᔪᓐᓇᕐᓗᒍ ᒪᓕᒐᓕᐅᕐᕕᖕᒧᑦ ᓄᓇᕗᓪᓗ 

ᒐᕙᒪᓗᑦᑖᖓᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᔫ ᐃᓄᒃ. 

 

ᐊᐱᖅᑯᑦ 578 - 4(3): ᐱᕙᓪᓕᐊᔪᓕᕆᓂᕐᒧᑦ 

ᑲᑐᔾᔨᓂᕐᒥᒃ ᐊᖏᖃᑎᒌᒍᑎᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒥ 

ᐊᐃᑉᐸᕋ ᐅᓪᓗᒃᑰᖅᐸᕋ ᐊᒻᒪᓗ ᐅᓪᓗᖃᑦᑎᐊᕆᔅᓯ 

ᒥᐊᓕ. 

 

ᐅᖃᖅᑏ, ᐊᐱᖅᑯᑎᒃᓴᖃᕈᒪᔪᖓ 

ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᑦ 

ᒥᓂᔅᑐᖓᓐᓄᑦ.  

 

ᐊᕐᕌᓂ ᐅᑭᐅᒃᑯᑦ ᑲᑎᒪᑎᓪᓗᑕ 

ᐊᐱᖅᑯᑎᖃᓚᐅᖅᓯᒪᒐᒪ ᑖᔅᓱᒥᖓ 

ᐱᕙᓪᓕᐊᑎᑦᑎᓂᕐᒧᑦ ᐱᓕᕆᖃᑎᒌᖕᓂᕐᒧᑦ 

ᐊᖏᖃᑎᒌᕈᑎᒥᒃ ᐱᔾᔪᑎᖃᖅᖢᖓ. ᑖᓐᓇ 

ᐃᓱᓕᓚᐅᖅᓯᒪᖕᒪᑦ ᐊᖏᖃᑎᒌᒍᑦ ᒫᑦᓯ 2016-

ᖑᑎᓪᓗᒍ. ᑕᐃᑦᓱᒪᓂ ᒥᓂᔅᑐ ᐅᕙᓂ ᐃᒡᓗᒥ 

ᐅᖃᓚᐅᖅᓯᒪᖕᒪᑦ ᑖᒃᑯᐊᒎᖅ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᑦ ᑕᒪᑐᒧᖓ ᐱᓕᕆᐊᖃᕐᒪᑕ 

ᐱᓕᕆᖃᑎᖃᖅᖢᑎᒃ ᑮᓇᐅᔭᓕᕆᔨᒃᑯᓐᓂᒃ. ᑕᒪᓐᓇ 

ᑭᖑᕝᕖᔪᒃᓴᒥᒎᖅ ᐋᖅᑭᒃᓱᐃᕙᓪᓕᐊᖕᒪᑕ. 

 

ᐊᐱᕆᔪᖓ, ᐅᖃᖅᑏ, ᒥᓂᔅᑐᒧᑦ ᐅᓪᓗᒥ ᑖᓐᓇ 

ᐱᓕᕆᐊᕆᔭᓯ ᖃᓄᐃᓕᖓᓕᖅᐸ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅ ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᒻᒪ ᖁᔭᓐᓇᒦᖅᑐᒍ ᑖᓐᓇ 

ᐊᐱᖅᓱᕐᒪᑦ ᑕᒪᑐᒥᖓ.   

ᑕᐃᒃᑯᐊᖏᓛᕐ  

ᐊᖏᖃᑎᒌᒍᑏᑦ ᒪᑯᓂᖓ ᐅᔭᕋᓐᓂᐊᖅᑎᓂᒃ 

ᑕᐃᒃᑯᓂᖓ ᓄᓇᕗᒻᒥ ᐅᖅᓱᐊᓗᒻᒧᑦ ᑖᒃᓯᓂᑦ 

ᐅᑎᖅᑎᑦᑎᕕᔅᓴᖃᕈᓐᓇᖃᑦᑕᓚᐅᕐᒪᑕ ᓄᓇᓕᓐᓂᑦ 

ᖃᓄᖅ ᐃᑲᔫᑎᓂᒃ ᐱᑕᖃᐅᕐᒪᖔᑦ 

ᕿᒥᕐᕈᓇᑦᑕᐅᓗᑎᒃ ᓄᓇᕗᒻᒥᐅᓪᓗ. ᑖᓐᓇ 

ᐅᖃᕈᓐᓇᖅᑐᖓ ᒫᓐᓇ fuel tax rebate-

ᖑᓂᕋᖅᑕᐅᔪᖅ ᑖᒃᑯᓄᖓ ᐅᔭᕋᕐᓂᐊᖅᑎᓄᑦ ᒫᓐᓇ 

ᐊᑐᖅᑕᐅᔪᓐᓇᐃᓕᔪᖅ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᑎᒋᖅᑲᐅᔭᕋ ᑭᐅᔭᐅᖅᑰᖏᑦᑐᖅ. 

ᐊᐃᕆᓚᐅᑲᖅᑲᐅᒐᓗᐊᕋᒪ ᑖᓐᓇ 

ᑭᖑᕝᕕᐅᑦᑎᔪᒃᓴᒥᑦ ᐱᓕᕆᐊᖃᕐᓂᕋᓚᐅᖅᓯᒪᒐᔅᓯ 

ᑖᓐᓇ ᑭᖑᕝᕕᐅᑎᔪᒃᓴᖅ ᓇᓃᓕᕐᒪᖔᑦ. ᑭᓯᐊᓂ, 

ᐊᐱᖅᑯᑎᒪ ᐊᐃᑉᐸᖓᓄᐊᓚᐅᕐᓚᖓ.  

 

ᖁᕕᐊᓱᕝᕕᐅᑉ ᓯᕗᕋᑦᑎᐊᖓᓂᑦ ᒐᕙᒪᒃᑯᑦ 

ᓇᓗᓇᐃᖅᓯᓕᓚᐅᕐᒥᖕᒪᑕ ᑕᒪᓐᓇᒎᖅ ᑖᒃᓰᔭᕐᓂᖅ 

ᐅᖅᓱᐊᓗᖃᖅᑎᑦᑎᓂᕐᒧᑦ ᐊᓯᔾᔨᖅᑕᐅᓂᐊᕐᒪᑦ 

ᐊᒻᒪᓗ ᑕᒪᒃᑯᐊ ᐱᓕᕆᔨᐅᔪᑦ ᐅᔭᕋᓐᓂᐊᕐᓂᕐᒧᑦ 

ᐅᔭᕋᒃᓯᐅᓂᕐᒧᓪᓘᓐᓃᑦ, ᓴᓗᒻᒪᖅᓴᐃᓂᕐᒧᓪᓘᓐᓃᑦ 

ᑕᒪᑐᒥᖓ ᐃᓚᐅᖃᑕᐅᔪᓐᓇᐃᓕᑎᑕᐅᒻᒪᑕᒎᖅ. 

ᑖᒃᑯᐊ ᓄᑖᑦ ᒪᓕᒐᕋᓛᖏᑦ ᓴᖅᑭᑕᐅᓚᐅᖅᑐᑦ 

ᑕᕝᕙᓂ ᑕᖅᑭᐅᓚᐅᖅᑐᒥᑦ ᑖᒃᑯᑎᒎᓇ ᓄᓇᕗᑦ 

ᒐᓴᑦ.  

 

ᑖᓐᓇ ᐊᖏᖃᑎᒌᒍᑕᐅᓚᐅᖅᓯᒪᔪᖅ 

ᐱᕙᓪᓕᐊᔪᓕᕆᓂᕐᒧᑦ, ᐱᓕᕆᖃᑎᒌᓐᓂᕐᒧᑦ 

ᑕᒪᒃᑯᓂᖓ ᐱᕕᖃᖅᑎᑦᑎᓚᐅᖅᓯᒪᖕᒪᑦ ᓄᓇᓖᓪᓗ 

ᐃᓚᐅᖃᑕᐅᔪᓐᓇᖁᓪᓗᒋᑦ ᐊᒃᑐᖅᑕᐅᓗᐊᓐᖑᐊᖅᑐᑦ 

ᑕᒪᒃᑯᓄᖓ ᐅᔭᕋᖕᓂᐊᕐᕕᐅᔪᓄᓪᓗ ᑕᕝᕘᓇ 

ᐊᖅᑯᑎᖃᕐᓗᑎᒃ ᑖᒃᓰᔭᕐᓂᕐᒧᑦ ᐅᖅᓱᐊᓗᖕᒧᑦ.  

 

ᒫᓐᓇᓕ ᐊᐱᕆᔪᒪᔪᖓ ᖃᓄᐃᓕᐅᖅᐱᓯ ᑕᒪᓐᓇ 

ᐱᓕᕆᔪᒪᔪᑦ ᑕᒪᑐᒥᖓ ᐊᑐᕈᓐᓇᖁᓪᓗᒋᑦ 

ᓄᑖᖑᓂᐊᖅᑐᒥᒡᓗ ᐊᒃᓱᐊᖃᕐᓂᕐᒧᑦ 

ᑖᒃᓰᔭᕐᓂᕐᒧᓪᓗ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐅᔪᖅ  

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅ 

ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᒻᒪ ᖁᔭᓐᓇᒦᒃ ᑖᑦᓱᒥᖓ 

ᐊᐱᖅᓱᕋᕕᑦ. ᐃᓛᒃ ᑖᓐᓇ ᓱᓕ 

ᐱᔭᕇᖅᑕᐅᓯᒪᓐᖏᑦᑐᖅ, ᐱᓕᕆᖃᑎᖃᖅᑐᒍᑦ ᓱᓕ 

ᖃᓄᐃᓕᖓᒐᔭᕐᒪᖔᑦ ᑖᓐᓇ ᐋᖅᑭᒋᐊᖅᑕᐅᒐᓱᑦᑐᖅ 

ᑖᒃᑯᓂᖓ ᑮᓇᐅᔭᓕᕆᔨᒃᑯᓐᓂᑦ, ᓄᓇᕗᒃᑯᓐᓂᑦ 

ᑮᓇᐅᔭᓕᕆᔨᐅᓂᕋᖅᑕᐅᔪᖅ ᑖᓐᓇ ᓱᓕ 

ᐱᓕᕆᖃᑎᒋᓪᓗᑎᒍᓪᓗ ᐱᒐᑦᑕ. 
 

ᑖᓐᓇᓕ ᐊᐱᖅᑯᑎᒋᔭᐃᑦ ᓄᓇᓖᑦ ᖃᓄᖅ 

ᐃᑲᔪᖅᑕᐅᒍᓐᓇᕋᔭᕐᒪᖔᑕ ᑮᓇᐅᔭᖅᑐᕈᑎᑦᓴᓂᒃ 

ᓄᓇᓕᖏᓐᓄᑦ ᐱᑕᖃᐅᕈᓐᓇᕐᒪᖔᑕ 

ᐅᔭᕋᕐᓂᐊᖅᑏᑦ, ᑖᓐᓇ ᐊᖏᖃᑎᒌᒍᑦ 

ᐲᖅᑕᐅᕙᓪᓕᐊᓯᒪᓕᕐᒪᑦ ᐊᑕᐅᓯᐅᓚᐅᕐᒪᓂᓛᒃ 

ᐊᖏᖃᑎᒌᒍᑎᖃᖅᑐᖅ ᒐᕙᒪᒃᑯᓐᓂᑦ ᐊᓯᖏᓐᓂᓪᓗ 

ᐊᖏᖃᑎᒌᒍᑎᓂᒃ ᒫᓐᓇᒧᓄᑦ ᓴᖅᑭᑦᑎᓯᒪᓇᑕ.  
 

ᑖᓐᓇ ᐱᓕᕆᐊᕆᕙᓪᓕᐊᒐᓱᐊᖅᑕᕗᑦ ᑕᒪᒃᑯᓄᖓ 

ᕿᓂᕈᒪᔪᓄᖔᖅ ᐅᔭᕋᕐᓂᐊᕐᓂᕐᒥᑦ 

ᐱᕙᓪᓕᐊᔾᔪᑎᖃᓛᕈᒪᔪᐃᑦ ᓯᕗᓂᑦᓴᖅᑎᓐᓂᑦ 

ᑕᐃᒃᑯᓄᖓᖔᖅ ᖃᓄᖅᑑᕈᑎᑦᓴᓂᒃ 

ᐋᖅᑭᑦᓯᓇᓱᐊᕋᑦᑕ ᐃᓱᒪᒋᖔᕋᑦᑎᒍ 

ᐃᑲᔪᖅᑕᐅᒍᓐᓇᕐᓂᖅᓴᐅᒐᔭᕆᐊᖏᓐᓂᑦ ᒫᓐᓇᐅᔪᖅ 

ᑕᐃᒃᑯᐊ ᕿᓂᕈᒪᔪᐃᑦ. ᐃᖏᕐᕋᓪᓚᑦᑖᖅᑐᓪᓕ ᑖᒃᑯᐊ 

ᐅᔭᕋᕐᓂᐊᕐᓂᕐᒧᑦ ᑮᓇᐅᔭᓕᐅᑦᑎᐊᓕᖅᑐᐃᑦ ᖃᓄᖅ 

ᐃᑲᔪᕈᑎᑦᓴᖏᓐᓂᑦ ᐅᓪᓗᒥᒧᓄᑦ ᕿᓂᓐᖏᑦᑐᒍᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ. 
 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 

ᐅᖃᖅᓯᒪᖕᒪᑕ ᒐᕙᒪᒋᔭᕗᑦ ᓄᑖᒥᒎᖅ 

ᓴᖅᑭᑦᑎᓇᓱᖕᓂᐊᕐᓂᕋᖅᓯᒪᒐᔅᓯ ᑭᖑᕝᕖᔪᒃᓴᒥᒃ 

ᑖᔅᓱᒥᖓ ᐊᑐᖅᑕᐅᓚᐅᖅᑐᒥᒃ.  
 

ᐅᕙᓂ ᐃᒡᓗᒥᒃ ᓇᓗᓇᓐᖏᑦᑎᐊᖅᖢᒍ ᐊᒻᒪᓗ 

ᖃᔅᓰᖅᓱᑲᓪᓚᒃᖢᒍ ᓇᓗᓇᐃᖃᑦᑕᖅᓯᒪᒐᒪ 

ᐅᖃᐅᓯᕆᖃᑦᑕᖅᓯᒪᓪᓗᒍᓗ ᑕᒪᒃᑯᐊ ᓄᓇᓖᑦ 

ᐊᒃᑐᖅᑕᐅᔪᑦ ᖃᓂᒋᔭᐅᓛᖑᔪᓪᓘᓐᓃᑦ 

ᐱᓕᕆᓇᓱᐊᖅᑐᓄᑦ 

ᐃᓚᐅᖃᑕᐅᑦᑎᐊᕆᐊᖃᕐᓂᖏᓐᓂᒃ. ᒥᓂᔅᑕ 

ᖃᐅᔨᒪᑦᑎᐊᖅᖢᓂᓗ ᒥᑦᑎᒪᑕᓕᒃ 

ᖃᓂᒋᔭᐅᓂᖅᐹᖑᖕᒪᑦ ᐊᒻᒪᓗ 

ᐊᒃᑐᖅᑕᐅᓂᖅᐹᖑᓪᓗᓂ ᓄᓘᔮᑦ 

ᐅᔭᕋᖕᓂᐊᕐᕕᖓᓂ ᐱᓕᕆᓇᓱᐊᖅᑐᓄᑦ. ᒥᓂᔅᑕ 

ᐅᖃᐅᑎᔪᓐᓇᖅᐱᓐᖓ ᖃᓄᖅ ᒥᑦᑎᒪᑕᓕᖕᒥᐅᑦ 

ᐅᖃᖃᑎᒋᔭᐅᖃᑦᑕᖅᓯᒪᕙ ᑕᐃᒪᐃᑦᑐᒥᒃ 

ᓴᖅᑭᑦᑎᕙᓪᓕᐊᓇᓱᐊᖅᑎᓪᓗᓯ ᑖᔅᓱᒥᖓ 

ᑭᖑᕝᕖᓂᐊᖅᑐᒥᒃ? ᖃᓄᖅ ᒥᑦᑎᒪᑕᓕᖕᒥᐅᑦ 

ᐅᖃᖃᑎᒋᖃᑦᑕᖅᑎᒋᕕᓯᐅᒃ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪ ᖁᔭᓐᓇᒦᖅᓱᒍ ᑖᔅᓱᒥᖓ 

ᓇᓗᓇᐃᕐᒪᑦ. ᑖᒃᑯᐊ ᐱᓕᕆᔨᒋᔭᕗᑦ 

ᖃᓄᐃᓕᐅᖅᓯᒪᓪᓚᕆᒻᒪᖔᑕ ᓄᓇᓕᑦᑎᓐᓄᑦ 

ᑐᑭᓯᒋᐊᕈᓐᓇᑎᐊᖅᑐᖓ ᑖᔅᓱᒧᖓᓗ 

ᒪᓕᒐᓕᐅᖅᑎᐅᖃᑎᓐᓄᑦ ᓇᓗᓇᐃᑦᑎᐊᓂᐊᖅᑯᖓ 

ᖃᓄᐃᓕᐅᖅᓯᒪᒻᒪᖔᑕ ᐅᓪᓗᒥᒧᓄᑦ. ᖁᔭᓐᓇᒦᒃ, 

ᐃᑦᓯᕙᐅᑕᖅ.  

 

ᐃᓚᖓᑦ ᒪᓕᒐᓕᐅᖅᑎ: ᐅᖃᖅᑏ. 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  
 

ᐊᐱᖅᑯᑦ 579 - 4(3): ᒪᑭᒋᐊᖅᑕ ᐃᓄᐃᑦ 

ᐱᓕᒻᒪᒃᓴᐃᓂᕐᒧᑦ ᑯᐊᐳᕇᓴᒃᑯᑦ 

ᐱᓕᕆᓂᕆᔭᖏᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᓱᕈᒪᔭᕋ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ.  
 

ᑕᒪᕐᒥ ᓄᓇᕗᒻᒥ ᓯᕗᓕᖅᑎ ᐊᒻᒪᓗᑦᑕᐅᖅ 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ 

ᑲᑎᒪᔨᐅᖃᑕᐅᕘᒃ ᒪᑭᒋᐊᖅᑕ ᐃᓄᓐᓄᑦ 

ᐱᓕᒻᒪᒃᓴᓂᕐᒧᑦ ᑯᐊᐳᕇᓴᒥᒃ.  
 

ᑕᕝᕙᓂᓪᓗ ᑕᖅᑭᐅᑉ ᐱᒋᐊᖓᕐᓂᖓᓂ ᒥᓂᔅᑕ 

ᑐᓴᖅᑎᑦᓯᖃᑎᖃᓚᐅᕐᒪᑦ ᓄᓇᕗᑦ ᑐᓐᖓᕕᒃᑯᓐᓂ 

ᑕᒫᓂ $3 ᒥᓕᐊᓂᒃ ᑮᓇᐅᔭᓂᒃ 

ᑐᓂᐅᖅᑲᐃᓚᐅᕐᒪᑕ ᐊᒥᓱᓄᑦ 

ᐱᓕᒻᒪᑦᓴᐅᑎᓅᖓᔪᓂᒃ ᐱᕕᖃᖁᓪᓗᒋᑦ ᐃᓄᐃᑦ 

ᐃᖅᑲᓇᐃᔭᓕᒻᒪᑦᓴᐅᑎᓄᑦ ᑕᒪᓐᓇᓗ 

ᐃᑲᔪᒃᓱᑦᓯᐊᖅᑲᕋ. ᑕᒪᓐᓇ ᑐᓴᒐᑦᓴᖅ ᓴᖅᑭᑎᓪᓗᒍ 

ᐅᖃᖅᓯᒪᓚᐅᕐᒥᒻᒪᑦ ᒪᑭᒋᐊᖅᑕᒃᑯᑦ ᐋᖅᑭᑦᓯᓯᒪᒻᒪᑕ  

ᐅᖃᐅᔾᔨᔨᐅᓂᐊᖅᑐᒥ ᑲᑎᒪᔨᓂᒃ 

ᐱᓕᕆᔾᔪᑎᔅᓴᒥᓐᓂᒃ ᐸᕐᓈᒍᑎᓂᒃ ᐊᒻᒪᓗ 

ᐅᐸᓗᖓᐃᔭᐅᑎᓂᒃ ᐸᕐᓇᐅᑎᓂᒃ.  

 

ᑭᒃᑯᓕᒫᑦ ᓈᓚᑦᑐᑦ ᑕᑯᓐᓇᖅᑐᓪᓗ ᖃᐅᔨᒪᖁᓪᓗᒋᑦ. 

ᒥᓂᔅᑕ ᐅᖃᕈᓐᓇᖅᑳ ᑭᒃᑯᑦ ᑕᐃᑲᓂ ᒪᑭᒋᐊᖅᑕᒃᑯᑦ 

ᐅᖃᐅᔾᔨᔩᑦ ᑲᑎᒪᔨᖓᓂ ᐃᓚᐅᖃᑕᐅᕙᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᖁᔭᓐᓇᒦᖅᑕᕋ ᒪᓕᒐᓕᐅᖅᑎᐅᖃᑎᒐ 

ᑕᒪᑐᒥᖓ ᖃᐅᔨᒋᐊᕐᒪᑦ. ᐄ, ᓱᓕᕗᖅ ᑖᓐᓇ 

ᓯᕗᓕᖅᑎᒋᔭᕗᓪᓗ ᐊᒻᒪᓗ ᐅᕙᖓ ᑕᐃᑲᓂ 

ᐃᒃᓯᕚᖃᑕᐅᒐᑦᑕ ᑖᒃᑯᓇᓂ ᒪᑭᒋᐊᖅᑕᒃᑯᓐᓂ. 

ᑖᒃᑯᐊ ᐅᖃᐅᔾᔪᐃᔩᑦ ᐃᒻᒪᖃ ᑖᓐᓇ ᑖᔅᓱᒥᖓ 

ᐊᐱᖅᑯᑎᖃᓗᐊᕐᒪᑦ, ᑕᕝᕙᖔᖅᑐᓪᓖᓛᒃ 

ᓂᕈᐊᖅᐸᓚᐅᕋᑦᑎᒍ ᓲᖃᐃᒻᒪ 

ᒐᕙᒪᒃᑯᓃᖔᖅᑐᓂᓪᓗ ᐊᒻᒪᓗ ᑖᒃᑯᓇᖓᑦ ᓄᓇᕗᑦ 

ᑐᓐᖓᕕᒃᑯᓃᖔᖅᑐᓂᓪᓗ. ᑕᐃᒪ ᑕᐃᑲᓂ 

ᐃᒃᓯᕚᖅᑐᖃᕐᒪᑦ. ᑖᒃᑯᐊᒡᓖᓛᒃ ᑖᓐᓇᓖᓛᒃ ᑕᐃᑲᓂ 

ᐃᓚᒋᔭᐅᔪᖅ ᑐᖏᓕᐅᑉ ᐃᑲᔪᖅᑎᖓ, ᑖᓐᓇ 

ᕗᔨᓂᐊ ᓗᐃᑦ ᒨᓐᔅ. ᑕᐃᒪ ᑕᐃᑲᓃᖃᑕᐅᖕᒪᑦ 

ᐊᒻᒪᓗ ᑖᒃᑯᓇᓐᖓᓪᓕ ᓄᓇᕗᒻᒥ 

ᓯᓚᑦᑐᖅᓴᕐᕕᒃᑯᓐᓃᖔᖅᑐᖅ ᑖᓐᓇ ᕆᑦᓱᑦ ᐸᐃᑕᓐ 

ᑖᒃᑯᐊᖑᖕᒪᑎᒃ ᒪᕐᕉᒃ ᒐᕙᒪᒃᑯᓐᓃᖔᖅᑑᒃ. 

ᐊᓯᖏᓪᓕ ᑖᒃᑯᐊ ᓄᓇᕗᑦ ᑐᓐᖓᕕᒃᑯᓐᓂ 

ᑎᓕᔭᐅᓯᒪᔪᐃᑦ. ᑖᒃᑯᐊ ᒐᕙᒪᒃᑯᓃᖔᖅᑐᓪᓕ 

ᑕᐃᑐᐃᓐᓇᖅᑕᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᑭᒃᑯᓕᒫᑦᑕᐅᖅ ᑐᓴᐅᒪᒍᓐᓇᖁᓪᓗᒋᑦ ᒥᓂᔅᑕᖃᐃ 

ᓴᖅᑮᓂᐊᕐᓂᕋᕈᓐᓇᖅᑲ ᒪᓕᒐᓕᐅᕐᕕᑦᑎᓐᓄᑦ 

ᑕᐃᒃᑯᐊ ᒪᑭᒋᐊᖅᑕᒃᑯᑦ ᐸᕐᓇᐅᑎᖏᓐᓂᒃ 

ᑮᓇᐅᔭᖅᑑᑎᖏᓐᓂᓪᓗ ᑕᕝᕙᓂ ᐅᑭᐅᒥ 

ᑲᑎᒪᓂᕆᔭᕗᑦ ᐃᓱᓕᓚᐅᓐᖏᓐᓂᖓᓂ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᓂᕐᒧᑦ  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3142 

 

 

 

ᒥᓂᔅᑑᔪᖅ, ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᐃᖅᑲᐅᒪᓂᐊᖅᐳᒍᑦ ᑖᓐᓇ 

ᓴᖅᑭᑕᐅᓚᐅᖅᓯᒪᖕᒪᓂᓛᒃ ᑕᐃᔅᓱᒪᓂ ᓄᓇᕗᑦ 

ᑐᓐᖓᕕᒃᑯᑦ ᑖᒃᑯᐊ 

ᐃᖅᑲᖅᑐᐃᔨᒧᐊᖅᑎᑦᑎᓚᐅᖅᓯᒪᑎᓪᓗᒋᑦ 

ᒐᕙᒪᑐᖃᒃᑯᓐᓂ. ᑕᒪᓐᓇ ᑮᓇᐅᔭᖅ ᐊᒻᒪ 

ᐊᑐᖅᑕᐅᓂᐊᖅᑐᑦ ᑖᒃᑯᓇᓐᖓᑦ ᒪᑭᒋᐊᖅᑕ 

ᑯᐊᐳᕇᓴᒃᑯᓐᓂ ᑕᐃᑲᓐᖔᖅᓯᒪᖕᒪᑦ. ᑕᐃᒪᓕ 

ᑖᓐᓇᓕ ᑖᒃᑯᓇᖓᑦ ᓄᓇᕗᑦ ᑐᓐᖓᕕᒃᑯᓐᓂ ᑕᒪᓐᓇ 

ᐃᓱᒪᓕᐅᖅᑕᐅᓂᖅᓴᐅᓇᔭᖅᑐᖅ 

ᓴᖅᑭᑕᐅᒋᐊᖃᕐᓂᐊᕐᓂᖓᓂ ᑭᒃᑯᑐᐃᓐᓇᕐᓄᑦ. 

ᑭᓯᐊᓂ ᑕᒪᐅᓇ ᐱᕙᓪᓕᐊᔪᒃᑯᓪᓗ 

ᑐᓵᖃᑦᑕᖅᓯᒪᖦᖤᕋᑦᑎᒍᑦ. ᑖᒃᑯᐊ ᑕᕝᕙ ᓄᓇᕗᑦ 

ᑐᓐᖓᕕᒃᑯᓐᓄᑦ ᑖᓐᓇ 

ᑭᐅᔭᐅᑦᑎᐊᕈᓐᓇᕐᓂᖅᓴᐅᓇᔭᖅᑐᖅ ᐱᔾᔪᑎᒋᓪᓗᒍ 

ᑕᐃᒃᑯᓇᖓᑦ ᑖᓐᓇ ᑮᓇᐅᔭᖅ ᑎᒍᒥᐊᖅᑕᐅᖕᒪᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 

ᓇᓗᓇᐃᕆᐊᕐᒪᒍ. ᒥᓂᔅᑕᖃᐃ 

ᖃᐅᔨᒪᑦᑎᐊᑐᑦᓴᐅᒻᒪᑦ ᐃᑲᔪᖅᑐᐃᖃᑕᐅᓲᖑᒐᒪ 

ᐱᓕᒻᒪᑦᓴᐅᑎᓂᒃ ᐊᓯᖏᓐᓂᓪᓗ 

ᐱᕚᓪᓕᕈᑎᖃᖃᑦᑕᖃᒃᑲᓐᓂᖁᓪᓗᒋᑦ ᐃᓄᓐᓄᑦ 

ᐱᓕᒻᒪᑦᓴᐅᑏᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖃᖃᑦᑕᑎᓪᓗᒋᑦ. ᒥᓂᔅᑕᖃᐃ 

ᓇᓗᓇᐃᖅᓯᒋᐊᕈᓐᓇᖅᑲ ᖃᓄᖅ ᒪᑭᒋᐊᖅᑕᒃᑯᑦ 

ᐱᓕᕆᖃᑎᖃᕐᓂᐊᕐᒪᖔᑕ ᒐᕙᒪᒃᑯᑦ ᓄᓇᕗᒻᒥ 

ᑕᒪᒃᑯᐊ ᐱᓕᒻᒪᑦᓴᐅᑏᑦ ᐃᖅᑲᓇᐃᔭᖅᑎᓅᖓᔪᑦ 

ᓈᒪᒌᖃᑦᑕᐅᑎᑦᑎᐊᑲᓐᓂᖁᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᒫᓐᓇᓵᐸᓗᒃ ᑖᒃᑯᐊ ᒪᑭᒋᐊᖅᑕ ᑎᒥᖁᑎᖓ 

ᑖᓐᓇ ᑲᑎᒪᓵᓚᐅᖅᑎᓪᓗᒍ, ᑖᒃᑯᐊ 

ᓴᓇᖃᑎᒋᑦᑎᐊᖃᑦᑕᖅᑕᕗᑦ ᓲᖃᐃᒻᒪ 

ᑎᓕᔭᐅᓯᒪᒐᑦᑕ. ᑖᒃᑯᐊ ᐅᕙᒍᑦ 

ᒐᕙᒪᒃᑯᓐᓃᖔᖅᖢᑕᓗ ᑕᐃᒃᑯᐊᓗ ᓄᓇᕗᑦ 

ᑐᓐᖓᕕᒃᑯᓪᓗ ᑖᒃᑯᐊ ᑲᑎᒪᔨᖏᑦ 

ᓯᕗᓕᐅᖅᑎᖏᓂᓛᒃ ᑕᐃᑲᓂ ᑲᑎᒪᔨᐅᖃᑕᐅᖕᒪᑕ. 

ᐄ, ᓴᓇᖃᑎᒌᑦᑎᐊᖃᑦᑕᖅᑐᒍᑦ. ᓇᓗᓇᓐᖏᑦᑐᖅ  

ᑐᑭᓯᕚᓪᓕᖃᑎᒌᖃᑦᑕᑦᑎᐊᖅᑐᒍᑦ. ᓲᕐᓗ ᐅᕙᒍᑦ 

ᒐᕙᒪᐅᓪᓗᑕ ᓱᓇᓂᒃ ᑕᕝᕘᓇ 

ᐊᑐᑦᑎᐊᒃᑲᓐᓂᕈᓐᓇᕐᒪᖔᑦᑕ. ᑕᒪᑐᒥᖓ ᑕᕝᕙ 

ᐱᒋᐊᓕᓵᓪᓚᕆᓚᐅᕐᒪᑦ. ᑖᓐᓇ ᖃᐅᔨᒪᓂᐊᖅᐸᕗᑦ 

ᑖᓐᓇ ᒪᑭᒋᐊᖅᑕ ᑯᐊᐳᕇᓴᑦ 

ᓴᖅᑭᓵᓚᐅᖅᓯᒪᑎᓪᓗᒍ ᓱᓕ ᒫᓐᓇ ᐱᔭᒃᓴᐃᑦ ᓱᓕ 

ᑕᒪᔾᔭᐅᖕᒪᑕ.  

 

ᑭᓯᐊᓂ ᓴᓇᖃᑎᒌᑦᑎᐊᖃᑦᑕᖅᑐᒍᑦ ᐊᒻᒪᓗ 

ᑐᑭᓯᐅᒪᖃᑎᒌᑦᑎᐊᕋᓱᒃᖢᑕ ᑖᒃᑯᐊ ᓄᓇᕗᑦ 

ᒐᕙᒪᒃᑯᓐᓃᖔᖅᑐᑦ ᐱᓕᕆᔩᑦ ᑕᕝᕗᖓ 

ᐃᑲᔪᕐᔪᐊᖃᑦᑕᕐᒥᖕᒪᑕ ᓴᓇᖃᑎᒌᑦᑎᐊᖃᑦᑕᖅᑐᑦ. 

ᖃᐅᔨᒪᔪᖓ ᖃᐅᑕᒫᐸᓗᒃ 

ᐅᖃᓪᓚᖃᑎᒌᑦᑎᐊᖃᑦᑕᖅᑐᐃᑦ. ᑖᓐᓇᓗ ᐃᒃᓯᕙ-

ᐅᖃᐅᔾᔩᔨᐅᔪᓂᒃ ᐃᒃᓯᕚᖃᑕᐅᔪᖅ 

ᑐᓴᕐᕕᒋᑲᐅᑎᒋᑦᑎᐊᖅᐸᒃᖢᑎᒍᓪᓗ 

ᖃᓄᐃᓕᐅᕆᐊᖃᕐᒪᖔᑕ ᐅᕝᕙᓘᓐᓃᑦ 

ᖃᓄᐃᓕᐅᖅᐸᓪᓕᐊᕐᒪᖔᑦ ᑖᓐᓇ ᒪᑭᒋᐊᖅᑕ 

ᑎᒥᖁᑎᒋᓕᖅᑕᖓ. ᓴᓇᖃᑎᒌᑦᑎᐊᖃᑦᑕᖅᑐᒍᑦ 

ᑖᔅᓱᒥᖓ ᐅᖃᒃᑲᓐᓂᕈᒪᕗᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 

ᐊᐱᖅᑯᑏᑦ. ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑕ 

ᐋᓕᒃᓵᓐᑐ ᓴᒻᒧᖅᑐᖅ.  

 

ᐊᐱᖅᑯᑦ 580 - 4(3): ᐃᓱᒪᓕᕆᔾᔪᑎᑦ ᓄᓇᕗᒥ 

ᖃᓄᐃᓕᖓᓂᖏᑦ (ᓴᒻᒧᖅᑐᖅ, ᐋ) 

 

ᐋᓕᒃᓵᓐᑐ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᐅᖃᖅᑏ, ᐊᑯᓂᑲᓪᓚᕈᓗᒃ ᐱᓕᕆᕕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐸᕐᓇᒃᓯᒪᓚᐅᕐᒪᑕ 

ᓄᑖᕈᕆᐊᖅᓯᒪᓪᓗᑎᒃ ᓱᕈᓯᕐᓄᑦ ᓇᔪᒐᐅᓚᐅᖅᑐᓂᒃ 

ᑲᖏᖅᖠᓂᕐᒥᒃ ᐃᓱᒪᒥᒍᑦ ᐃᓗᓯᕐᓗᒃᑐᓄᑦ 

ᓇᔪᒐᐅᓂᐊᕐᓗᓂ. ᐅᖃᐅᑎᔭᐅᓚᐅᖅᑐᒍᑦ 

ᐊᑭᑐᓗᐊᕐᒪᒡᒎᖅ ᓄᑖᕈᕆᐊᖅᑕᐅᓂᕆᔭᖓ ᑲᔪᓯᑉᐸᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᓄᐃᓕᐅᕐᓂᐊᕐᒪᖔᑕ ᑭᓱᓂᒡᓗ 

ᐸᕐᓇᐅᑎᖃᕐᒪᖔᑕ ᐃᓱᒪᒥᒍᑦ ᐃᓗᓯᕐᓗᒃᑐᓄᑦ 

ᓇᔪᒐᐅᖃᑦᑕᕐᓂᐊᖅᑐᒥ ᑲᖏᖅᖠᓂᕐᒥ ᓴᓇᒋᐊᒃᓴᖅ?  

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑐ, ᒥᔅᑐ ᔪᐊᔾ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑲᑎᒪᔨ ᖃᐅᔨᒪᑦᑎᐊᑐᔅᓴᐅᒻᒪᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᖓ 

ᕿᓂᕐᒪᑕ ᐊᔾᔨᒌᓐᖏᑦᑐᒥᒃ ᓇᓖᕌᕈᑎᔅᓴᓂᒃ 

ᐊᑐᖅᑕᐅᔪᓐᓇᖅᑐᓄᑦ ᐃᓱᒪᒥᒍᑦ ᐃᓗᓯᕐᓗᒃᑐᓄᑦ 

ᓇᔪᒐᐅᓂᐊᖅᑐᓂᒃ ᑲᖏᖅᖠᓂᕐᒥ. 

ᐱᓇᓱᐊᕈᓯᕋᑖᖅᑕᑎᓐᓂᒃ ᒐᕙᒪᑐᖃᒃᑯᑦ ᒥᓂᔅᑕᖓᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᒫᓃᓚᐅᕐᒪᑦ 

ᐅᖃᐅᓯᖃᕆᐊᖅᑐᖅᓯᒪᓪᓗᓂ. ᑖᓐᓇ 

ᐅᖃᐅᓯᕆᓚᐅᕐᒥᔭᕋ ᐱᒻᒪᕆᐅᒻᒪᑦ ᐃᓱᒪᒥᒍᑦ 

ᐃᓗᓯᕐᓗᒃᑐᓄᑦ ᓄᓇᕗᒻᒥ 

ᓇᔪᒐᓕᐅᕆᐊᖃᕋᓗᐊᕐᒪᑕ ᐱᔾᔪᑎᒋᓪᓗᒍ 

ᐅᖃᐅᑎᒍᓐᓇᖅᑕᕋ ᐅᓄᖅᑐᐃᑦᑎᐊᓕᖅᑐᑕ 

ᐅᖃᐅᓯᕆᖃᑦᑕᕋᑦᑎᒍ. ᑖᓐᓇᓗ 

ᓯᕗᓪᓕᐅᑦᑎᖅᓯᒪᑦᑎᐊᖅᑐᓂ ᒐᕙᒪᕗᑦ 

ᓯᕗᓂᑦᑎᓐᓂᑦ ᐃᓱᒪᓕᕆᓂᕐᒧᑦ 

ᐱᔨᑦᑎᕋᖁᑎᖃᖁᓪᓗᒋᑦ ᓄᓇᕗᑦ ᐃᓗᐊᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᓕᒃᓵᓐᑐ ᓴᒻᒧᖅᑑᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐄᓛᖓᐃ ᐱᔨᑦᑎᕋᕈᑏᑦ ᐸᕐᓇᒃᑕᐅᓯᒪᔪᑦ ᑕᐃᑲᓂ 

ᐃᓱᒪᒥᒍᑦ ᐃᓅᓯᕐᓗᑦᑐᑦ ᓇᔪᒐᖓ 

ᐊᒃᑐᐊᓂᖃᓚᐅᖅᑐᖅ ᐊᔪᓕᕈᑎᖃᖃᑦᑕᖅᑐᓂᒃ 

ᐊᒻᒪᓗ ᒪᒥᓴᕐᓂᕐᒧᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᑦᑎᐊᖅᐹ ᖃᓄᐃᑦᑐᓂᒃ 

ᐸᕐᓇᒍᑎᖃᕐᒪᖔᑕ ᑕᒪᒃᑯᐊ ᐊᔪᓕᕈᑎᖃᖃᑦᑕᖅᑐᑦ 

ᐃᓅᓯᓕᕆᔭᐅᔪᓐᓇᕐᒪᖔᑕ ᑭᓐᖒᒪᔪᓄᑦ ᐊᑐᕐᓗᒍ 

ᓄᓇᕗᑦ ᐃᓗᐊᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᖓ 

ᐋᓐᓂᐊᖅᑐᓕᕆᔨᒃᑯᑦ, ᒥᔅᑐ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒪᓕᒐᓕᐅᖅᑎ ᐊᐱᕆᒻᒪᑦ ᖁᔭᓐᓇᒦᖅᑐᒍ 

ᑖᓐᓇ ᐱᒻᒪᕆᐅᒻᒪᑦ ᐱᔾᔪᑎᐅᔪᖅ.  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔭᖃᑎᖃᕐᒪᑕ ᐅᓄᖅᑐᓂᒃ ᑎᒥᐅᔪᓂᑦ 

ᓄᓇᓕᓐᓂᑦᑕᐅᖅ ᐱᓕᕆᔪᒻᒪᕆᐅᔪᓂᒃ, 

ᐱᓕᕆᖃᑦᑕᖅᖢᑎᒃ ᐃᓱᒪᓕᕆᔨᐅᔪᓂᒃ ᐊᒻᒪ 

ᐊᔪᓕᕈᑎᖃᖃᑦᑕᖅᑐᓂᒃ. 

 

ᑲᑎᒪᔨ ᓇᓗᓇᐃᖅᓯᒻᒪᑦ ᐅᓄᑲᓪᓚᒃᑐᓂᒃ 

ᓄᓇᑦᑎᓐᓂ ᐃᑲᔪᖃᑦᑕᖅᑐᑦ 

ᐃᓕᓴᕆᔭᐅᔾᔪᑎᖃᖅᖢᑎᒃ ᕿᒥᕐᕈᓇᒃᖢᑎᒃ 

ᖃᐅᔨᓴᐅᑎᓂᒃ ᐃᑲᔪᖅᓱᕈᓐᓇᕐᒪᖔᑕ ᓄᓇᓕᓐᓂᑦ 

ᐃᓅᓯᓕᕆᓂᒃᑯᑦ ᐅᕝᕙᓘᓐᓃᑦ ᖃᐅᔨᒋᐊᖃᑦᑕᖅᑐᑦ 

ᒪᒥᓴᕐᕕᒻᒥ, ᓲᕐᓗ ᐸᓂᖅᓰᕕᒻᒥ ᐃᓗᐊᓃᓪᓗᑎᒃ 

ᐸᓂᖅᓰᕕᐅᑉ ᐸᓂᖅᓴᖅᑕᐅᔪᓐᓇᕐᒪᖔᑕ.  

 

ᒫᓐᓇᐅᔪᖅ ᐅᖃᕈᓐᓇᓐᖏᑦᑐᖓ ᐃᓚᒋᒻᒪᒍ 

ᕿᒥᕐᕈᓇᓐᓂᕆᔭᑦᑎᓐᓂᑦ ᕿᓂᓕᕌᖓᑦᑕ 

ᐱᕕᔅᓴᐅᔪᓂᑦ ᐱᖁᑎᕐᔪᐊᖅᑖᕈᑎᒃᓴᐅᓂᐊᖅᑐᓂᒃ 

ᓄᓇᕗᒥ ᑕᐃᒃᑯᐊ ᐃᓅᓯᓕᕆᔨᐅᓂᕐᒧᑦ 

ᐊᔪᓕᕈᑎᖃᖃᖅᐸᒃᑐᓂᒃ ᖁᕝᕙᓯᓐᓂᖅᐹᖑᖃᑦᑕᕐᒪᑦ 

ᓯᕗᓪᓕᐅᔾᔭᐅᓯᒪᓂᕆᔭᖓ. ᑕᒪᓐᓇᓗ 

ᐸᖅᑭᒃᖠᔾᔪᑎᐅᖃᑦᑕᕐᓂᐊᖅᑐᓂᒃ ᓂᕆᐅᒋᔭᐅᔪᓂᒃ 

ᐱᓕᕆᑦᑎᐊᕈᒪᓪᓗᑕ. ᑎᒥᐅᔪᓂᒡᓗ 

ᓯᓚᖅᑲᑎᑦᑎᓐᓃᓐᖔᖅᑐᓂᒃ ᑕᐱᖃᑦᑎᐊᖅᖢᑕ 

ᐱᓕᕆᖃᑦᑕᖅᑐᒍᑦ.  

 

ᑕᕝᕙ ᑖᒃᑯᐊ ᑐᕌᒐᒃᓴᕆᔭᕗᑦ ᐋᓐᓂᐊᖅᑐᓂᒃ 

ᓴᐳᔾᔪᑎᒋᖃᑦᑕᕐᓂᐊᖅᑕᕗᑦ ᐊᒻᒪᓗ 

ᒥᓂᔅᑕᐅᓪᓗᖓ ᑲᒪᓪᓗᖓ ᑖᒃᑯᓂᖓ 

ᐸᖅᑭᒃᖠᔾᔪᑎᓂᒃ ᑕᒪᒃᑯᓂᖓ ᐊᖏᕐᕋᒥᓐᓂᒃ 

ᖃᓂᖅᓴᓂᖅᓴᐅᓪᓗᑎᒃ ᐃᓅᓕᓴᖅᑕᐅᖃᑦᑕᖁᓪᓗᒋᑦ 

ᐊᔪᕐᓇᓐᖏᑦᑕᕌᖓᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᓕᒃᓵᓐᑐ ᓴᒻᒧᖅᑑᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓕᓴᖅᓯᔪᖓ ᐊᐅᓪᓚᖅᑎᑦᑎᖃᑦᑕᕐᓂᖅ ᓄᓇᒥᓐᓂᒃ 

ᕿᒪᐃᑎᖦᖢᒋᑦ ᐃᓕᖅᑯᓯᕐᒥᓐᓂᓪᓗ ᕿᒪᐃᓪᓗᑎᒃ 

ᓯᕗᒧᐊᑦᑎᐊᕈᓐᓇᖃᑦᑕᓐᖏᒻᒪᑕ ᐃᓅᓯᖏᓐᓂᑦ 

ᐸᓂᖅᓱᐃᑎᓪᓗᒋᑦ ᑎᒥᒥᒍᑦ 

ᐊᔪᓕᕈᑎᖃᖃᑦᑕᖅᑐᐃᑦ. ᐊᖏᕐᕋᕌᖓᒥᒃ ᑕᒪᒃᑯᐊ 

ᐊᔪᓕᕈᑎᒋᖃᑦᑕᓚᐅᖅᑕᖏᑦ ᑕᐃᒪᐃᑦᑐᓂᒃ 

ᐱᖃᑦᑕᕈᑎᒋᓚᐅᖅᑕᖏᑦ ᓱᓕ ᑕᐃᑲᓃᒻᒪᑕ. 

ᑕᐃᒪᓐᓇ  

ᐊᖏᕐᕋᕆᔭᐅᔪᓂᒃ ᓄᓇᓕᓐᓂᑦ ᕿᓚᒥᐅᓗᐊᖅᑐᖅ 

ᐸᓂᖅᓰᕕᒻᒦᑉᐸᑦ ᓲᕐᓗ ᑕᐃᒪᓐᓇ 

ᐃᑲᔪᖅᓱᖅᑕᐅᔾᔪᑎᖃᓐᖏᒻᒪᑕ ᓄᓇᓕᓐᓂᑦ 

ᐸᓂᖅᓰᓚᐅᕋᓗᐊᖅᑎᓪᓗᒋᑦ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ 

ᕿᒥᕐᕈᓇᓪᓚᕆᒃᓯᒪᓕᕐᒪᖔᑕ ᖃᐅᔨᓴᐃᓗᑎᒃ 

ᐃᑲᔪᕈᑎᓂᒃ ᑮᓇᐅᔭᕐᓂᓪᓗ ᐊᑐᕈᓐᓇᕐᒪᖔᑕ 

ᐸᓂᖅᓰᕕᐅᒐᔭᖅᑐᒥᒃ ᓄᓇᕗᒥ 

ᐊᑐᖅᑕᐅᖏᓐᓇᕐᓂᐊᓕᕐᓗᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑲᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ ᖁᔭᓐᓇᒦᑦᑎᐊᕈᒪᔭᕋ ᑲᑎᒪᔨ 

ᑕᒪᑐᒥᖓ ᐱᓕᕆᐊᖃᕐᒪᑦ ᐱᒻᒪᕆᐅᔪᒥᒃ. ᑕᐃᑦᓱᒪᓂ 

ᐃᓱᒪᓕᕆᓂᕐᒧᑦ ᐱᓕᕆᔭᕌᖓᑦᑕ ᐊᒻᒪᓗᑦᑕᐅᖅ 

ᑕᒪᒃᑯᓂᖓ ᐊᔪᓕᕈᑎᖃᖃᑦᑕᖅᑐᓂᒃ ᐱᓕᕆᓗᑕ 

ᐃᕐᖐᓐᓇᖅ ᑖᓐᓇ ᑲᔪᓰᓐᓇᕈᓐᓇᖃᑦᑕᓐᖏᒻᒪᑦ. 

ᑕᒪᒃᑯᓂᖓ ᐃᓅᓕᓴᐃᔨᓂᒃ ᓄᓇᓕᓐᓂᑦ 

ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ ᐃᓅᓯᓕᕆᔨᓂᓪᓗ, 

ᖃᐅᔨᓴᐃᖃᑦᑕᖅᖢᑕᓗ ᖃᓄᐃᓕᖓᓕᕐᒪᖔᑕ 

ᐊᔪᓕᕈᑎᖃᖃᑦᑕᖅᑐᓂᒃ.  

 

ᐃᓅᓯᓕᕆᔨᐅᕙᒃᑐᑦ ᑕᒪᒃᑯᐊ ᑖᒃᓱᒧᖓ 

ᐃᓅᓯᓕᕆᔭᐅᔪᒧᑐᐊᖑᓐᖏᑦᑐᖅ ᐃᓚᖏᓐᓄᓪᓗ.  

ᐃᓅᓯᕐᓄᑦ ᐊᓯᔾᔨᖅᓯᓂᐅᒻᒪᑦ ᑕᒪᓐᓇ. ᐃᓅᓯᖏᓐᓂᑦ 

ᐊᓯᔾᔨᖅᓯᔪᒪᓪᓚᕆᒃᑯᑎᒃ ᐃᒻᒥᓂᒃ 

ᐃᑲᔪᖅᓯᔪᒪᓪᓕᕈᑎᒃ ᐃᓅᓯᕐᓄᑦ ᐊᓯᔾᔨᕐᓇᓪᓚᕆᑦᑐᒥᒃ 

ᐃᓱᒪᓕᐅᕆᐊᖃᑦᑕᕐᒪᑕ ᐃᓕᖅᑯᓯᖏᓪᓗ 

ᐱᖃᓐᓇᕆᔭᖏᓪᓗ ᐊᓯᔾᔨᕐᓗᑎᒃ. ᑭᓯᐊᓂᓕ 

ᐱᓕᕆᔭᐅᖃᑦᑕᖅᑐᖅ ᑕᒪᓐᓇ ᓄᓇᓕᐅᑉ ᐃᓗᐊᓂ. 

ᐃᖅᑲᓇᐃᔭᖃᑎᖃᖅᑐᒍᑦ ᓄᓇᖅᑲᑎᒋᔭᑦᑎᓐᓂᑦ 

ᑕᒪᒃᑯᓂᖓ ᐃᑲᔪᖅᑕᐅᔪᒪᔪᑦ 

ᐃᑲᔪᖅᑕᐅᑦᓯᐊᖁᓪᓗᒋᑦ ᑭᓐᖑᖅᑕᖏᓐᓂᓪᓗ.  

ᐃᓛᓐᓂᒃᑯᑦ  

ᑐᑭᑖᕈᑕᐅᓲᖑᓪᓗᓂ ᓇᒧᑦ ᒪᒥᓴᕆᐊᕐᕕᑦᓴᒧᑦ 

ᐅᐸᒃᑕᐅᔪᓐᓇᕐᓗᓂ ᐃᓄᒻᒧᑦ. ᐊᒻᒪᓗ, 

ᓄᓇᕗᒻᒦᒍᒥᓇᖅᑑᓪᓗᑎᒃ.  

 

ᐃᓚᐅᖃᑦᑕᖅᓯᒪᔪᖓ ᐊᔾᔨᒌᓐᖏᕈᓘᔭᖅᑐᓂᒃ 

ᐅᖃᐅᓯᖃᖅᑎᓪᓗᒋᑦ ᑕᒪᓐᓇ ᐱᖃᓯᐅᖦᖢᒍ. 

ᐊᔾᔨᒌᓐᖏᑦᑐᓂᑦ ᒪᒥᓴᕐᕕᖃᐅᕐᒪᑦ ᓄᓇᖃᖅᑳᖅᑐᓄᑦ 

ᑐᕌᖓᕈᓘᔭᖅᑐᓂᒃ ᑲᓇᑕᒥ. ᓇᓕᖏᓪᓗ 

ᓄᓇᕗᒻᒦᒐᑎᒃ. ᑕᒡᕙ, ᑕᒪᓐᓇ ᖃᐅᔨᒪᔭᕋ 

ᒐᕙᒪᒃᑯᓐᓄᓪᓗ ᖃᐅᔨᒪᔭᐅᓪᓗᓂ ᐱᓗᐊᖅᑐᒥᓪᓗ, 

ᒐᕙᒪᑐᖃᒃᑯᓐᓄᑦ ᖃᐅᔨᒪᔭᐅᓪᓗᓂ. 

ᐅᖃᖃᑎᖃᕈᓘᔭᖃᑦᑕᓂᒃᑯᑦ ᐱᕕᖃᕌᖓᒪ 

ᐅᖃᐅᓯᕆᓇᓱᐃᓐᓇᐸᑦᑐᒍ ᒪᒥᓴᕐᕕᖃᖏᓐᓂᖓᓂᒃ 

ᓄᓇᕗᒻᒥ. ᐊᔾᔨᒌᓐᖏᕈᓘᔭᖅᑐᑎᒃ 

ᓯᕗᓪᓕᐅᔾᔭᐅᖁᔭᐅᔪᑦ ᐃᒡᓗᕐᔪᐊᓕᐅᖅᑕᐅᔪᒪᔪᐃᑦ 

ᓄᓇᕗᒻᒥ. ᑭᓯᐊᓂ ᑕᒪᓐᓇ ᐊᖏᓛᖑᓇᓱᒋᔭᕋ 

ᑭᓐᖑᖅᑕᐅᓂᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᒻᐴᑦ. 

 

ᐊᐱᖅᑯᑦ 581 - 4(3): ᓴᓂᑭᓗᐊᕐᒥ 

ᑭᓈᓗᖃᕐᕕᒃ ᖃᓄᐃᓕᖓᓂᖓ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓄᓴᒃᑯᑦ 

ᓴᓂᑭᓗᐊᕐᒥᐅᑦ.  

 

ᐊᐱᖅᑯᑎᖃᕈᒪᔪᖓ ᐅᓪᓗᒥ ᓄᓇᓕᓐᓂᒃ 

ᒐᕙᒪᒃᑯᓂᓪᓗ ᐱᔨᑦᓯᕋᖅᑐᓕᕆᔨᒃᑯᓐᓄᑦ.  

 

ᒥᓂᔅᑕᐅᔪᖅ ᖃᐅᔨᒪᑦᑎᐊᕐᒪᑦ ᓴᓂᑭᓗᐊᕐᒥᐅᑦ ᐊᑯᓂ 

ᐅᑕᖅᑭᓯᒪᓕᕐᒪᑕ ᓄᑖᒥᒃ ᑭᓈᓗᒃᑯᕕᒃᓴᒥᒃ 

ᐊᕐᕌᒍᒐᓴᐅᓕᖅᑐᓄᑦ.  

 

ᐅᑭᐊᒃᓵᖑᓚᐅᖅᑐᖅ ᐃᒃᓯᕙᑎᓪᓗᑕ, ᒥᓂᔅᑕ 

ᐅᖃᓚᐅᔪᒻᒪᑦ ᐱᓕᕆᕝᕕᖓᑕᒎᖅ ᕿᒥᕐᕈᓚᐅᕐᒪᑕ 

ᖃᓄᖅᑑᕈᑎᒃᓴᒥᒃ ᑭᓈᓗᖃᕐᕕᐅᔪᒥᒃ  

ᓴᓂᑭᓗᐊᕐᒥ. ᒥᓂᔅᑕᓗ ᐅᖃᓚᐅᕆᓪᓗᓂ ᑖᕼᐆᓯ 

ᐃᓕᓴᕐᕕᔾᔪᐊᖓ ᐱᐊᓂᒃᓯᓯᒪᓕᕐᒪᑕᒎ ᐊᑐᐊᒐᐅᔪᓂᒃ 

ᐊᑦᑕᖅᑕᐅᕙᑦᑐᓂᒃ. ᑕᒡᕙᓐᖓᓪᓗ ᖃᐅᔨᓴᕈᑎᐅᔪᓂ 

ᓴᖅᑭᑕᐅᔪᐃᑦ ᕿᒥᕐᕈᔭᐅᒐᔭᕐᓂᖏᑕ 

ᔮᓄᐊᕆᐅᓕᖅᐸ ᑕᕝᕙᓂ ᐊᕐᕌᒎᓕᓵᖅᑐᒥ. 

ᒥᓂᔅᑕᐅᔪᖅ ᐅᖃᔪᒻᒥᔪᖅ ᑕᒪᓐᓇᒎᖅ 

ᖃᐅᔨᓴᕐᓂᐅᔪᖅ ᐃᑲᔪᕐᓂᖃᕋᔭᕐᒪᑦ 

ᐱᓕᕆᕝᕕᖓᓐᓄᑦ ᐃᑲᔪᖅᑕᐅᔪᓐᓇᕋᔭᖁᓪᓗᒋᑦ 

ᓴᓂᑭᓗᐊᕐᒥᐅᑦ ᑭᓈᓗᓐᓄᑦ ᑭᓐᖑᖅᑕᖏᓐᓂᒃ. 

 

ᒥᓂᔅᑕᐅᔪᖅ ᓇᓗᓇᐃᕆᔪᓐᓇᖅᐸ ᑕᒪᓐᓇ 

ᕿᒥᕐᕈᓂᐅᔪᖅ ᐱᐊᓂᒃᑕᐅᓯᒪᓕᕐᒪᖔᖅ ᐊᒻᒪᓗ 

ᐱᐊᓂᓐᓂᕈᑎᒃ ᐅᖃᕈᓐᓇᖅᐹ ᖃᓄᖅ ᑕᒪᓐᓇ 

ᕿᒥᕐᕈᓂᐅᔪᖅ ᑕᑯᑎᑦᑎᓯᒪᒻᒪᖔᑦ ᓴᓂᑭᓗᐊᕐᒥᐅᑦ 

ᑭᓐᖑᖅᑕᖏᓐᓂᒃ ᑭᓈᓗᒃᑕᐅᕙᑦᑐᓂᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐅᔪᖅ 

ᓄᓇᓕᓐᓂᒃ ᒐᕙᒪᒃᑯᓂᓪᓗ ᐱᔨᑦᓯᖅᑐᓕᕆᔨᒃᑯᓐᓂᒃ, 

ᒥᔅᑕ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑭᓈᓗᒃᑕᐅᕙᑦᑐᓂᒃ ᖃᐅᔨᓴᕐᓂᐅᔪᓄᑦ, 

ᓴᓂᑭᓗᐊᕐᒥ ᐱᐊᓂᒃᑕᐅᓯᒪᔪᖅ. ᕿᒥᕐᕈᔭᐅᓂᖓᓪᓗ 

ᐱᐊᓂᒃᓯᒪᓪᓗᓂ ᐊᓯᖏᑎᑐᑦ ᐊᔾᔨᒋᐸᓗᑦᑐᓂᖏᑦ, 

ᑕᒪᒻᒥᒐᓚᐃᓛᒃ. ᑭᓈᓗᒃᑯᕕᖁᑎᕗᑦ ᓱᓕ 

ᐱᐅᓴᖅᑕᐅᔾᔪᓯᖏᑦ ᑲᔪᓯᑦᑎᐊᖅᐸᑦᑐᑎᒃ, 

ᑭᓈᔪᒥᓃᓪᓗ ᐃᒥᖏᑦ ᖃᓄᐃᓗᐊᖅᐸᒐᑎᒃ. 

ᑕᒪᒃᑯᐊ ᖃᐅᔨᓴᕐᓃᑦ ᐱᐊᓂᑦᑕᐅᕙᑦᑐᑦ ᓴᓇᔭᕗᑦ 

ᓈᒻᒫᓂᒃᑲᓗᐊᕐᒪᖔᑖ ᑭᓐᖑᖅᑕᐅᔪᑦ ᐃᓱᒪᒋᓪᓗᒋᑦ. 

ᓴᓂᑭᓗᐊᕐᒥᓪᓗ ᓴᖅᑭᑕᐅᓚᐅᖅᑐᑦ 

ᐊᑐᖅᑕᐅᔪᒫᖅᖢᑎᒃ ᐸᕐᓇᐅᑎᓕᐅᕈᑎᒃᓴᒧᑦ 

ᖃᓄᖅᑑᕈᑎᒃᓴᒧᑦ ᓴᓂᑭᓗᐊᑉ ᑭᓈᓗᖃᕐᕕᖓᓐᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᒃᓯᕙᑎᓪᓗᑕ ᐅᑭᐊᒃᐊᓵᖑᓚᐅᖅᑐᖅ ᒥᓂᔅᑐ 

ᐅᖃᓚᐅᕐᒪᑦ ᐱᓕᕆᖃᑎᖃᕐᒪᑕᒎ ᑲᓇᑕᐅᑉ 

ᐃᖏᕐᕋᔪᓕᕆᔨᒃᑯᖏᓐᓂᒃ ᐊᖏᓪᓕᒋᐊᖅᑕᐅᖁᓪᓗᒍ 

ᑭᓈᓗᒃᑯᕕᐅᔪᖅ ᓴᓂᑭᓗᐊᕐᒥ. ᒥᓂᔅᑕᐅᔪᖅ 

ᐅᖃᕈᓐᓇᖅᐸ  

ᑲᓇᑕᐅᑉ ᐃᖏᕐᕋᔪᓕᕆᔨᒃᑯᑦ ᖃᓄᖅ 

ᐃᓚᐅᓂᖃᕐᒪᖔᑕ ᑲᔪᓯᒍᓐᓇᖅᑎᒋᓂᖓᓂᒃ 

ᐱᐅᓯᒋᐊᖅᑕᐅᒍᑎᒃᓴᖓᓄᑦ 

ᐊᖏᓪᓕᒋᐊᖅᑕᐅᓗᓂᓪᓘᓐᓃᑦ ᑭᓈᓗᒃᑯᕕᐅᔪᖅ 

ᓴᓂᑭᓗᐊᕐᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓂᒃᑳᕆᓗᒍ ᖃᓄᐃᓕᖓᓂᐅᔪᖅ 

ᑕᒪᓐᓇ, ᑲᓇᑕᒥ ᐃᖏᕐᕋᔪᓕᕆᔨᒃᑯᓐᓂᒃ 

ᖃᓄᐃᓐᓂᐅᔪᖅ ᐊᒻᒪᓗ ᑭᓈᓗᖃᕐᕕᐅᔪᓂᒃ 

ᓄᓇᕗᒻᒥ.  

 

ᑲᓇᑕᒥ ᐃᖏᕐᕋᔪᓕᕆᔨᒃᑯᑦ ᒪᓕᒐᖃᐅᕐᒪᑕ 

ᑭᓈᓗᒃᑯᕕᐅᔪᒥᒡᒎᖅ ᓴᓇᔪᖃᕐᓂᐊᕈᓂ 4 ᑭᓚᒦᑕ 

ᑐᖔᓂ ᐅᖓᓯᓐᓂᖃᖅᑐᒥᒃ ᒥᑦᑕᕐᕕᐅᔪᒧᑦ. 

ᑲᔪᓯᒍᓐᓇᖅᑎᑕᐅᒋᐊᖃᕐᒪᑦ ᑕᐃᒪᐃᖏᒃᑯᓂ 

ᓴᓇᔭᐅᔪᓐᓇᕋᔭᖏᒻᒪᑦ 4 ᑭᓚᒦᑕᐃᑦ ᑐᖔᓂ 

ᒥᑦᑕᕐᕕᐅᔪᒧᑦ. ᑕᒪᓐᓇᓗ ᑐᓗᖅᓯᒪᐅᑎᒋᓚᐅᖅᑐᑎᒍ 

ᑭᓈᓗᖃᕐᕕᒃᓴᒧᑦ ᓴᓇᓂᐊᕐᓂᕆᓚᐅᖅᓯᒪᔭᑦᑎᓐᓄᑦ 

ᓴᓂᑭᓗᐊᕐᒥ 4 ᑭᓛᒥᑕᑦ ᐃᓗᐊᓃᓐᓂᖓᓄᑦ. 

ᐱᔪᓐᓇᐅᑎᑖᕋᓱᒃᓯᒪᒐᓗᐊᖅᑐᒍᑦ 

ᑲᔪᓯᒍᓐᓇᐅᑎᑦᓴᖓᓄᑦ ᑭᓯᐊᓂᓕ ᐋᒡᒑᖅᑕᐅᓯᒪᒻᒪᑦ.  

 

ᐱᓕᕆᐊᖃᕐᓂᐊᖅᑐᒍ ᑭᓈᓗᒃᑯᕕᐅᕙᒌᖅᑐᒥᒃ 

ᐱᐅᓯᒋᐊᕐᓗᒍ ᐊᖏᓪᓕᒋᐊᕐᓗᒍᓪᓘᓐᓃᑦ. 

ᐱᔪᓐᓇᐅᑎᒥᒃ ᑐᒃᓯᕋᐅᑎᓕᐅᕐᓂᐊᖅᑐᒍᑦ ᓲᔫᓛ 

ᐱᔪᓐᓇᐅᑎᑖᕆᐊᖃᕋᑦᑕ. ᑖᓐᓇ 

ᐱᔭᕐᓂᓂᖅᓴᐅᒐᔭᓐᖑᐊᖅᑑᒐᓗᐊᖅ ᐊᑐᓕᕆᖅᑐᓂᒃ 

ᑯᕕᖅᑕᕐᕕᓐᓂ ᐅᖃᐅᓯᖃᕋᑦᑕ. ᑕᐃᒪᓐᓇᖃᐃ 

ᐊᑲᐅᓂᖅᓴᐅᓕᕋᔭᖅᑐᖅ ᐊᑐᕈᖅᑎᒍ 

ᐱᐅᓯᒋᐊᕐᓗᑎᒍ ᑕᐃᓐᓇ ᑯᕕᑦᑕᕐᕕᒃ ᓄᑖᖅ 

ᐊᑐᖅᑕᐅᔪᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᒃᓯᕙᓂᕆᕋᑖᓚᐅᖅᑕᑎᓐᓂ ᐅᑭᐊᒃᓵᖑᓚᐅᖅᑐᖅ 

ᒥᓂᔅᑕ ᓇᓗᓇᐃᖅᓯᕋᑖᓚᐅᕐᖓᑦ ᐱᓕᕆᕕᖓᒎᖅ 

ᓱᓕ ᐱᔪᓐᓇᐅᑎᑖᕆᐊᖃᕐᓂᐊᕐᖓᑦ ᖃᔅᓯᒻᒪᕆᓐᓂᒃ  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3146 

 

 

 

ᑲᔪᓯᒋᐊᕋᓱᓐᓂᐊᕐᓗᓂ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑲ ᖃᓄᐃᑦᑐᑲᓐᓂᕐᓂᒃ 

ᐱᔪᓐᓇᐅᑎᑖᒃᑲᓐᓂᕆᐊᖃᕐᒪᖔᑕ ᐊᒻᒪ 

ᐅᖃᐅᔾᔨᒍᓐᓇᖅᑲ ᖃᖓ ᑖᓐᓇ 

ᓴᓇᔭᐅᒋᐊᕈᓐᓇᑦᑕᓛᕐᒪᖔᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ 

ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐱᔪᓐᓇᐅᑎᒥ 

ᖃᐃᑦᑎᔪᖃᓚᐅᓐᖏᓐᓂᖓᓂ ᖃᓄᖅ 

ᑎᑎᕋᐅᔭᖅᑕᐅᓯᒪᓂᐊᕐᒪᖔᖅ 

ᓇᓗᓇᐃᖅᓯᖅᑳᕆᐊᖃᕐᒥᔪᒍᑦ. ᑕᐃᒪᓕ ᒫᓐᓇ 

ᑎᑎᕋᐅᔭᖅᑕᐅᓯᒪᓂᕆᓯᒪᔭᖓᐃᓛᒃ ᓴᓂᑭᓗᐊᕐᒧᑦ 

2017 ᐅᑭᐅᔅᓵᖓᓂ. ᑎᑎᕋᐅᔭᖅᑕᓯᒪᓕᖅᐸᑦ 

ᑕᐃᒪᓕ ᑭᖑᓂᐊᒍᑦ 

ᐱᔪᓐᓇᐅᑎᑖᖅᑎᒐᓱᐊᒃᑲᓐᓂᕈᓐᓇᕋᔭᖅᑕᕗᑦ. 

ᐃᒥᓕᕆᔨᒃᑯᓐᓄᑦ ᐊᒻᒪ ᑲᓇᑕᐅᑉ 

ᐃᖏᕐᕋᔪᓕᕆᔨᒃᑯᓐᓄᑦ 

ᐱᔪᓐᓇᐅᑎᑖᕆᐊᖃᕐᓂᐊᖅᑐᒍᑦ, ᑭᓯᐊᓂ 

ᑎᑎᕋᐅᔭᖅᑕᐅᖄᓚᐅᖅᑎᓪᓗᒍ ᑕᒪᓐᓇ 

ᐱᔭᔅᓴᐅᒋᓪᓗᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐅᑲᓕᖅ.  

 

ᐊᐱᖅᑯᑦ 582 - 4(3): ᓄᑖᖅ ᐃᑯᒪᓕᐅᕐᕕᒃ 

ᑭᓐᖓᕐᓂ ᖃᓄᐃᓕᖓᓂᖓ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑖᓐᓇ ᐊᐱᕆᔪᒪᓕᕐᒥᔭᕋ ᖃᐅᒻᒪᖅᑯᑎᓕᕆᔨᒃᑯᓐᓄᑦ 

ᒥᓂᔅᑑᔪᖅ ᐅᓪᓗᒥ ᑖᓐᓇ ᓇᓗᓇᐃᖅᓯᖅᑲᐅᒻᒪᑦ 

ᑖᒃᑯᐊᒎᖅ ᐊᑐᕆᐊᓄᑦ ᖃᐅᒻᒪᖅᑯᑏᑦ ᓄᓇᓕᓐᓄᑦ 

ᖃᐅᒻᒪᖅᑯᑎᐅᕙᑦᑐᑦ ᐃᒫᒃ ᖃᐅᒻᒪᖅᑯᑎᓯᐅᑎᓂᒃ 

ᐊᑐᓐᖏᓂᖅᓴᐅᕙᒻᒪᑕ ᐊᕝᕙᑲᓴᒻᒪᕆᖏᓐᓂᒃ.  

 

ᑖᓐᓇ ᖁᕕᐊᒋᓪᓗᒍ ᓯᐊᒻᒪᖅᑎᑕᐅᕙᓪᓕᐊᒻᒪᑦ 

ᐊᒻᒪᓗ ᐊᔭᐅᒃᑲᓐᓂᕈᒪᓪᓗᒍ ᑖᓐᓇ ᒥᓂᔅᑑᔪᖅ 

ᑕᒪᑐᒪ ᒥᔅᓵᓄᑦ. ᑖᓐᓇᐃᓛᒃ ᒥᓂᔅᑑᔪᖅ 

ᑐᓴᖃᑦᑕᖅᓯᒪᔪᔅᓴᐅᒻᒪᑦ ᑖᓐᓇ ᑭᒡᒐᑐᖅᑐᖅ 

ᕿᑭᖅᑖᓘᑉ ᓂᒋᐊᓄᑦ  

ᐊᐱᖅᓱᐃᓇᖅᐸᒻᒪᑦ ᖃᖓᓕ ᖃᐅᒻᒪᖅᑯᑎᖃᕐᕕᖓ 

ᑭᓐᖓᕐᓂ ᐊᖏᓂᖅᓴᕈᖅᑎᑕᐅᓇᓱᓛᕋᓗᐊᖅᑲ 

ᐊᐳᖃᑦᑕᖅᓯᒪᒻᒪᑕ ᐱᕈᕈᓐᓇᐃᓕᓪᓗᑎᑦ.  

 

ᖃᓄᕐᓕ ᑖᓐᓇ ᒥᓂᔅᑑᔪᖅ ᐸᕐᓇᐸᓪᓕᐊᒍᓐᓇᖅᑲ 

ᑭᓐᖓᕐᒥᐅᑦ ᖃᐅᒻᒪᖅᑯᑎᖃᕐᕕᖓ 

ᓇᐅᒃᑰᕐᕕᖃᓗᐊᓐᖏᒻᒪᑦ ᒫᓐᓇ ᐊᒻᒪᓗ 

ᐱᕈᕈᓐᓇᐃᓪᓕᓯᒪᓪᓗᑎᑦ? ᖃᖓᓕ ᑭᓐᖓᐃᑦ 

ᑖᒃᑯᓂᖓ ᖃᐅᒻᒪᖅᑯᑎᓂᒃ ᐊᑐᓐᖏᓂᖅᓴᓂᒃ 

ᐸᕐᓇᐅᑕᐅᓛᕋᓗᐊᖅᑲ? ᑖᓐᓇ ᓯᕗᓪᓕᖅᐹᒥ 

ᐊᐱᕆᔾᔪᑎᒋᑲᐃᓐᓇᕈᒪᔭᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑲᒪᒋᔭᖃᖅᑐᖅ ᖁᓪᓕᖅ ᑯᐊᐳᕇᓴᒃᑯᓐᓄᑦ, ᒥᔅᑕ ᔮᓂ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᑕᐃᒪ ᓇᖏᖅᓯᓯᒪᖅᑲᐅᒐᒪ ᐅᓪᓗᒥ 

ᒥᓂᔅᑐᐃᑦ ᓇᓗᓇᐃᖅᓯᕕᒋᔭᖓᓂᒃ, ᑕᐃᒃᑯᐊ ᒫᓐᓇ 

ᒪᓕᑦᑕᕗᑦ ᑕᐃᒃᑯᐊ ᖃᐅᒪᐃᑦ ᐊᑐᕆᐊᓄᑦ 

ᓄᑖᖑᓕᖅᑐᑦ ᖃᐅᒪᐃᑦ ᐊᑐᓕᖅᐸᓪᓕᐊᓕᖅᑐᑦ. 

ᑖᒃᑯᐊ ᐸᕐᓇᓯᒪᔪᒍᑦ ᒫᓐᓇᐅᔪᖅ. ᑕᐃᒪ ᒫᓐᓇ 

ᑭᓐᖓᐃᑦ ᓇᓗᓇᐃᖅᓯᒪᓐᖏᑕᕗᑦ ᑭᓯᐊᓂ 

ᐃᖅᑲᓇᐃᔮᖃᖅᑐᒍᑦ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ 

ᐱᓕᕆᖃᑎᒋᓪᓗᒋᑦ ᑎᒥᖁᑎᒋᔭᖓ ᑕᒪᔅᓱᒧᖓ 

ᖃᐅᒪᓕᕆᓂᕐᒧᑦ ᐊᑦᑐᐊᔪᒥᒃ ᑲᒪᖃᑕᐅᖃᑦᑕᖅᑐᑦ. 

ᖃᓄᖅᑑᖃᑎᒋᔭᕗᑦ ᑕᒪᒃᑯᐊ ᓄᓇᓕᓐᓄᑦ ᖃᓄᖅ 

ᐊᑐᖅᑕᐅᓕᖅᐸᓪᓕᐊᒍᓐᓇᖅᓯᓂᐊᕐᒪᖔᑕ ᐊᒻᒪᓗ 

ᖃᖓᒃᑯᑦ. ᒫᓐᓇ ᐅᖃᕈᓐᓇᖏᑦᑎᐊᖅᑐᖓ ᑭᓐᖓᐃᑦ 

ᒫᓐᓇ ᓄᓇᖓᑦᑕ ᐊᑐᕆᐊᖓᑕᐃᓛᒃ ᖃᐅᒪᔾᔪᑎᓄᑦ 

ᖃᐅᒪᔾᔪᑎᖏᓐᓄᑦ ᐊᑐᕋᔭᖅᑐᒥ ᖃᐅᒪᓂᖅ. ᒫᓐᓇ 

ᐅᖃᕈᓐᓇᖏᑦᑎᐊᖅᑐᖓ ᖃᖓ ᑕᕝᕙᓂ ᒫᓐᓇᐅᔪᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑕᐃᒪᐃᓛᒃ ᓄᓇᕗᓕᒫᒧᑦ ᑖᓐᓇ ᒥᓂᔅᑑᒋᐊᖃᕐᖓᑦ 

ᐊᒻᒪᓗ ᖃᐅᔨᒪᔭᖃᓐᖏᓐᓇᒪ ᓇᓕᐊᑦ 

ᖃᐅᒻᒪᖅᑯᑎᒃᑯᑦ ᑭᓪᓕᖏᑦ ᖃᓂᓐᓂᖅᐹᖑᒻᒪᖔᑕ. 

ᑖᒃᑯᐊ ᑭᓐᖓᕐᒥᐅᑦ ᐱᕈᒃᑲᓐᓂᕈᓐᓇᐃᓪᓕᓯᒪᒻᒪᑕ  

ᐊᑐᕐᓂᖓ ᖃᐅᒻᒪᖅᑯᑎᒃᑯᑦ.  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3147 

 

 

 

ᐱᕈᒃᑲᓐᓂᕈᓐᓇᓐᖏᒻᒪᑕ ᒫᓐᓇᒃᑯᑦ.  

 

ᑖᓐᓇᖃᐃ ᒥᓂᔅᑑᓂᒥᓂᒃ ᐊᑐᕐᓗᓂ 

ᑎᓕᓯᒋᐊᒃᑲᓐᓂᕈᓐᓇᖅᑲ ᑖᒃᑯᓂᖓ 

ᖃᐅᒻᒪᖅᑯᑎᓕᕆᔨᒃᑯᓐᓂᒃ ᑖᒃᑯᓂᖓ 

ᐸᕐᓇᐸᓪᓕᐊᒐᓱᖁᓪᓗᒋᑦ ᐋᖅᑮᔅᓱᐃᕙᓪᓕᐊᖁᓪᓗᒋᑦ 

ᐃᑲᔫᑎᒃᑲᓐᓂᐅᒍᓐᓇᓂᐊᕐᖓᑦ 

ᓄᓇᕗᒻᒥᐅᑕᐅᖃᑎᑦᑎᓐᓄᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᖃᐅᒻᒪᖅᑯᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒻᒪᑦ. ᐄ, ᑕᒪᒃᑯᐊ 

ᐅᖃᕋᑖᕋᒪ ᑕᒪᒃᑯᐊ ᒫᓐᓇ ᓇᓗᓇᐃᕈᓐᓇᖅᑕᕗᑦ 

ᐃᖃᓗᑦᑑᑦᑎᐊᕐᓗ, ᑲᖏᖅᖠᓂᕐᓗ ᑕᒪᒃᑯᓂᖓ 

ᓄᑖᓂᒃ ᖃᐅᒻᒪᖅᑯᑎᓂᒃ ᐊᑐᖅᑐᔅᓴᐅᔪᒫᕐᓂᐊᖅᑐᓂᒃ 

ᐊᒻᒪ ᑭᖑᕝᕖᓂᐊᖅᑐᓂᒃ ᐱᑐᖃᕐᓂᒃ. ᐄ, ᑕᒪᓐᓇ 

ᕿᒥᕐᕈᒋᐊᕈᓐᓇᖅᑕᕋ ᑕᒪᒃᑯᐊ ᐱᔾᔪᑎᒋᓪᓗᒋᑦ. 

ᐆᒥᖓᑦᑕᐅᖅ ᖃᐅᔨᒪᖁᔨᔪᖓ ᑖᓐᓇ ᑭᓐᖓᐃᑦ 

ᐸᕐᓇᐸᓪᓕᐊᓯᒪᐃᓐᓇᖅᑐᖅ 

ᐊᐅᓚᒍᑎᖃᖅᑎᖃᕐᕕᑖᕐᓂᕐᒧᑦ ᑕᒪᓐᓇᑦᑕᐅᖅ 

ᑕᑯᓇᖃᓯᐅᑎᒍᓐᓇᖅᑕᕋ ᓄᓇᖓᑕ, 

ᐊᑐᕆᐊᖓᑕᐃᓛᒃ ᓄᓇᓖᑦ ᐊᑐᕆᐊᖏᓐᓄᑦ 

ᑐᕌᖓᔪᓂᒃ ᖃᐅᒪᔾᔪᑎᓂᒃ ᑕᒪᓐᓇ ᑕᑯᓇᒍᓐᓇᕐᒥᔭᕋ 

ᖃᓄᖅᑑᕆᐊᕐᓗᒍ ᑖᓐᓇ ᐊᐱᖅᑯᑎᒋᔭᖓ ᒪᓕᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, 

ᑕᒪᓐᓇᐃᓛᒃ ᓄᑖᖑᓐᖏᒻᒪᑦ ᐊᒻᒪᓗ 

ᐊᓯᐅᑐᐃᓐᓇᔾᔮᓐᖏᒻᒪᑦ. ᑖᓐᓇᖃᐃ ᒥᓂᔅᑕᐅᔪᖅ 

ᐸᕐᓇᐃᓯᒪᕙᓪᓕᐊᔪᒥᑦ ᐅᓂᒃᑳᕈᓐᓇᓛᖅᑲ ᐅᐱᕐᖔᒥ 

ᑲᑎᒪᕙᓪᓕᐊᓕᕈᑦᑕ? ᖃᐅᔨᒪᒐᒪ ᑕᒪᓐᓇ ᑲᑎᒪᕕᕗᑦ 

ᖃᓂᓗᐊᕐᖓᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᖃᐅᒻᒪᖅᑯᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᖃᕋᑖᕋᒪ ᑕᐃᒫᒃ ᑕᒪᒃᑯᐊ ᖃᐅᒪᓕᕆᔨᒃᑯᑦ, ᐃᓛᒃ 

ᖁᓪᓕᒃᑯᑦ ᐃᖅᑲᓇᐃᔭᖃᑎᖃᕋᑦᑕ ᑲᓇᑕᐅᑉ  

ᒐᕙᒪᒃᑯᖏᑕ ᐊᑖᓃᑦᑐᒥᑦ ᑎᒥᐅᔪᒥᑦ ᑕᒪᓐᓇ 

ᐱᔾᔪᑎᒋᓪᓗᒍ. ᑕᐃᒪ ᑕᒪᓐᓇ ᐱᓕᕆᓂᕐᖏᓛᒃ 

ᑕᐃᒪ ᐱᓕᕆᖃᑎᖃᕐᓂᖅ, ᐸᕐᓇᐸᓪᓕᐊᓂᖅ 

ᑕᒪᒃᑯᐊ ᑕᑯᓐᓇᖅᑐᒋᑦ ᐋᖅᑭᓱᖅᐸᓪᓕᐊᒻᒪᑕ ᑕᒪᓐᓇ 

ᐱᒋᐊᓕᕋᑖᑦᑎᐊᕐᓂᑰᒻᒪᑦ ᐊᑐᕆᐊᓂᑦ ᖃᐅᒪᔾᔪᑎᓂᒃ 

ᐋᖅᑭᔅᓱᐃᕙᓪᓕᐊᓂᖅ ᓄᑖᓂᒃ ᐊᑐᓕᕋᑖᑦᑎᐊᖑᒻᒪᑦ.  

ᑕᐃᒪ 25-ᖑᒻᒪᑕ ᓄᓇᓖᑦ ᑕᒪᓐᓇ 

ᐸᕐᓇᐸᓪᓕᐊᓂᖓ ᐋᖅᑭᓱᖅᑎᐊᖅᓯᒪᒋᐊᖃᕐᖓᑦ.  

 

ᑖᓐᓇ ᑭᓐᖓᐃᑦ ᐱᔾᔪᑎᒋᓗᐊᕐᓗᒍ 

ᐊᐱᖅᑯᑎᒋᓗᐊᖅᑑᔮᕐᖓᒍ. ᑖᓐᓇ ᑕᑯᓇᒍᓐᓇᖅᑲᕋ 

ᐅᖃᖅᑲᐅᒐᒪ ᑕᒪᒃᑯᐊ ᐱᔾᔪᑎᒋᓪᓗᒋᑦ ᐊᒻᒪᓗ 

ᐅᐱᕐᖔᖅ ᓈᒻᒪᓈᕐᓂᖅᑲᑦ ᑕᐃᑲᓂ 

ᓇᓗᓇᐃᖅᓯᔪᒫᖅᑯᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ. 

 

ᐊᐱᖅᑯᑦ 583 - 4(3): ᕿᑭᖅᑖᓗᒻᒥ 

ᑐᑦᑐᓕᕆᓂᖅ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᓯᕆᓂᐊᖅᑕᕋ ᑐᕌᖅᑎᒍᒪᓪᓗᒍ 

ᐊᕙᑎᓕᕆᓂᕐᒧᑦ ᒥᓂᔅᑕᐅᔪᒧᑦ.  

 

ᐅᖃᖅᑎᑦᑎᔩ, ᑕᐃᒪ ᑕᒫᓂ ᖃᐅᔨᒪᒐᑦᑕ 

ᕿᑭᖅᑖᓘᒻᒥᐅᑎᒍᑦ ᑐᑦᑐᐃᑦ ᒥᔅᓵᓄᑦ 

ᒪᓕᒐᓕᐅᖅᑕᐅᓯᒪᒐᑦᑕ ᐊᒻᒪᓗ ᑐᑦᑐᒋᐊᖃᕐᓂᑎᓐᓂᑦ 

ᑭᓪᓕᓕᐅᖅᑕᐅᓯᒪᓪᓗᑕ. ᐅᖃᖅᑎᑦᑎᔩ, ᑕᐃᒪ 

ᓄᓇᓖᑦ ᑐᑦᑐᒍᓐᓇᖅᑎᑕᐅᒻᒪᑕ ᐊᑐᓂᑦ ᐅᓄᕐᓂᖏᑦ, 

ᐊᒥᓲᓂᖏᑦ ᐋᖅᑭᑦᑕᐅᓯᒪᓪᓗᑎᒃ ᐊᒻᒪᓗ 

ᐅᖃᖅᑎᑦᑎᔩ ᑐᑭᓯᐅᒪᒐᒪ ᑭᓇᑐᐃᓐᓇᖅ ᓄᓇᓖᑦ 

ᐊᓯᐊᓄᑦ 

ᑐᑦᑐᓕᐊᕈᓐᓇᖅᑎᑕᐅᓯᒪᔫᔮᓚᐅᖅᓯᒪᒐᓗᐊᕐᖓᑦ 

ᑕᕝᕙᓐᖓᑦ ᓄᓇᓕᒋᔭᖓᑕ ᑐᑦᑐᒍᓐᓇᐅᑎᖓᓂᑦ 

ᓇᔅᓴᕐᓗᓂ, ᑕᒪᓐᓇᖃᐃ ᑕᐃᒪᐃᓕᖓᕗᖅ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᔫ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑖᓐᓇᓕ ᐊᐱᖅᕼᐆᓯᒋᔮ ᑖᒃᑯᐊ ᑐᑦᑐᒍᑏᑦ 

ᕿᑭᖅᑖᓗᒻᒧᑦ 250-ᐅᒻᒪᑕ ᕿᑭᖅᑖᓗᒧᓪᓗᑦᑖᖅ  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3148 

 

 

 

ᑐᕌᖓᓪᓗᑎᒃ. ᑖᒃᑯᐊ ᑐᑦᑐᒍᑏᑦ ᕿᑭᖅᑖᓘᑉ 

ᓄᓇᓕᒫᖏᓐᓄᑦ ᐊᔪᓐᖏᑦᑐᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑕᒪᒃᑯᐊᖃᐃ ᓄᓇᓕᓕᒫᑦ ᑐᑭᓯᐅᒪᑎᑕᐅᕙᑦ 

ᑭᓇᑐᐃᓐᓇᖅ ᓄᓇᐅᑉ ᐊᓯᐊᓄᑦ ᑐᑦᑐᓕᐊᕈᒪᒍᓂ, 

ᓲᕐᓗ ᐊᔾᔨᐅᔪᕆᓗᒍ ᐅᕙᖓ ᓄᓇᑦᑎᓐᓂᑦ 

ᑐᑦᑐᒍᓐᓇᕋᒪ ᕿᑭᖅᑕᕐᔪᐊᕐᒥ ᑐᑦᑐᒍᓐᓇᐅᑎᒐ 

ᐊᑐᕐᓗᒍ, ᑕᐃᒃᑯᐊ ᐋᖅᑭᑦᑕᐅᓯᒪᔪᑦ ᒪᓕᓪᓗᒋᑦ. 

ᓄᓇᓕᐅᑉ ᐊᓯᐊᓄᑦ ᑐᑦᑐᓕᐊᕈᒪᓂᐊᕐᓂᕈᒪ 

ᑕᕝᕙᓐᖓᑦ ᓄᓇᓕᒻᒥᑦ ᑲᑎᒪᔨᖏᓐᓂᑦ 

ᐆᒪᔪᕐᓂᐊᖅᑎᒃᑯᑦ ᐊᖏᖅᑕᐅᖅᑳᕆᐊᖃᖅᑯᖓᖃᐃ 

ᐊᒻᒪᓗ ᑕᐃᓐᓇ ᐅᐸᓐᓂᐊᖅᑕᕋ ᓄᓇᓕᒃ ᑲᑎᒪᔨᖏᑦ 

ᐆᒪᔪᕐᓂᐊᖅᑎᒃᑯᖏᑕ ᑲᑎᒪᔨᖏᑦ 

ᐊᖏᖅᑳᕆᐊᖃᕆᕙᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑲᒪᒋᔭᖃᖅᑐᖅ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᓐᓇ 

ᑐᑭᓯᓇᖅᑎᑦᑎᐊᕆᐊᓚᐅᕐᓚᒍ. ᑖᒃᑯᐊ ᓄᓇᓖᑦ 

ᑐᒃᑐᒍᑎᖃᖅᑐᑦ ᐆᒪᔪᓕᕆᔨᒃᑯᓐᓄᑦ ᐅᕙᓪᓗ 

ᒪᖃᐃᑦᑎᒃᑯᑦ ᑲᑎᒪᔨᐊᓂᒃ ᑎᒍᒥᐊᖅᑑᒻᒪᑕ. ᑖᓐᓇ 

ᓄᓇᓕᐅᔪᖅ ᑲᑎᒪᔨᐅᔪᑦ ᐊᖏᖅᐸᑕ ᑖᒃᑯᐊ 

ᑐᒃᑐᒍᑏᑦ ᓄᓇᓕᐅᑉ ᐊᓯᐊᓄᑦ ᐊᑐᖅᑕᐅᔫᓪᓗᐊᑦ. 

ᐆᒃᑐᕋᐅᑎᒋᓗᒍ ᑖᓐᓇ ᑕᒪᐅᖓ 

ᑐᒃᑐᓕᐊᕈᐊᕐᓂᕈᕕᑦ ᑕᐃᓐᓇ ᓄᓇᓖᑦ ᒪᖃᐃᑎᖓ 

ᐊᖏᕐᓂᖅᐸᑕ ᑖᒃᑯᐊ ᑐᒃᑐᒍᑎᕗᑦ ᑖᕗᖓ 

ᓄᓇᓕᒃᑲᓂᕐᒧᑦ ᐊᑐᖅᑕᐅᓂᐊᕐᒪᑕ. ᑕᐃᒪ 

ᓈᒻᒪᒥᐊᖅᑐᖅ. 

 

ᑖᒃᑯᐊ ᓄᓇᓕᐅᔪᑦ ᒪᖃᐃᕝᕕᐅᓂᐊᑦ 

ᐆᒪᔪᓕᕆᔨᖏᑦ ᐅᖃᐅᑎᒥᐊᕐᓗᒋᑦ 

ᑕᐅᕗᖓᕐᓂᐊᕋᕕᑦ. ᐊᖏᕆᐊᖃᓐᖏᑑᕙᑦ ᐃᓛᒃ, 

ᐊᖏᖏᓐᓂᖅ ᐊᔪᖅᑐᑦ ᑖᒃᑯᐊ ᒪᖃᐃᕝᕕᐅᓂᐊᑦ. 

ᑭᓯᐊᓂ ᐅᖃᐅᑎᒥᐊᕐᓗᒋᑦ ᖃᐅᔨᒪᑎᒥᐊᕐᓗᒋᑦ 

ᑖᒃᑯᐊ ᑕᐃᑯᖓ ᑐᒃᑐᒋᐊᕐᓂᐊᕋᒪ. ᑭᓯᐊᓂ ᑖᒃᑯᐊ 

ᓄᓇᓕᐅᑉ ᒪᖃᐃᑎᒃᑭᖏᑦ ᐊᖏᒥᐊᖅᐸᑕ ᑖᒃᑯᐊ 

ᐊᔪᓐᖏᒥᐊᖅᑐᑦ. ᑐᑭᓯᓇᑦᑎᐊᕐᓂᕈᒪ. ᒪ’ᓇ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑕᒪᒃᑯᐊ ᓄᓇᓕᓐᓂ ᐆᒪᔪᕐᓂᐊᑎᒃᑯᓐᓄᑦ 

ᐆᒪᔪᓕᕆᔨᒃᑯᓐᓄᑦ ᑲᑎᒪᔩᑦ ᐊᔾᔨᒌᓐᖏᑦᑑᔮᖅᑐᒥᒃ 

ᑐᑭᓯᓯᒪᒻᒪᑕ ᐅᓪᓗᒥᐅᔪᖅ ᐅᕙᖓᓕ ᑐᑭᓯᓯᒪᔭᒃᑯᑦ. 

ᑕᐃᒪ ᑕᐃᒪᐃᑦᑐᒥᒃ ᓇᔅᓴᕈᒪᓚᐅᕋᓗᐊᕋᒪ ᑕᒪᐅᖓ 

ᑐᒃᑐᒍᓐᓇᐅᑎᒥᒃ ᑭᓯᐊᓂ ᐅᖃᐅᔾᔭᐅᓚᐅᕋᒪ 

ᑕᐃᒃᑯᐊ ᑭᓯᐊᓂᒎᖅ ᑲᑎᒪᔨᖏᑦ ᐊᖏᖅᑲᑕ ᐊᒻᒪᓗ 

ᑖᒃᑯᐊ ᓄᓇᓖᑦ ᐅᐸᓐᓂᐊᖅᑕᒪ ᑲᑎᒪᔨᖏᑦ 

ᐊᖏᖅᑲᑕ. ᑕᐃᒪᓕ ᐊᖏᖅᑕᐅᓂᓐᖏᒃᑯᒪ 

ᐊᔪᕋᔭᕋᒪ ᖃᐅᔨᒪᒐᒪ.  

 

ᐃᓚᖏᑦ ᑕᒪᑐᒥᖓ ᐊᔾᔨᒋᓐᖏᑕᖓᓂᒃ 

ᑐᑭᓯᓯᒪᔫᔮᕐᖓᑕ ᐃᓚᖏᓪᓗ ᐃᓪᓗᐊᓄᖔᖅ 

ᑐᑭᓯᓯᒪᔫᔮᖅᑐᑎᑦ.  

ᑕᒪᓐᓇᖃᐃ ᑐᑭᓯᓇᑦᑎᐊᑲᓐᓂᕐᓗᒍ ᑕᐃᒪᓐᓇ 

ᐊᑐᖅᑕᐅᒐᔭᕐᓂᐊᖅᑲᑦ ᑐᒃᑐᒍᓐᓇᕐᓂᕆᔭᕗᑦ 

ᕿᑭᖅᑖᓗᒻᒥ ᓄᓇᓕᓐᓂ ᑕᐃᒃᑯᐊ 

ᐆᒪᔪᕐᓂᐊᑎᒃᑯᓐᓄᑦ ᑲᑎᒪᔨᐅᔪᑦ 

ᑐᑭᓯᑎᑕᐅᑦᑎᐊᑲᓐᓂᕈᓐᓇᖅᑯᖅᑲᐃ ᒥᓂᔅᑑᔪᒧᑦ 

ᖃᓄᖅ ᑕᒪᓐᓇ ᐊᐅᓚᓂᖃᕆᐊᖃᕐᒪᖔᖅ 

ᑕᐅᕗᖓᒃᑲᓐᓂᖅ ᑕᐃᒪᐃᓕᐅᕐᓂᐊᕈᑦᑕ ᑕᒫᓂ 

ᕿᑭᖅᑖᓗᒻᒥ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐄ, 

ᑖᒃᑯᐊ ᐱᓕᕆᔨᐅᔪᑦ ᐅᖃᐅᔾᔪᓂᐊᖅᐸᒃᑲ ᑖᒃᑯᐊ 

ᓄᓇᓕᐅᑉ ᑲᑎᒪᔨᖏᑦ ᑖᒃᑯᐊ ᒪᖃᐃᑎᒃᑯᑦ 

ᑲᑎᒪᔨᖏᑦ ᐅᖃᐅᔾᔭᐅᑎᐊᕐᓗᑎᑦ ᖃᓄᖅ 

ᐊᔪᓐᖏᓐᓂᖏᑦ ᐊᔪᓐᖏᒻᒪᖔᑕ. 

ᑐᑭᓯᐅᒪᑦᑎᐊᓂᐊᕐᒪᑕ ᑖᒃᑯᐊ ᑐᒃᑐᒍᑏᑦ 

ᕿᑭᖅᑖᓗᒻᒧᓗᒃᑖᑦ ᑐᕌᖓᒻᒪ. ᑭᓯᐊᓂ ᑖᒃᑯᐊ 

ᑐᒃᑐᒍᑎᖏᑦ ᓄᓇᓖᑦ ᐱᓯᒪᔪᑦ. ᐄ, 

ᐊᖏᕆᐊᖃᓪᓚᕆᑦᑐᑦ ᑕᐃᒃᑯᐊ ᑲᒪᔨᐅᒻᒪᑕ 

ᑐᒃᑐᕈᑎᓂᒃ ᑖᒃᑯᐊ ᐊᑐᖁᔭᕗᑦ ᑕᕝᕙᓂ ᓄᓇᓕᑉᑕ 

ᓴᓂᐊᓂ ᐅᕝᕙᓘᕝᕙ ᐊᖏᖅᑐᓪᓗ ᑖᕗᖓ 

ᓄᓇᓕᐅᑉ ᐊᓯᐊᓄᑦ ᐊᑐᖅᑐᐊᔫᓪᓗᐊᖅᑕᕗᑦ. ᑖᒃᑯᐊ 

ᑐᒃᑐᖏᓐᓇᑦᑎᐊᖅᑐᒥᑦ ᐅᖃᐅᔾᔪᕐᓂᐊᖅᐸᒃᑲ ᑖᒃᑯᐊ 

ᒪᖃᐃᑎᒃᑯᑦ ᐆᒪᔪᓕᕆᔨᒃᑯᑦ ᑐᑭᓯᐊᓐᓇᑎᐊᖅᑐᒥ 

ᑐᕌᕈᑎᖃᕐᓂᐊᕐᒪᑕ. ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑏᑦ ᑖᓐᓇ 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3149 

 

 

*ᑕᑯᒃᑭᑦ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᐊᑕᖏᖅᑐᒋᑦ ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 016 - 4(3), 

017 - 4(3), 018 - 4(3), 019 - 4(3), 020 - 4(3), ᐊᒻᒪᓗ 021 - 4(3). 

ᐱᕕᖃᕈᓐᓃᕐᒪᑦ. ᐊᒻᒪᓗ ᑲᔪᓯᓗᑕ. 7. ᑎᑎᖅᑲᑎᒍᑦ 

ᐊᐱᖅᑯᑎᑦ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 8. 

ᑭᐅᔾᔪᑏᑦ ᑎᑎᖃᖅᑎᒍᑦ ᐊᐱᖅᑯᑎᓄᑦ. ᒥᔅᑕ 

ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ* 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 016 - 

4(3): ᐅᒥᐊᒃᑯᕕᕋᓛᒃᓴᓄᑦ ᐊᑭᑐᔪᖅᑐᕈᑎᓄᑦ 

ᐃᑲᔫᑎᑦ (ᑯᐊᒃ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 017 - 

4(3): ᒥᓂᔅᑕᐃᑦ ᖃᖓᑦᑕᐅᑎᖏᑦ (ᑯᐊᒃ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 018 - 

4(3): ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ (ᑯᐊᒃ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 019 - 

4(3): ᑐᓚᑦᑕᕐᕕᓐᓄᑦ ᐱᖁᑎᕐᔪᐊᑦ (ᑯᐊᒃ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 020 - 

4(3): ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᐊᖓᔪᐃᑦ (ᑯᐊᒃ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 021 - 

4(3): ᑲᓇᑕᐅᑉ ᐅᐊᓕᓂᖓᓂ 

ᓇᓚᐅᒃᓵᒐᓕᕆᓂᕐᒧᑦ ᒪᓕᒐᖅ (ᑯᐊᒃ) 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑎᑎᖅᑲᑎᒍᑦ ᑭᐅᔾᔪᑎᒥᓂᕐᓂᒃ ᐅᑭᐊᔅᓵᒃᑯᑦ 

ᐊᐱᖅᑯᑎᒋᔭᐅᖃᑦᑕᓚᐅᖅᑐᓂᒃ ᑕᐃᒪᓐᓇᓂ 

ᓈᓴᐅᑎᓕᓐᓂᒃ 16, 17, 18, 19, 20 ᐊᒻᒪᓗ 21. 

ᐅᖃᓕᒫᖅᑯᖓ ᒪᓕᒐᓕᐅᕐᕕᒻᒨᕆᕗᖓ. ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑲᑎᒪᔾᔪᑎᔅᓴᖅ 

9. ᑭᐅᔾᔪᑏᑦ ᒪᑐᐃᖅᓯᒍᑎᓄᑦ ᐅᖃᐅᓯᕐᓄᑦ. 10. 

ᐋᖅᑮᖃᑎᒌᒐᓱᐊᖅᑐᑎᑦ ᐊᑎᓕᐅᖅᑐᒥᓃᑦ. 11. 

ᑭᐅᔾᔪᑏᑦ ᐊᑎᓕᐅᖃᑎᒌᑦᑐᒥᓂᕐᓄᑦ. 12. 

ᐅᓂᒃᑳᓕᐊᒥᓃᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᑐᓪᓗ ᒪᓕᒐᒃᓴᐃᑦ 

ᐊᓯᖏᓐᓂᓪᓗ. 13. ᑎᑎᖅᑲᓂ ᒪᓕᒐᓕᐅᕐᕕᒻᒧᑦ 

ᓴᖅᑮᓂᖅ. ᒪᓕᒐᓕᐅᖅᑎᐅᔪᖅ ᑐᓄᓂᕐᒧᑦ, ᒥᔅᑕ ᔫ 

ᐃᓄᒃ.  
 

ᑲᑎᒪᔾᔪᑎᒃᓴᖅ 13: ᑎᑎᖅᑲᑦ ᓴᖅᑭᑕᐅᓂᖏᑦ 

 

ᓴᖅᑭᑕᐅᔪᖅ ᑎᑎᖅᑲᒃ 238 - 4(3): ᑎᑎᖅᑲᒃ 

ᒥᓂᔅᑕᒧᑦ ᐃᓄᓕᕆᔨᑐᖃᒃᑯᓐᓄᑦ ᐱᔾᔪᑎᓕᒃ 

ᑲᓇᑕᐅᑉ ᐅᑭᐅᖅᑕᖅᑐᖓᓂ 

ᓂᕿᑦᑎᐊᕙᓕᕆᓂᕐᒧᑦ (ᐃᓄᒃ) 

 

ᓴᖅᑭᑕᐅᔪᖅ ᑎᑎᖅᑲᒃ 239 - 4(3): 

ᐃᑦᑐᒃᑯᕕᒻᒥᒃ ᑲᑎᒪᐅᑎᒥᓂᕐᓃᖔᖅᑐᖅ 

ᕕᕝᕗᐊᕆ 7, 2017-ᒥᒃ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᕐᕈᐃᓂᒃ 

ᓴᖅᑭᑦᑎᔪᒪᔪᖓ ᐅᓪᓗᒥ.  

 

ᐅᖃᖅᑏ, ᓯᕗᓪᓕᖅ ᑖᓐᓇ ᓴᖅᑭᑦᑐᒪᔭᕋ 

ᑎᑎᕋᓚᐅᖅᓯᒪᔭᕋ ᑖᔅᓱᒧᖓ ᑲᓇᑕᒥ 

ᓄᓇᖃᖅᑳᖅᑐᓄᑦ ᐊᒻᒪᓗ ᐅᑭᐅᖅᑕᖅᑐᒧᑦ 

ᒥᓂᔅᑕᖑᔪᒧᑦ ᑎᐱᓯᕆ 7-ᖑᑎᓪᓗᒍ, 2016 

ᐱᔾᔪᑎᖃᖅᑐᖅ ᑲᓇᑕᐅᑉ ᐅᑭᐅᖅᑕᖅᑐᐊᓂ 

ᓂᕿᑦᑎᐊᓕᕆᓂᕐᒧᑦ. ᓂᕆᐅᒃᐳᖓᓗ ᑖᓐᓇ ᒥᓂᔅᑕ 

ᑭᐅᔪᓐᓇᖅᓯᒃᐸᑦ ᑭᐅᔾᔪᑎᖏᑦ ᓴᖅᑭᖃᓯᐅᑎᓛᕋᒃᑭᑦ. 

ᖁᔭᓐᓇᒦᒃ. 

 

ᐊᒻᒪᑦᑕᐅᖅ, ᐅᖃᖅᑏ, ᐅᓪᓗᒥ ᑲᑎᒪᔾᔪᑎᕕᓂᕐᓂᑦ 

ᐃᑦᑐᒃᑯᕕᖕᒥᒃ ᑎᑎᕋᖅᑕᐅᓯᒪᔪᑦ ᕕᕗᐊᕆ 7, 2017 

ᓴᖅᑭᑦᑐᒪᓪᓗᒋᑦ. ᑲᑎᒪᔨᐅᖃᑎᒃᑲ ᐅᔾᔨᕈᓱᖕᓂᐊᕋᔅᓯ 

ᑖᓐᓇ ᑲᓇᑕᒥ ᓄᓇᖃᖅᑳᖅᑐᓄᑦ ᐊᒻᒪᓗ 

ᐅᑭᐅᖅᑕᖅᑐᒧᑦ ᒥᓂᔅᑕᐅᔪᖅ 

ᑭᐅᖃᑦᑕᕈᓯᕕᓂᖏᓐᓂᒃ ᑕᒪᓐᓇ ᐅᑭᐅᖅᑕᖅᑐᒥ 

ᓂᕆᑦᑎᐊᕙᓕᕆᓂᖅ ᐅᖃᐅᓯᐅᑎᓪᓗᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ 

ᒥᑭᓐᖑᐊᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 240 - 4(3): 

ᑎᑎᖅᑲᐅᓯᐊᖅ ᐊᒡᓃᑯ ᐄᒍᓪ 

ᐅᔭᕋᕐᓂᐊᖅᑎᒃᑯᓐᓂᒃ ᐱᔾᔪᑎᓕᒃ 

ᐳᔪᓕᐅᕐᓂᕐᒧᑦ ᐊᑭᖃᖅᑎᑦᑎᓂᐅᔪᒥᒃ 

(ᒥᑭᓐᖑᐊᖅ) 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓴᖅᑮᔪᒪᕗᖓ ᐅᓪᓗᒥ ᐊᔾᔨᖓᓂ 

ᑎᑎᖅᑲᐅᓯᐊᕆᕋᑖᓚᐅᖅᑕᒃᑲ  

ᑖᒃᑯᓇᓐᖓᑦ 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3150 

 

 

 

ᐊᐳᖅᑎᓐᓈᖅᑐᒥᒃ ᐅᔭᕋᓐᓂᐊᕕᒻᒥ ᓇᒻᒥᓂᖃᖅᑐᑦ 

ᐊᒻᒪᓗ ᐊᐅᓚᑦᑎᔪᑦ ᓂᕈᐊᖅᑕᐅᕝᕕᒋᓯᒪᔭᓐᓂ 

ᐱᔾᔪᑎᖃᖅᑐᓂ ᑖᒃᑯᐊ ᐃᓯᐊᖁᓪᓕᕐᓂᒃ 

ᐊᑭᓖᑎᑦᑎᓂᖅ. ᐅᖃᖅᑏ, ᑖᒃᑯᐊ ᑎᑎᖅᑲᐃᑦ 

ᐊᔾᔨᖏᑦ ᑭᕙᓪᓕᕐᒥ ᒪᓕᒐᓕᐅᖅᑎᓕᒫᓄᑦ ᐊᔾᔨᖏᑦ 

ᓯᕗᓕᖅᑎᒧᑦ ᑕᖅᑭᐅᓚᐅᖅᑐᒥ ᓇᒃᓯᐅᔾᔭᐅᓚᐅᕐᒪᑦ. 

ᑕᒪᑐᒧᖓ ᐊᐱᖅᑯᑎᔅᓴᖃᕐᓂᐊᕋᒪ ᑕᒫᓂ ᐅᑭᐅᒃᑯᑦ 

ᑲᑎᒪᕐᔪᐊᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  

 

ᓴᖅᑭᑕᐅᔪᖅ ᑎᑎᖅᑲᒃ 241 - 4(3): ᑎᑎᖅᑲᒃ 

ᒥᓂᔅᑕᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᔾᔪᑎᓕᒃ 

ᐃᑯᒻᒥᕆᑦᑕᐃᓕᑎᑦᑎᓂᕐᒧᐊᖓᔪᓂᒃ ᑭᓐᖓᕐᓂ 

(ᔪᐊᓇᓯ) 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 

ᓵᑦᓯᓐᓄᐊᖅᓯᒍᒪᕗᖓ ᑎᑎᖅᑲᓂᒃ 

ᐊᐅᓪᓚᖅᑎᕋᑖᔪᔭᒃᑲᓂᒃ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐃᓱᒫᓘᑎᖃᖅᓱᑎᑦ 

ᐃᑯᒻᒥᕆᑦᑕᐃᓕᒪᓂᕐᒥᒃ ᑭᓐᖓᐃᑦ ᓄᓇᖓᓂᒃ. 

ᑖᒃᑯᐊ ᐱᓕᕆᖃᑎᒌᑦᑐᑦ ᑕᒪᔅᓱᒪᓐᖓᑦ 

ᐱᓕᕆᖃᑎᒌᑦᑎᐊᕈᒪᓂᐊᖅᑲᒃᑲ ᓄᓇᓕᓐᓃᑦᑐᑦ 

ᑕᒪᓐᓇ ᐃᓱᒫᓗᓇᓪᓚᕆᑦᑎᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑕ 

ᐋᓕᒃᓵᓐᑐ ᓴᒻᒧᖅᑐᖅ. ᒪᒥᐊᓇᖅ. ᑎᑎᖅᑲᐃᑦ 

ᓴᖅᑭᑕᐅᓂᖏᑦ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ, ᒥᔅᑕ ᒪᐃᒃ.  

 

ᓴᖅᑭᑕᐅᔪᖅ ᑎᑎᖅᑲᒃ 242 - 4(3): 2015-

2016 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐊᕐᕌᒍᑕᒫᑦ ᐅᓂᒃᑳᖓᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᒫᓐᓇ ᓴᖅᑮᕗᖓ ᐅᓪᓗᒥ ᑖᒃᑯᐊ 2015-16  

ᖃᐅᒪᓕᕆᔨᒃᑯᑦ ᐅᓂᒃᑳᓕᐊᕆᓯᒪᔭᖏᑦ 

ᐊᕐᕌᒍᓕᒫᖅᓯᐅᑏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. 

ᐅᕙᖓᑦᑕᐅᖅ.  

 

 

 

ᓴᖅᑭᑕᐅᔪᖅ ᑎᑎᖅᑲᒃ 243 - 4(3): 2015-

2016 ᐊᕐᕌᒍᑕᒫᑦ ᐅᓂᒃᑳᖑᔪᖅ 

ᓂᕈᐊᖅᑐᓕᕆᔨᒻᒪᕆᒻᒥᒃ ᐊᒻᒪᓗ ᐅᓂᒃᑳᖅ 

2016-ᒥ ᓇᑦᑎᓕᒻᒥ ᓂᕈᐊᕐᓂᐅᓚᐅᖅᑐᒥᒃ 

(ᐅᖃᖅᑎ) 

ᓴᖅᑭᑕᐅᔪᖅ ᑎᑎᖅᑲᒃ 244 - 4(3): 2016-ᒥ 

ᐅᓂᒃᑳᖅ 2016-ᓂ ᓂᕈᐊᖅᑐᓕᕆᔨᒻᒪᕆᒻᒥᒃ 

ᓄᓇᓖᑦ ᓄᓇᖁᑎᖏᑕ 

ᓂᐅᕕᖅᑕᐅᒍᓐᓇᕐᓂᖏᓐᓄᑦ 

ᓂᕈᐊᕐᓂᐅᓚᐅᖅᑐᓂᒃ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 245 - 4(3): 2015-

2016 ᐊᕐᕌᒍᑕᒫᑦ ᐅᓂᒃᑳᖑᔪᖅ 

ᐅᖃᐅᓯᓕᕆᓂᕐᒧᑦ ᑲᒥᓴᓇᐅᔪᒥᒃ (ᐅᖃᖅᑎ) 

 

(ᑐᓵᔨᑎᒎᑦ) ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᐱᖓᓱᓂᒃ 

ᓴᖅᑮᒍᒪᕗᖓ ᐅᓪᓗᒥ.  

 

ᓯᕗᓪᓕᖅᐹᖅ ᑖᓐᓇ 2015-16 ᐊᕐᕌᒍᑕᒫᖅᓯᐅᑦ 

ᐅᓂᒃᑳᖅ ᓂᕈᐊᖅᑐᓕᕆᔨᒻᒪᕆᒻᒧᑦ ᐊᒻᒪᓗ 

ᐅᓂᒃᑳᕆᔭᐅᔪᖅ 2016 ᓇᑦᓯᓕᒻᒥ 

ᓂᕈᐊᕐᓂᐅᓚᐅᖅᑐᒥᒃ.  

 

ᐊᐃᑉᐹᖅ ᑎᑎᖅᑲᖅ, ᑖᒃᑯᐊ 2016 ᐅᓂᒃᑳᕆᔭᐅᔪᖅ 

ᓂᕈᐊᖅᑐᓕᕆᔨᒻᒪᕆᒻᒧᑦ ᑖᒃᑯᓄᖓ ᓄᓇᐃᑦ 

ᕼᐊᒻᒪᓚᐃᑦ ᓄᓇᖁᑎᖏᑦᑕ 

ᓂᐅᕐᕈᑕᐅᔪᓐᓇᕐᓂᖏᓐᓄᑦ ᓂᕈᐊᕐᓂᐅᓚᐅᖅᑐᖅ.  

 

ᐱᖓᔪᐊᑦ ᓴᖅᑭᑦᑐᒪᔭᕋ, 2015-16 ᐊᕐᕌᒍᑕᒫᖅᓯᐅᑦ 

ᐅᓂᒃᑳᖅ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  

 

(ᑐᓵᔨᑎᒍᑦ) 14. ᐱᖁᔨᕗᖔᕐᓂᐊᓂᕐᒧᑦ 

ᑐᓴᖅᑎᑦᑎᓂᖅ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ 

ᒥᑭᓐᖑᐊᖅ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 041 - 4(3): ᐃᓚᔭᐅᓂᖏᑦ 

ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ - 

ᖃᐅᔨᒃᑲᐃᒍᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑐᓴᖅᑎᑦᑎᕗᖓ ᕿᑎᖅᑰ,  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3151 

 

 

 

ᕕᕗᐊᕆ 23, ᐆᒥᖓ ᐱᖁᔨᕗᖔᕐᓂᐊᕋᒪ: 

 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐊᒡᒍᒧᑦ, ᐅᖃᖅᑎ ᐋᖅᑮᔪᓐᓇᖁᓪᓗᒍ ᑲᑎᒪᓂᐅᑉ 

ᐃᑲᕐᕋᖏᓐᓂᒃ ᐅᓪᓗᖏᓐᓂᓪᓗ ᓈᒻᒪᒋᔭᒥᓂ 

ᒪᓕᓪᓗᓂ ᑲᔪᓯᔪᓐᓇᖁᓪᓗᒋᑦ ᐱᓕᕆᐊᖑᔭᕆᐊᓖᑦ 

ᒪᓕᒐᓕᐅᕐᕕᒻᒥ ᐅᑭᐅᒃᑯᑦ ᑲᑎᒪᓂᖓᓐᓂ 2017-ᒥ 

ᒪᓕᕐᕕᒻᒥ. 

 

ᓈᒻᒪᓯᑉᐸᑦ ᐊᖏᖅᑕᐅᔪᒪᓂᐊᖅᑐᖓ 

ᐃᓘᓐᓇᖏᓐᓄᑦ ᐱᓕᕆᔪᓐᓇᕐᓂᐊᕋᒪ 

ᐱᖁᔨᕗᖔᕈᑎᓐᓂᒃ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 

15. ᖃᐅᔨᒃᑲᐃᓂᖅ ᐱᖁᔨᕗᖔᕈᑎᔅᓴᓂᒃ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 34 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2017-2018 - ᖃᐅᔨᒃᑲᐃᒍᑦ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ ᐱᖓᔪᐊᓐᓂ, 

ᕕᕝᕗᐊᕆ 22, 2017 ᒪᓕᒐᒃᓴᖅ 34, ᑮᓇᐅᔭᐃᑦ 

ᐊᑐᖅᑐᔅᓴᐃᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) 

ᒪᓕᒐᖅ, 2017-18, ᐅᖃᓕᒫᖅᑕᐅᓛᖁᓪᓗᒋᑦ 

ᓯᕗᓪᓕᖅᐹᖓᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖃᐅᔨᒃᑲᐃᓂᖅ 

ᐱᖁᔨᕗᖔᕐᓂᐊᕐᓂᕐᒥᒃ ᐅᖃᓕᒫᖅᑕᐅᖁᓪᓗᒋᑦ 

ᒪᓕᒐᒃᓴᐃᑦ ᓯᕗᓪᓕᖅᐹᖓᓐᓂᒃ. ᒥᓂᔅᑕ 

ᐱᕙᓪᓗᐊᔪᓕᕆᓂᕐᒧᑦ, ᒥᔅ ᒫᓂᑲ ᐃᐊᓪ-ᑲᓇᔪᖅ. 

 

ᒪᓕᒐᒃᓴᖅ 38 - ᓄᓇᕗᒻᒥ ᓇᒻᒥᓂᖃᖅᑐᓂᒃ 

ᐃᑲᔫᑎᒥᒃ ᐊᑐᓕᖅᑎᑦᑎᓂᕐᒧᑦ ᒪᓕᒐᖅ - 

ᖃᐅᔨᒃᑲᐃᒍᑦ 

 

ᐊᖓᔪᖅᑳᖅ ᒪᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ 

ᐱᖓᔪᐊᓐᓂ, ᕕᕝᕗᐊᕆ 22, 2017 ᒪᓕᒐᒃᓴᖅ 38, 

(ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒥ ᓇᒻᒥᓂᖃᖅᑐᓄᑦ 

ᐃᑲᔪᖅᑏᑦ (ᑐᓵᔨᑎᒍᑦ) ᐊᑐᓕᖅᑎᑦᑎᓂᕐᒧᑦ ᒪᓕᒐᖅ, 

ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓐᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 

16. ᐱᖁᔨᕗᖔᕈᑎᑦ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᐳᖓ 

ᐱᓕᕆᔪᓐᓇᖁᓪᓗᖓ ᐱᖁᔨᕗᖔᕈᑎᒋᔪᒪᔭᕐᓂᒃ 

ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᐃᓘᓐᓇᓯᓐᓄᑦ 

ᐱᓕᕆᔪᓐᓇᖁᓪᓗᒍ ᐱᖁᔨᕗᖔᕈᑎᒋᔪᒪᔭᒥᓂᒃ. 

ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ, ᑲᔪᓯᒋᐊᕆᑦ 

ᒥᔅᑕ ᒥᑭᓐᖑᐊᖅ. 

 

ᐱᒋᐊᖅᑎᑕᖅ 041 - 4(3): ᐃᓚᔭᐅᓂᖏᑦ 

ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ 

(ᒥᑭᓐᖑᐊᖅ) 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪ 

ᒪᓕᒐᓕᐅᖅᑎᐅᖃᑎᒃᑳ. 

 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐊᒡᒍᒧᑦ, ᐅᖃᖅᑎ ᐋᖅᑮᔪᓐᓇᖁᓪᓗᒍ ᑲᑎᒪᓂᐅᑉ 

ᐃᑲᕐᕋᖏᓐᓂᒃ ᐅᓪᓗᖏᓐᓂᓪᓗ ᓈᒻᒪᒋᔭᒥᓂ 

ᒪᓕᓪᓗᓂ ᑲᔪᓯᔪᓐᓇᖁᓪᓗᒋᑦ ᐱᓕᕆᐊᖑᔭᕆᐊᓖᑦ 

ᒪᓕᒐᓕᐅᕐᕕᒻᒥ ᐅᑭᐅᒃᑯᑦ ᑲᑎᒪᓂᖓᓐᓂ 2017-ᒥ 

ᒪᓕᕐᕕᒻᒥ. 

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᒻᒪᑦ. ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3152 

 

 

 

(ᑐᓵᔨᑎᒍᑦ) ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ 

ᑲᔪᓯᕗᖅ. 

 

ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 

ᒪᓕᒐᒃᓴᓂᒃ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ, ᒥᔅ 

ᒫᓂᑲ ᐃᐊᓪ-ᑲᓇᔪᖅ. 

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᕗᖓ ᐅᓪᓗᖅ ᐊᑕᐅᓯᕐᒥ 

ᐅᑕᖅᑭᔭᕆᐊᖃᕐᓂᖅ ᖁᔭᓈᖅᑕᐅᖁᓪᓗᒍ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᔪᓐᓇᖁᓪᓗᒍ ᒪᓕᒐᒃᓴᖅ 

38, ᓄᓇᕗᒻᒥ ᓇᒻᒥᓂᖃᖅᑐᓂᒃ ᐃᑲᔪᖅᑎ 

ᐊᑐᓕᖅᑎᑦᑎᓂᕐᒧᑦ ᒪᓕᒐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐊᖏᖅᑕᐅᔪᒪᒻᒪᑦ ᐃᓘᓐᓇᓯᓐᓄᑦ 

ᐅᑕᖅᑭᔭᕆᐊᖃᕐᓂᖅ ᐅᓪᓗᖅ ᐊᑕᐅᓯᕐᒥᒃ ᒪᓕᒐᒃᓴᖅ 

38 ᓯᕗᓪᓕᖅᐹᖓᓐᓂᒃ ᐅᖃᓕᒫᖅᑕᐅᓂᐊᖅᑐᒧᑦ 

ᒪᓕᒐᒃᓴᒧᑦ ᖁᔭᓈᖅᑕᐅᖁᓪᓗᒍ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ, ᑲᔪᓯᒋᑦ ᒥᓂᔅᑕ ᐃᐊᓪ-ᑲᓇᔪᖅ. 

 

ᒪᓕᒐᒃᓴᖅ 38 - ᓄᓇᕗᒻᒥ ᓇᒻᒥᓂᖃᖅᑐᓂᒃ 

ᐃᑲᔫᑎᒥᒃ ᐊᑐᓕᖅᑎᑦᑎᓂᕐᒧᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐲᓪᓗᓂ ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, 

ᒪᓕᒐᒃᓴᖅ 38, (ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒥ 

ᓇᒻᒥᓂᖃᖅᑐᓂᒃ ᐃᑲᔪᖅᑎ (ᑐᓵᔨᑎᒍᑦ) 

ᐊᑐᓕᖅᑎᑦᑎᓂᕐᒧᑦ ᐊᑐᐊᒐᖅ, ᐅᖃᓕᒫᖅᑕᐅᖁᓪᓗᒍ 

ᓯᕗᓪᓕᖅᐹᖓᓐᓂᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᒻᒪᑦ. ᓈᒻᒪᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ. (ᑐᓵᔨᑎᒍᑦ) ᓈᒻᒪᓴᓐᖏᑦᑐᑦ. 

ᐱᖁᔨᕗᖔᕈᑦ ᑲᔪᓯᕗᖅ. 

 

ᑲᑎᒪᔾᔪᑎᒃᓴᖅ 18. ᐊᐃᑉᐹᓂᒃ ᐅᖃᓕᒫᕐᓂᖅ 

ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 19. 

ᐃᓱᒪᒃᓴᖅᓯᐅᕈᑕᐅᓂᖏᑦ ᑲᑎᒪᑐᐃᓐᓇᕐᓂᒃᑯᑦ 

ᒪᓕᒐᒃᓴᓂᑦ ᐊᓯᖏᓐᓂᓪᓗ. ᑕᕝᕙᓂ ᐱᑕᖃᓐᖏᒻᒪᑦ. 

ᑲᑎᒪᔾᔪᑎᒃᓴᖅ 20. ᑲᑎᒪᓂᑐᐃᓐᓇᕐᓂᒃᑯᑦ ᐅᓂᒃᑳᖅ. 

ᐱᑕᖃᓐᖏᑦᑐᖅ. ᑲᑎᒪᔾᔪᒃᓴᖅ 21. ᐱᖓᔪᐊᓐᓂᒃ 

ᐅᖃᓕᒫᕐᓂᖅ ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 22. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 

 

ᑲᑎᒪᔾᔪᑎᒃᓴᖅ 24: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᓯᔪᒪᓪᓗᓯ ᑲᑎᒪᓂᖃᓛᕐᒪᑦ ᖃᐅᑉᐸᑦ 9:00-

ᒧᐊᖅᐸᑦ ᐅᓪᓛᒥ ᑲᑎᒪᔨᕋᓛᑦ ᒪᓕᒐᒃᓴᓕᕆᓂᕐᒧᑦ 

ᓇᓄᒃ ᑲᑎᒪᕕᐊᓂ. 

 

ᑲᑎᒪᔾᔪᑎᒃᓴᐃᑦ ᕕᕝᕗᐊᕆ 22-ᒥ: 

 

1. ᑐᒃᓯᐊᕐᓂᖅ 

2. ᑮᓇᐅᔭᖅᑐᕈᑎᔅᓴᓄᑦ ᐅᖃᐅᓯᔅᓴᖅ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

6. ᐃᓕᑕᖅᓯᓂᖅ ᐳᓛᖅᑎᓂᑦ 

7. ᐅᖃᐅᓯᒃᑯᑦ ᐊᐱᖅᑯᑎᑦ 

8. ᑎᑎᖅᑲᒃᑯᑦ ᐊᐱᖅᑯᑎᑦ 

9. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

10. ᑭᐅᔾᔪᑎᑦ ᒪᑐᐃᕈᑎᒧᑦ 

11. ᑭᐅᔾᔪᑎᒃ ᑮᓇᐅᔭᖅᑐᕈᑎᔅᓴᓄᑦ 

ᐅᖃᐅᓯᐅᓚᐅᖅᑐᓄᑦ 

12. ᐊᑎᓕᐅᕈᑕᐅᓯᒪᔪᑦ 

13. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

14. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐊᓯᖏᓐᓂᓪᓗ 

15. ᑎᑎᖅᑲᓂᑦ ᓴᖅᑭᑎᕆᓂᖅ 

16. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 



ᐊᐃᑉᐱᖅ, ᕕᕝᕗᐊᕆ 21, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  3153 

 

 

 

17. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

18. ᐱᒋᐊᖅᑎᑕᐃᑦ 

19. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 34 

20. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 38 

21. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

22. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

23. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

24. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖓᓂᐊᓕᕐᒥᔪᒍᑦ ᐊᐃᑉᐱᓐᖑᕋᓱᓐᓂᖓᓂ, 

ᕕᕝᕗᐊᕆ 22, 2017-ᒥ 1:30-ᒧᐊᖅᐸᑦ ᐅᓐᓄᓴᒥ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 15:41ᒧᐊᖅᑎᓪᓗᒍ 



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᕕᕝᕗᐊᕆ 21, 2017



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 



 

 

 


